ಜನಪದ ಕಸೂತಿ : ಪ್ರಸ್ತಾವನೆ
ಮನುಷ್ಯನ ಕ್ರಿಯಾಶೀಲ ಮನಸ್ಸು ಜಡದಿಂದ ಚೈತನ್ಯಕ್ಕೆ ಸಾಗಲು ಪ್ರಯತ್ನಿಸುತ್ತಿರುವುದರಿಂದ ತನ್ನ ಪರಿಸರ ಪ್ರಕೃತಿಯಲ್ಲಿನ ಆ ಅನ್ವೇಷಣೆಗೆ ಆತ ಪಟ್ಟ ಪರಿಶ್ರಮವೇ ಕಲೆಗಳ ಹುಟ್ಟಿಗೆ ಕಾರಣವಾಗಿದೆ. ಬದುಕನ್ನು ಸುಂದರವಾಗಿಸುವತ್ತ, ಸಾರ್ಥಕವಾಗಿಸುವತ್ತ ಸಾಗುವ ಹಂತದಲ್ಲಿ ಉಂಟಾದ ಆಯಾಸ ಆನಂದ ಭಯ ಉತ್ಸಾಹ ಇವುಗಳ ಪ್ರತೀಕವಾಗಿ ಕಾಣಿಸಿಕೊಂಡ ನೂರಾರು ಚಟುವಟಿಕೆಗಳನ್ನು ‘ಕಲೆ’ ಎಂಬ ಪದದ ವ್ಯಾಪ್ತಿಯಲ್ಲಿ ವಿದ್ವಾಂಸರು ಗಮನಿಸುತ್ತಾರೆ. ಇಂಥ ಕಲೆಗಳ ವಿಕಾಸವು ಆಯಾ ಸಂಸ್ಕೃತಿಯನ್ನು ಅಲ್ಲಿಯ ವೈಶಿಷ್ಟ್ಯತೆಯನ್ನು ಗುರುತಿಸುವಲ್ಲಿ ಮಹತ್ವದ ಪಾತ್ರ ವಹಿಸಿದೆ. ಕಲೆಗೆ ಅಭಿವ್ಯಕ್ತಿಯೇ ಧರ್ಮ. ಕಲೆಗಳಲ್ಲಿ ಲಲಿತಕಲೆಯನ್ನು ಶುದ್ಧಕಲೆ ಎಂದೂ, ಕುಶಲಕಲೆಯನ್ನು ಪ್ರಯೋಜಕ ಕಲೆಯೆಂದೂ ಕರೆಯುವ ರೂಢಿಯಿದೆ. ಕಾವ್ಯ, ಸಾಹಿತ್ಯ, ಸಂಗೀತ ಹಾಗೂ ನೃತ್ಯ ಮತ್ತು ಚಿತ್ರ ಕಲೆಗಳು ಭಾವನಿಷ್ಠವೂ ಮನಸ್ಸಿಗೆ ಆನಂದದಾಯಕವೂ ಆಗಿದ್ದು ಅವು ಲಲಿತ ಕಲೆಗಳೆಸಿದರೆ, ಶಿಲ್ಪ ಮೂರ್ತಿಶಿಲ್ಪ ಕಟ್ಟಿಗೆ ಕೆತ್ತನೆ ಮೊದಲಾದ ಕಲೆಗಳು ಶಿಲ್ಪಿ ಕುಂಬಾರ ಕಮ್ಮಾರ ಬಡಿಗ ಅಕ್ಕಸಾಲಿ ಮತ್ತು ಚಮ್ಮಾರರಿಗೆ ವೃತ್ತಿಯೆನಿಸಿ ಕಲಾತ್ಮಕತೆಯನ್ನು ಹಾಗೂ ಪ್ರಯೋಜನಾತ್ಮ ಕತೆಯನ್ನು ಪಡೆದುಕೊಂಡಿರುವುದರಿಂದ ಇವು ಕುಶಲಕಲೆಗಳೆಸಿವೆ. ಕಲಾ ಪ್ರಕಾರಗಳಲ್ಲಿ ಪ್ರಾಚೀನ ಕಾಲದಿಂದಲೂ ಹೆಚ್ಚು ಮನ್ನಣೆಗೆ ಪಾತ್ರವಾದ ಚಿತ್ರಕಲೆಯು ಅರವತ್ನಾಲ್ಕು ಕಲೆಗಳಲ್ಲಿ ಒಂದಾಗಿದೆ. ಚಿತ್ರಕಲೆಯು ಸರ್ವ ಕಲೆಗಳಲ್ಲಿ ಶ್ರೇಷ್ಠವಾದದ್ದೆಂದು ಪರಿಗಣಿತವಾಗಿದ್ದು, ಧರ್ಮ ಅರ್ಥ ಕಾಮಕ್ಕೆ ಸಾಧನವೆಂಬ ನಂಬಿಗೆಯಿದೆ. ಚಿತ್ರಕಲೆಯ ಪರಿಜ್ಞಾನ ವಿಲ್ಲದೇ ಕರಕುಶಲತೆಗಳು ನಿರ್ಮಾಣವಾಗುವುದು ಸಾಧ್ಯವಿಲ್ಲದ ಕಾರಣ ಸಮಸ್ತ ಕಲೆಗಳಿಗೆ ಚಿತ್ರಕಲೆಯೇ ಆಧಾರವಾಗಿದೆ.
ಕಲೆಗಳಲ್ಲಿ ಶಿಷ್ಟಕಲೆ ಮತ್ತು ಜಾನಪದಕಲೆ ಎಂಬುದಾಗಿ ಪರಿಗಣಿಸಲಾಗುತ್ತಿದ್ದು ಇವು ಜನಾಂಗದ ಆತ್ಮನಿವೇದನೆಗಳೆನಿಸಿವೆ. ಚಿತ್ರಕಲೆಯನ್ನು ಶಿಷ್ಟಪದ ಚಿತ್ರಕಲೆ, ಜನಪದ ಚಿತ್ರಕಲೆ ಎಂದು ವರ್ಗೀಕರಿಸಲಾಗಿದೆ. ನಾಗರಿಕ ಜನರ ಲಕ್ಷಣಯುಕ್ತವಾದ ಪ್ರಮಾಣಬದ್ಧವಾದ ಚಿತ್ರಕಲೆಯು ಶಿಷ್ಟಪದ ಚಿತ್ರಕಲೆಯೆನಿಸಿದರೆ, ಗ್ರಾಮೀಣರ ಮನಸ್ಸನ್ನು ಸೆರೆಹಿಡಿದ, ಅವರು ರಚಿಸಿದ ಅಂದ – ಚಂದದ ಚಿತ್ರಕಲೆ, ಲಕ್ಷಣಮುಕ್ತವಾದುದು ಜನಪದ ಚಿತ್ರಕಲೆಯೆನಿಸಿದೆ. ಕಲಾತ್ಮಕ, ಪ್ರಯೋಜನಾತ್ಮಕ ಹಿನ್ನೆಲೆಯ ಜನಪದ ಚಿತ್ರಕಲೆಯು ಜನಪದರ ಸಹಜತೆ, ಮುಗ್ಧತೆಗಳನ್ನು ಪ್ರತಿಬಿಂಬಿಸುವ, ಅವರ ಅನುಭವಗಳಿಗೆ ಮೂರ್ತರೂಪ ಒದಗಿಸುವ, ಅವರ ದುಡಿಮೆಯ ಸಮಯದಲ್ಲಿಯೇ ಸೃಷ್ಟಿಯಾದ ಕಲೆಯಾಗಿದೆ. ನಿಸರ್ಗದ ಮಡಿಲಲ್ಲಿ ಸಹಜ ಬದುಕು ಬಾಳುವವರ ಕಲೆಯು ಧಾರ್ಮಿಕ ಹಿನ್ನೆಲೆಯಲ್ಲಿ ಬೆಳೆದು ಬಂದಂಥದು. ಜನಪದ ಚಿತ್ರಕಲೆಯು ವಿವಿಧ ಮಾಧ್ಯಮಗಳಲ್ಲಿ ವ್ಯಕ್ತವಾಗಿದ್ದು, ನೆಲ ಗೋಡೆ, ಚರ್ಮ, ತಾಳೆಗರಿ, ರಟ್ಟು, ಮೊದಲಾದವುಗಳ ಮಾದ್ಯಮದಂತೆ ಬಟ್ಟೆ ಮತ್ತು ದಾರ ಸಾಧನದ ಚಿತ್ರಕಲೆಯು ವೈಶಿಷ್ಟ್ಯಪೂರ್ಣವಾದುದು.
ಬಟ್ಟೆ ಮಾಧ್ಯಮದಲ್ಲಿ ದಾರ ಸೂಜಿಗಳಿಂದ ನಿರ್ಮಿತವಾದ ಕಲೆ “ಕಸೂತಿ”ಯೆನ್ನಿಸಿದೆ. ಹೊಲಿಗೆಯ ಮುಂದುವರಿಕೆಯಾದ ಹೆಣಿಗೆಯಿಂದ ಅಲಂಕೃತಗೊಂಡ ಬಟ್ಟೆಗಳು ಕಸೂತಿಯಲ್ಲಿ ಬರುತ್ತವೆ. ಕೈಕಸೂತಿಯು ಜನಪದ ಮಾದರಿಯದಾದರೆ ಯಂತ್ರ ಕಸೂತಿ ನಾಗರಿಕ ಮಾದರಿಯದಾಗಿದೆ. ಬಟ್ಟೆಯ ಮೇಲೆ ವಿವಿಧ ವಿನ್ಯಾಸಗಳನ್ನು ಬಣ್ಣ ಬಣ್ಣದ ದಾರದಿಂದಲೂ, ದಾರದಲ್ಲಿಯೇ ಬೇರೆ ಬೇರೆ ವಿನ್ಯಾಸಗಳನ್ನು ಕೊಕ್ಕೆ ಸೂಜಿಯಿಂದಲೂ ಹೆಣೆಯುವುದಕ್ಕೆ ಕೈ ಕಸೂತಿ ಎಂದಿದ್ದರೆ, ಯಂತ್ರದ ಮೂಲಕ ಕಸೂತಿಯನ್ನು ತೆಗೆಯುವುದು ಈಗೀಗ ಹೆಚ್ಚು ಪ್ರಚಲಿತಗೊಂಡಿದೆ. ಪ್ರಾಚೀನಕಾಲದಿಂದಲೂ ಕರ್ನಾಟಕದಲ್ಲಿ ಕಸೂತಿ ಕಲೆಯು ಹೆಚ್ಚು ಪ್ರಸಿದ್ಧಿಯನ್ನು ಪಡೆದಿದ್ದು, ವಿಶೇಷವಾಗಿ ಗಾವಂತಿ, ಮುರುಗಿ, ನೇಗಿ, ಮೆಂತ್ಯೆ ಎಂಬ ನಾಜೂಕಿನ ಹೊಲಿಗೆಗಳಿಂದ ರಚನೆಗೊಂಡ, ಜನಪದರ ಪ್ರತಿಭೆ – ಶ್ರದ್ಧೆಗಳಿಗೆ ಸಾಕ್ಷಿಯಾಗಿ ಇಂದಿಗೂ ಪ್ರತಿಷ್ಠೆಯ ಸಂಕೇತವಾಗಿ ಉಳಿದುಕೊಂಡಿರುವ ಈ ಕಲೆಯ ಅಭ್ಯಾಸವನ್ನು ಇಲ್ಲಿ ಒಟ್ಟು ಹನ್ನೆರಡು ವಿಭಾಗಗಳಲ್ಲಿ ಸ್ಥೂಲವಾಗಿ ನಡೆಸಲಾಗಿದೆ. ಅದರ ಸ್ವರೂಪವನ್ನು ಹೀಗೆ ಗುರುತಿಸಬಹುದಾಗಿದೆ. (ಇದಕ್ಕೆ ಡಾ. ಎಸ್‌.ಸಿ. ಪಾಟೀಲರ “ಕರ್ನಾಟಕದ ಜನಪದ ಚಿತ್ರಕಲೆ” ಈ ಕೃತಿಯನ್ನು ಆಧಾರವಾಗಿ ಇಟ್ಟುಕೊಂಡಿದ್ದೇನೆ.)
 ಕೊನೆಯಲ್ಲಿ ಕಸೂತಿ ಕಲೆಯ ವೈಶಿಷ್ಟ್ಯ, ಅಸ್ತಿತ್ವ, ಸಹಾಯಕ ಗ್ರಂಥಗಳು ಹೀಗೆ ಜನಪದ ಕಲೆ ಕಸೂತಿ ಬಗೆಗಿನ ವಿವರಗಳನ್ನು ಸಂಗ್ರಹಿಸಲಾಗಿದೆ.
ಕರ್ನಾಟಕ ಕಸೂತಿ ಉಪಯುಕ್ತ, ಗ್ರಾಮೀಣ ಕಲೆಯ ಅಧ್ಯಯನವು ಧಾರವಾಡದ ಸುತ್ತಮುತ್ತ ನಡೆಸಲಾದ ಕ್ಷೇತ್ರಕಾರ್ಯದ ಹಿನ್ನೆಲೆಯಲ್ಲಿ ರೂಪಿತಗೊಂಡದೆ. ಅಲ್ಲಿಯ ಮಹಿಳೆಯರ ನಂಬಿಕೆಗಳು ಅವರ ಧಾರ್ಮಿಕ, ಸಾಮಾಜಿಕ, ಮಾನಸಿಕ ಭಾವನೆಗಳು ಒಟ್ಟು ಸ್ತ್ರೀ ಜೀವನಚಿತ್ರ ಅವರ ಮನೋಭಿಲಾಷೆಗಳು ಇಲ್ಲಿ ಪ್ರಕಟಗೊಂಡಿವೆ. ಅವರ ಅಭಿರುಚಿ ಆಸಕ್ತಿಗಳು ಸಮ್ಮಿಲಿತಗೊಂಡಿವೆ. “ಜನಪದಕಲೆ ಕಸೂತಿ”ಯ ಕುರಿತ ಇಲ್ಲಿಯ ಪರಿಚಯಾತ್ಮಕ ವಿವರಗಳು ಕರ್ನಾಟಕ ಸಂಸ್ಕೃತಿ ಅಧ್ಯಯನ ದೃಷ್ಟಿಯಿಂದ ಮಹತ್ವದ್ದೆನಿಸಿವೆ.
ಜನಪದ ಕಸೂತಿ : ೧. ಜನಪದ ಕಲೆ – ಚಿತ್ರಕಲೆ
ಸಹಸ್ರಾರು ವರ್ಷಗಳ ಸುರ್ದೀರ್ಘ ಹೋರಾಟದ ಫಲವಾಗಿ ಕಾಡುಮಾನವ ನಾಡು ಮಾನವನಾದದ್ದು, ಆ ಬದಲಾವಣೆಯ ಹಾದಿಗುಂಟ ಪರಂಪರಾಗತವಾಗಿ ತನ್ನ ಸಂಸ್ಕೃತಿಯನ್ನು ಹರಿಸುತ್ತಾ ಹೊರಟಿದ್ದು, ತನ್ನ ಮೂಲ ಅಗತ್ಯಗಳನ್ನು ಅನಂತರದ ಅನಿಸಿಕೆಗಳನ್ನು ಪಡೆಯಲು ಪ್ರಯತ್ನಿಸಿದ್ದು, ತನ್ನ ಶ್ರಮ ಹಾಗೂ ಪ್ರತಿಭೆಯ ಫಲವಾಗಿ ಅವುಗಳನ್ನು ಪಡೆದದ್ದು ಎಲ್ಲವೂ ಅಚ್ಚರಿಯ ಸಂಗತಿಗಳು. ನೀರು ಗಾಳಿ ಊಟ ವಸತಿ ಬಟ್ಟೆಗಳಂತಹ ಮೂಲ ಅವಶ್ಯಕತೆಗಳನ್ನು ಭೂತಾಯಿ ಮಡಿಲಿನಿಂದ ಪಡೆದರೆ ಮನಸ್ಸಿನ ಹಸಿವನ್ನು ಸ್ವಪ್ರಯತ್ನದಿಂದ ಆತ ಪೂರೈಸಿಕೊಂಡಿದ್ದಾನೆ. ದೈವದ ಮೇಲಿನ ಭಯ ಭಕ್ತಿಯ ಹಿನ್ನೆಲೆಯಲ್ಲಿ ಸೌಂದರ್ಯದೃಷ್ಟಿಯಂಥ ಒತ್ತಡಗಳ ಕಾರಣವಾಗಿ ಹುಟ್ಟಿಕೊಂಡು ಬಂದಂತಹ ಕಲೆಗಳು ವಿವಿಧ ಮಾಧ್ಯಮಗಳಲ್ಲಿ ಅತ್ಯಂತ ಮಹತ್ವಪೂರ್ಣವೆನಿಸಿವೆ. ಶ್ರಮ ಪರಿಹಾರಕ್ಕಾಗಿ, ವಿರಾಮಕಾಲದ ಪ್ರಯೋಜನಕ್ಕಾಗಿ ಹಲವಾರು ಕಲೆಗಳು ಜನಪದರ ಮಧ್ಯ ತಲೆಯೆತ್ತಿ ಬಂದಿವೆ. ಇವೆಲ್ಲ ಸಂದರ್ಭಗಳಲ್ಲಿ ಅವರ ಸಂಸ್ಕೃತಿ ಹೊರಹೊಮ್ಮಿರುವುದನ್ನು ಕಾಣುತ್ತೇವೆ.
ಮನುಷ್ಯ ತನ್ನ ಕಣ್ಣೆದುರಿಗಿನ ಪ್ರಕೃತಾಂಶಗಳನ್ನ ಕಂಡು ಬೆರಗಾಗಿದ್ದಾನೆ, ಸಂತಸಗೊಂಡಿದ್ದಾನೆ. ಪ್ರಕೃತಿಯ ಬಗೆಗೆ ಆತ ಆಕರ್ಷಿತಗೊಳ್ಳುವ ನೈಸರ್ಗಿಕ ಸ್ವಭಾವದಿಂದ ಅದರೊಂದಿಗೆ ಮಾನವನ ಹೊಂದಾಣಿಕೆ ಏರ್ಪಟ್ಟಿದೆ. ಈ ಸಂಬಂಧದ ದೃಷ್ಟಿಯೇ ಸೌಂದರ್ಯ ದೃಷ್ಟಿ. ಗಿಡ, ಮರ, ಬೆಟ್ಟ, ನದಿ, ಪಶು, ಪಕ್ಷಿಗಳಲ್ಲಿ ದೈವಾಂಶವನ್ನು ಕಾಣುವುದು ಮಾನವನ ಸ್ವಾಭಾವಿಕ ಲಕ್ಷಣವಾಗಿದೆ.
ಅಭಿವ್ಯಕ್ತಿಯೇ ಧರ್ಮವೆನಿಸಿದ ಕಲೆಗೆ, ಅಭಿವ್ಯಕ್ತಿಯ ಬಗೆಗಳು ಹಲವು. ಸಹಜವಾದಷ್ಟು ಸಮರ್ಥವೂ ಆಗಿವೆ. ಧರ್ಮವು ಮಾನವ ಬದುಕನ್ನು ಒಂದು ಸೂತ್ರದಲ್ಲಿ ಬಂಧಿಸಲ್ಪಟ್ಟಿರುತ್ತದೆಯಾದ್ದರಿಂದ ಆ ಪ್ರಜ್ಞೆಯು ಅನೇಕ ಸಂಪ್ರದಾಯಗಳಿಗೆ ಕಾರಣವಾಗಿ ಸಾಹಿತ್ಯ, ಸಂಗೀತ, ಚಿತ್ರಕಲೆ, ಶಿಲ್ಪಕಲೆಗಳು ಹುಟ್ಟಿ ಬೆಳೆದವು.
ಜನಪದ ಕಲೆಯೆಂದರೆ ನಿಸರ್ಗಜನ್ಯ ಕಲೆಯಾಗಿದೆ. ಜನಪದರಲ್ಲಿ ಧಾರ್ಮಿಕ ಹಾಗೂ ಪ್ರಾಕೃತಿಕ ಪ್ರಜ್ಞೆಯು ದಟ್ಟವಾಗಿ ನೆಲೆ ನಿಂತಿರುವುದರಿಂದಲೇ ಆಯಾ ಪ್ರದೇಶದ ಜನಾಂಗವು ತಮ್ಮ ಮತ ಧರ್ಮ ಸಂಪ್ರದಾಯಗಳನ್ನು ಆಧರಿಸಿ, ಭೌಗೋಲಿಕ ಪರಿಸರವನ್ನು ಅವಲಂಬಿಸಿ ಕಲೆಗಳನ್ನು ಸೃಷ್ಟಿಸಿಕೊಂಡಿರುವುದು ಅವರ ನಾಡಿ – ಮಿಡಿತವನ್ನು ಅರ್ಥೈಸಿಕೊಳ್ಳಲು ಇರುವ ಪ್ರಮಾಣವಾಗಿದೆ. ಕನ್ನಡ ನೆಲದಲ್ಲಿ ಜನಪದ ಕಲೆಗಳ ಹೆಜ್ಜೆ ಗುರುತುಗಳು ಹಲವಾರು ಇರುವುದರಿಂದ ಅವುಗಳ ಅಭ್ಯಾಸವೆಂದರೆ ಕನ್ನಡ ನಾಡಿನ ಸಂಸ್ಕೃತಿಯ ಅಭ್ಯಾಸವೇ ಆಗಿದೆ. ಜನಪದ ಚಿತ್ರಕಲೆಯ ಒಂದು ಅಂಗವಾಗಿ ಕಸೂತಿ ಕಲೆಯು ವೈಶಿಷ್ಟ್ಯಪೂರ್ಣವಾಗಿದೆ.
ನಿಸರ್ಗದ ಒಡಲಲ್ಲಿ ಕಾಣುವ ವಸ್ತು ವೈವಿಧ್ಯಗಳ ಪ್ರೇರಣೆಯು ಮೂರ್ತರೂಪಕ್ಕೆ ತಿರುಗಿದುದು ಜನಪದ ಚಿತ್ರಕಲೆಗೆ ಕಾರಣವಾಗಿದೆ. ಜನಪದರು ಬದುಕಿಗಾಗಿ ಪಟ್ಟ ಪಾಡೇ ಕಲೆಯಾಗಿದೆ. ಅವರು ದುಡಿಯುವ ಸಮಯದಲ್ಲಿಯೇ, ಶ್ರಮ ಪರಿಹಾರಕ್ಕಾಗಿ ವಿರಮಿಸುವಾಗಲೋ, ಹಲವಾರು ಕಲೆಗಳು ಅವರ ಮಧ್ಯೆ ತಲಿಯೆತ್ತಿ ಬಂದಿವೆ. ತಾವು ಪಡೆದ ಅನುಭವಗಳು ಅವರ ಚಿತ್ರದ ಸರಳವೋ ಅಥವಾ ಅಂಕುಡೊಂಕಾದ ರೇಖೆಗಳ ಮೂಲಕ ವಿವಿಧ ಮಾಧ್ಯಮಗಳಲ್ಲಿ ವ್ಯಕ್ತಗೊಂಡಿವೆ. ಅವರ ಅನಿಸಿಕೆಗಳು ಕೆಂಪು, ಹಳದಿ, ಹಸಿರು ಮೊದಲಾದ ದಟ್ಟ ಬಣ್ಣಗಳಲ್ಲಿ ಹೊರಹೊಮ್ಮಿದೆ. ಆದ್ದರಿಂದ ಬದುಕಿನ ಎಲ್ಲ ರಂಗಗಳ ವಿವಿಧಾಂಗಗಳೇ ಜನಪದ ಚಿತ್ರಕಲೆಯ ಮುಖ್ಯ ಲಕ್ಷಣವೆನಿಸಿವೆ.
ಸಂಪ್ರದಾಯನಿಷ್ಠವಾಗಿರುವ ಜನಪದ ಚಿತ್ರಕಲೆಯಲ್ಲಿ ಮಹಿಳೆಯರದು ಸಿಂಹಪಾಲು. ರೇಖಾವಿನ್ಯಾಸಗಳು, ಬಣ್ಣಗಾರಿಕೆಯ ಪ್ರಖರತೆ, ವಸ್ತುವಿನ ಆಯ್ಕೆ ಜನಪದೀಯ ರೀತಿಯದು. ಬದುಕಿನ ಕ್ರಿಯೆಗಳು ಬಣ್ಣದಲ್ಲಿ ಮೂಡಿರುತ್ತವೆ. ಜನಪದ ಚಿತ್ರಕಲೆಯನ್ನು ಸೌಂದರ್ಯ ಮೂಲ, ಧರ್ಮಮೂಲ ಹಾಗೂ ವೃತ್ತಿಮೂಲವೆಂದು ವಿಂಗಡಿಸಲಾಗಿದೆ.
ಪ್ರಮುಖವಾಗಿ ಸೌಂದರ್ಯ್ಯಪ್ರಜ್ಞೆಯಿಂದ ಪರಿಗಣಿಸಲಾದ ಜನಪದ ಚಿತ್ರಕಲೆಯನ್ನು ಪ್ರಯೋಜನಮೂಲ ಮತ್ತು ಮನರಂಜನ ಮೂಲವೆಂದು ವಿದ್ವಾಂಸರು ವಿಭಾಗಿಸುತ್ತಾರೆ. ಮನಸ್ಸಿನ ವಿಕಾಸವೆಂದರೆ ಬದುಕಿನ ವಿಕಾಸ. ಮನಸ್ಸಿಗೆ ಮೆಚ್ಚುಗೆಯಾಗುವ ವಿವಿಧ ವಿನ್ಯಾಸಗಳನ್ನು ಜನಪದರು ತಮ್ಮದಾಗಿಸಿಕೊಂಡರು. ಹೀಗೆ ಮಾನವನು ನಿರಂತರ ಹೋರಾಟ ಮಾಡುತ್ತಲೇ ಬಾಳುವಾಗ ಜೊತೆ ಜೊತೆಯಲ್ಲಿ ಕಲಾತ್ಮಕ ಅಂಶಗಳ ಸಂಯೋಜನೆಯನ್ನು ರೂಪಿಸಿಕೊಂಡ ಪರಿಣಾಮವಾಗಿ ಅವರು ತೊಟ್ಟುಕೊಳ್ಳುವ ಬಟ್ಟೆ ಹಾಸಿಗೆ ಹೊದಿಕೆಗಳು ನೆಲ ಗೋಡೆ ಅಲ್ಲದೇ ದೇಹದ ವಿವಿಧ ಭಾಗಗಳಲ್ಲಿ ತಮ್ಮ ಅನುಭವಕ್ಕೆ ತಕ್ಕಂತೆ ಚಿತ್ರಾಲಂಕಾರವನ್ನು ಸೃಜಿಸಿಕೊಂಡರು. ಸೌಂದರ್ಯ್ಯಪ್ರಜ್ಞೆಯ ಚಿತ್ರಕಲೆಯು ಧಾರ್ಮಿಕ ಹಿನ್ನೆಲೆ ಮತ್ತು ಪ್ರಯೋಜನಮೂಲವನ್ನು ಹೊಂದಿದುದಾಗಿದೆ. ತಮ್ಮ ಉಡುಪುಗಳು ದೇಹ, ಮನೆಯ ನೆಲ, ಗೋಡೆ ಇವುಗಳು ಸುಂದರವಾಗಿ ಆಕರ್ಷಕವಾಗಿ ಕಾಣುವಂತೆ ಮಾಡುವುದು ಅವರ ಬಯಕೆಯಾಗಿತ್ತು. ಈ ಬಗೆಯ ಚಿತ್ರಕಲೆಯಲ್ಲಿ ಗೃಹಲಂಕರಣ ಚಿತ್ರ ವಿನ್ಯಾಸಗಳು, ನೆಲ ಗೋಡೆಯ ಮೇಲಿನ ಚಿತ್ರ ವಿನ್ಯಾಸಗಳು, ಚರ್ಮದ ಮೇಲಿನ ಚಿತ್ರ ವಿನ್ಯಾಸಗಳು,ತಾಳೆಗರಿ ಕಾಗದ ಕಡತ ರಟ್ಟಿನ ಮೇಲಿನ ಚಿತ್ರ ವಿನ್ಯಾಸಗಳು, ಬಟ್ಟೆ ದಾರ ಸಾಧನದ ಚಿತ್ರ ವಿನ್ಯಾಸಗಳು ಹಾಗೂ ಇತರ ಸಾಧನದ ಚಿತ್ರ ವಿನ್ಯಾಸಗಳೆಂದು ಗುರುತಿಸಬಹುದಾಗಿದೆ.
ಜನಪದ ಕಸೂತಿ : ೨. ಕಸೂತಿ ಕಲೆ: ಪ್ರೇರಣೆ – ಪ್ರಸರಣ
ನೆಲ, ಗೋಡೆ, ಚರ್ಮ ಮೊದಲಾದ ಮಾಧ್ಯಮದಲ್ಲಿ ಜನಪದ ಚಿತ್ರಕಲೆ ಪ್ರವೇಶ ಪಡೆದಂತೆ ಬಟ್ಟೆ ಮತ್ತು ದಾರ ಸಾಧನದ ಮೇಲೆಯೂ ಕಾಣಿಸಿಕೊಂಡಿದೆ. ‘ವಸ್ತ್ರಕಲೆಯ ಈ ಒಂದು ಕಲಾತ್ಮಕ ಅಂಗ ಕಸೂತಿ’ ಎನಿಸಿದೆ. ‘ಬಣ್ಣ ಬಣ್ಣದ ದಾರಗಳಿಂದ ಬಟ್ಟೆಯ ಮೇಲೆ ತಮ್ಮ ಭಾವಗಳನ್ನು ಮೂಡಿಸುವ ಕಲೆಯೇ ಕಸೂತಿ’.
ಧರ್ಮಶ್ರದ್ಧೆ, ಪ್ರಕೃತಿಯ ಸ್ಫೂರ್ತಿ, ಮನುಷ್ಯ ಕಲ್ಪನೆಗಳ ಮೂಲಕ ಸೌಂದರ್ಯ ತುಂಬಿರುವ ಕಲೆಯೇ ಕಸೂತಿ ಕಲೆಯೆನಿಸಿದೆ.
ಉಡುಪು ಮತ್ತು ಅಲಂಕರಣದ ಕಲ್ಪನೆ
ಮಾನವನಿಗೆ ಅನಾಗರಿಕ ನಗ್ನಾವಸ್ಥೆಯಿಂದ ಕಾಲಕ್ರಮದಲ್ಲಿ ಮಾನಾಭಿಮಾನದ ಭಾವಗಳು ಕಾಡತೊಡಗಿದಾಗ ಮೈಮೇಲೆ ಹೊದಿಕೆ ಅಥವಾ ಉಡುಪು ಅನಿವಾರ್ಯವಾಯಿತು. ಬೇಟೆ ಸಂಸ್ಕೃತಿಯಲ್ಲಿ ಮಾನವ ತಾನು ಬೇಟೆಯಾಡಿ ತಂದ ಪ್ರಾಣಿ ಮಾಂಸವನ್ನು ಹಸಿವು ನೀಗಿಸಲು ಉಪಯೋಗಿಸಿದರೆ. ಪ್ರಾಣಿ ಚರ್ಮವನ್ನು ದೇಹಕ್ಕೆ ಸುತ್ತಿಕೊಳ್ಳತೊಡಗಿದ. ಮರದ ತೊಗಟೆ ಮತ್ತು ಎಲೆಯಂಥ ವಸ್ತುಗಳನ್ನು ಮಳೆ ಗಾಳಿ ಛಳಿಯಿಂದ ರಕ್ಷಣೆ ಪಡೆಯಲು ಬಳಸಿಕೊಂಡ. ಕೃಷಿ ಸಂಸ್ಕೃತಿಗೆ ಕಾಲಿಟ್ಟಾಗ ನೂಲಿನ ಬಟ್ಟೆಯ ಶೋಧದಿಂದ ಹೆಚ್ಚು ಸಂಸ್ಕೃತಿವಂತನಾಗಿ ಬದುಕ ಹತ್ತಿದ ಮಾನವ ತಾನು ಧರಿಸುವ ಉಡುಪಿನಲ್ಲಿ ವೈವಿಧ್ಯತೆಯನ್ನು ಬಯಸಿದ. ಸೌಂದರ್ಯದೃಷ್ಟಿ ಜಾಗೃತವಾದಂತೆ ತಾನು ಉಡುವ ಉಡುಪು, ಹಾಸು ಹೊದಿಕೆಗಳು ದೇಹ ರಕ್ಷಣೆಗೆ ಮಾತ್ರವಲ್ಲ ಅಲಂಕಾರ ಸಾಧನವೂ ಹೌದು ಎಂಬ ಭಾವನೆ ಮೂಡಿಸುವುದರಿಂದ ಅನಾದಿಕಾಲದಿಂದಲೂ ಆತ ಆ ಭಾವನೆಗಳಿಗೆ ರೂಪಕೊಡಲು ಪ್ರಯತ್ನಿಸಿದ.
ಆದಿ ಮಾನವನಿಗೆ ತನ್ನ ಮೂಲಭೂತ ಅವಶ್ಯಕತೆಗಳನ್ನು ಪೂರೈಸಿಕೊಂಡ ಮುಂದಿನ ಹಂತದಲ್ಲಿಯೇ ತನ್ನ ಇರುವು ಹೆಚ್ಚು ಆಕರ್ಷಕವಾಗಿರಬೇಕು ಎಂಬ ಅಪೇಕ್ಷೆ ಉಂಟಾದುದು ಪ್ರಕೃತಿಯಿಂದಲೇ. ಜಿಂಕೆ ಚಿರತೆ ಹುಲಿಗಳ ಮೈಮೇಲಿನ ಚರ್ಮದ ಸುಂದರ ಹೊದಿಕೆ, ಎಲೆ – ಹೂಗಳ ಬಣ್ಣ ಬೆಡಗಿನ ಆಕರ್ಷಣೆ ತನಗೂ ಬೇಕೆಂದು ಹಂಬಲಿಸಿದ. ಪ್ರಕೃತಿ ಮತ್ತು ವ್ಯಕ್ತಿಯ ದೈನಂದಿನ ಬದುಕು ಕಲೆಗೆ ಆಶ್ರಯಕೊಟ್ಟಿದೆ. ಕಸೂತಿ ಕಲಾಕೃತಿಯು ನಿಸರ್ಗದ ಅನುಕರಣೆಯಾಗಿ, ಕುಶಲ ಕಲೆಯಾಗಿ ಹವ್ಯಾಸವಾಗಿ ಕ್ರಮೇಣ ವೃತ್ತಿಮೂಲವಾಗಿ ಬದುಕನ್ನು ನಡೆಸುವ ಆಧಾರವಾಗಿ ಅಂದಿನಿಂದ ಇಂದಿನವರೆಗೆ ಉಳಿದುಕೊಂಡು ಬಂದಿದೆ.
ವಿವಿಧ ಕಾಲ ದೇಶ ಮತ್ತು ಜನಾಂಗಗಳಲ್ಲಿ
ಕಸೂತಿ ಕಲೆಯು ಮಾನವ ಸಂಸ್ಕೃತಿ ಕಾಲ ಕ್ರಮೇಣ ಹೇಗೆ ರೂಪುಗೊಂಡಿತೆಂಬುದನ್ನು ತೋರಿಸಬಲ್ಲ ವಿಶಿಷ್ಟ ಕಲಾಪ್ರಕಾರವಾಗಿದೆ. ಪ್ರಪಂಚದ ಅನೇಕ ಭಾಗಗಳಲ್ಲಿ ಕಂಡುಬರುವ ಜನಪ್ರಿಯ ಕಲೆ ಇದಾಗಿದೆ.
ವೇದ ಉಪನಿಷತ್ತುಗಳು ಭಾರತದ ದಾರ್ಶನಿಕ ಭಾವನೆಗಳಿಗೆ ಉಗಮಸ್ಥಾನವಾಗಿದ್ದು ಋಗ್ವೇದದಲ್ಲಿ ಅನೇಕ ವೃತ್ತಿಗಳ ಉಲ್ಲೇಖ ದೊರೆಯುತ್ತದೆ. ಪೂರ್ವ ವೈದಿಕ ಯುಗದಲ್ಲಿ ಬಾಳಿದ ಜನತೆಯ ಸಂಸ್ಕೃತಿ ಉಚ್ಚಮಟ್ಟದ್ದಾಗಿದ್ದು ಶೃಂಗಾರಪ್ರಿಯರಾಗಿದ್ದ ಅವರು ತಮ್ಮ ಉಡುಪುಗಳಿಗೆ ವಿಶೇಷ ಗಮನ ಕೊಡುತ್ತಿದ್ದರು. ಆ ಕಾಲದಲ್ಲಿ ಜಿಂಕೆಚರ್ಮ ಮತ್ತು ಉಣ್ಣೆಗಳಿಂದ ತಯಾರಾಗುತ್ತಿದ್ದ ಉಡುಪುಗಳಿಗೆ ಚಿನ್ನದ ಎಳೆಗಳಿಂದ ಕಸೂತಿ ಮಾಡುತ್ತಿದ್ದರೆಂಬುದಾಗಿ ತಿಳಿದು ಬರುತ್ತದೆ.
ಋಗ್ವೇದದಲ್ಲಿಯ ‘ಹಿರಣ್ಯವೇಶನ್‌’ ಶಬ್ದವನ್ನಾಧರಿಸಿ ಆ ಕಾಲದಲ್ಲಿ ಭಾರತದಲ್ಲಿ ಚಿನ್ನದ ಕಸೂತಿ ಇತ್ತೆಂದು ಹೇಳಲಾಗುತ್ತದೆ.
ಶಿಲಾಯುಗದ ಎಸ್ಕಿಮೋಗಳಲ್ಲಿ, ನಿಯಾಂಡರತಾಲ್‌ ಮನುಷ್ಯನಲ್ಲಿ ‘ಕ್ರೊಮ್ಯಾಗನ್‌’ ಗುಹೆಯ ಮನುಷ್ಯರಲ್ಲಿ, ‘ಡಾರ್ಡಗ್ನೆ’ ‘ತಾಗುಲ್‌ಲೆಂಡಾ’ ಸ್ಪೇನ್‌ಗಳ ಪ್ರಾಚೀನ ಗುಹೆಯ ಚಿತ್ರಗಳಲ್ಲಿ ಕಸೂತಿಯಂತಹ ಚಿತ್ರಗಳ ಮಾದರಿಗಳಿರುವುದನ್ನು ಗುರುತಿಸಲಾಗಿದೆ. ಈಜಿಪ್ತದ ದೇವತೆ ಹಾಗೂ ವೀರಯೋಧನ ಶಿಲ್ಪಗಳ ಉಡುಪುಗಳನ್ನು ಕಸೂತಿಯಿಂದ ಅಲಂಕರಿಸುತ್ತಿದ್ದುದು ಗೊತ್ತಾಗುತ್ತದೆ. (ಕನ್ನಡ ವಿಶ್ವಕೋಶ ಸಂ.೫ ಪು. ೩೨೩).
ಮೊಹಂಜೋದಾರೋದ ಕಂಚಿನ ಸೂಜಿಗಳನ್ನು ಬಹುತೇಕವಾಗಿ ಕಸೂತಿಗಾಗಿಯೇ ಬಳಸುತ್ತಿದ್ದಿರಬಹುದು. ಸಿಂಧುನದಿ ಹಾಗೂ ತತ್ಕಾಲೀನ ನಾಗರಿಕತೆಗಳ ಶೋಧನೆಯಲ್ಲಿ ಸಿಕ್ಕಿರುವ ಅನೇಕ ಉಡುಪುಗಳಲ್ಲಿ ಉತ್ಕೃಷ್ಟವಾದ ಕಸೂತಿ ನಮೂನೆಗಳು ಇದ್ದಿರುವುದಾಗಿ ತಿಳಿದುಬರುತ್ತದೆ.
ಮಗಧರ ಕಾಲದಲ್ಲಿ ರೇಶ್ಮೆ ಮಸ್ಲಿನ್‌ ಕಸೂತಿಬಟ್ಟೆ ಪ್ರಮುಖ ವಸ್ತುಗಳಾಗಿದ್ದವು. ಪ್ರಪಂಚದ ಅನೇಕ ನಾಗರಿಕತೆಗಳಲ್ಲಿ ಕಸೂತಿಕಲೆಯ ಉತ್ತಮ ನಮೂನೆಗಳು ದೊರೆಯುತ್ತವೆ. ಈಚಿಪ್ತಿನಲ್ಲಿ ರಥದ ಮೇಲಿನ ಹೊದಿಕೆಗಳು ಗುಡಾರಗಳು ಇತರ ಬಟ್ಟೆಗಳ ಮೇಲೆ ಕಸೂತಿಯ ಚಿತ್ರಗಳನ್ನು ಬಿಡಿಸಲಾಗುತ್ತಿದ್ದುದು ಸಮಾಧಿಗಳ ಮೇಲಿನ ಚಿತ್ರಗಳಿಂದ ತಿಳಿದು ಬರುತ್ತದೆ. ವಿದೇಶಿಯರ ಉಡುಗೆ ತೊಡುಗೆಗಳ ಮೇಲೂ ಕಸೂತಿ ಚಿತ್ರಗಳಿರುವುದರಿಂದ ಕಸೂತಿಕಲೆ ತತ್ಕಾಲೀನ ನಾಗರಿಕತೆಗಳಲ್ಲಿ ಇತ್ತೆಂಬುದು ಸ್ಪಷ್ಟವಾಗುತ್ತದೆ.
ಕ್ರಿ.ಪೂ. ಸನ್‌ ೧೦೦೦ದ ಹೊತ್ತಿಗೆ ಚೀನಾದಲ್ಲಿ ಕಸೂತಿ ಇದ್ದುದರ ಕುರುಹುಗಳು ದೊರೆಯುತ್ತವೆ. “ಚೀನಾಂಬರ” ಭಾರತ ಮೊದಲಾದ ದೇಶಗಳಲ್ಲಿ ಖ್ಯಾತಿ ಪಡೆದಿತ್ತು. ಅಲ್ಟ್ರಾಯ್‌ ಪರ್ವತ ಪ್ರದೇಶದಲ್ಲಿ ಮಂಗೋಲಿಯನ್ನರು ಉಪಯೋಗಿಸುತ್ತಿದ್ದ ಸೆಥ್ವಿಯನ್‌ ಮಾದರಿಯ ಉಣ್ಣೆಯ ನಿಲುವಂಗಿಗಳು ದೊರೆತಿದ್ದು, ಸ್ತ್ರೀಯರ ಉಡುಪು ಹಾಗೂ ಚೀಲಗಳ ಮೇಲೆ ಸುಂದರವಾದ ಕಸೂತಿ ಬಿಡಿಸಲಾಗಿದೆ. ಸುಮಾರು ೬ನೆಯ ಶತಮಾನದಲ್ಲಿ ಅನೇಕ ಕ್ರೈಸ್ತಚಿಹ್ನೆಗಳನ್ನು ನಿಲುವಂಗಿಗಳ ಮೇಲೆ ಕಾಣಲಾಗುತ್ತದೆ.
ನೇಪಾಳದಲ್ಲಿ ಬೆಲೆಯುಳ್ಳ ಹಸ್ತಪ್ರತಿಗಳ ಕಟ್ಟುಗಳನ್ನು ಕಸೂತಿ ಮಾಡಿದ ವಸ್ತ್ರಗಳಲ್ಲಿ ಸುತ್ತಿಡಲಾಗುತ್ತಿದ್ದ ವಿಚಾರ ತಿಳಿದುಬರುತ್ತದೆ.
ಕ್ರಿ.ಪೂ. ೬ನೇ ಶತಮಾನದ ಭಾರತದ ವಾಣಿಜ್ಯ ವಸ್ತುಗಳಲ್ಲಿ ಕಸೂತಿ ಮಾಡಿದ ರೇಶ್ಮೆ ಮತ್ತು ಹತ್ತಿ ಬಟ್ಟೆಗಳ ಪ್ರಸ್ತಾಪವಿದೆ. ಭಾರತಕ್ಕೆ ಬಂದ ವಿದೇಶಿ ಪ್ರವಾಸಿಗರಾದ ಮೆಗಾಸ್ತನೀಸ್‌, ಹೊಯೆನ್‌ತ್ಸಾಂಗ್‌, ನಿಕೋಲೋ, ಮರ್ಕೋಪೋಲೋ ಪ್ರವಾಸಕಥನಗಳಲ್ಲಿ ಭಾರತದಲ್ಲಿ ಕಸೂತಿಯಲ್ಲಿ ಚಿನ್ನದ ಎಳೆ ಹಾಗೂ ರತ್ನಗಳನ್ನು ಉಪಯೋಗಿಸುತ್ತಿದ್ದು, ಅವು ವಿದೇಶಗಳಲ್ಲಿ ಅತ್ಯಂತ ಜನಪ್ರಿಯವಾಗಿದ್ದವೆಂದೂ ಹೀಗೆ ಭಾರತದಲ್ಲಿ ಪ್ರಾಚೀನ ಕಾಲದಿಂದಲೂ ಕಸೂತಿಕಲೆ ಪ್ರಚಲಿತವಿದ್ದ ಬಗ್ಗೆ ಪ್ರಸ್ತಾಪವಿದೆ.
ಮೊಘಲ್‌ ಆಳ್ವಿಕೆಯಲ್ಲಿ ಕಸೂತಿಗೆ ಹೆಚ್ಚು ಪ್ರಾಶಸ್ತ್ಯ ನೀಡಲಗಿದ್ದು ನಂತರ ಭಾರತೀಯ ಮುಸ್ಲಿಂ ಮತ್ತು ಹಿಂದೂ ಅರಸರು ಈ ಕಲೆಗೆ ಪ್ರಾಧಾನ್ಯ ನೀಡಿದರು.
ಭಾರತದಲ್ಲಿ ಕಸೂತಿ ಸ್ಥಳದಿಂದ ಸ್ಥಳಕ್ಕೆ ವ್ಯತ್ಯಾಸಗೊಂಡಿದ್ದು ದಕ್ಷಿಣಕ್ಕಿಂತ ಉತ್ತರ ಭಾಗದಲ್ಲಿ ಹೆಚ್ಚು ಅಸ್ಪದವಿದೆ. “ಝಿರ್ದೊಂಶಿ’ ಮತ್ತು ‘ಶಿಲ್ಮಾಶಿತಾರಾ’ ಎಂಬ ಕಸೂತಿಯನ್ನು ಪುರುಷರೇ ಬೆಳೆಸುತ್ತಾ ಬಂದಿದ್ದಾರೆ. ೧೭ ಮತ್ತು ೧೮ ನೇ ಶತಮಾನಗಳಲ್ಲಿ ‘ಕಸೂತಿ’ ಹಾಕಿದ ಉತ್ತಮ ವಸ್ತುಗಳು ಭಾರತದಿಂದ ವಿದೇಶಗಳಿಗೆ ರಫ್ತಾಗುತ್ತಿದ್ದವು. ಭಾರತದ ಕಸೂತಿ ಕಲೆಯ ಮೇಲೆ ವಿದೇಶಿಯರ ಪ್ರಭಾವವೂ ಇದೆ. ಕಾಶ್ಮೀರದ ಕಸೂತಿಯು ಟಿಬೇಟಿನ ಮೂಲಕ ಚೀನಾದ ಕಸೂತಿಯಿಂದ ಪ್ರಭಾವಿತಗೊಂಡಿದ್ದು ಪಂಜಾಬಿನ ಹೂ ಕಸೂತಿಯ ಮೇಲೆ ಬಲೂಚಿಸ್ಥಾನದ ಕಸೂತಿಯ ಶೈಲಿಗಳು ಸ್ಪೇನ್‌ ಜರ್ಮನಿಗಳಿಂದ ಪ್ರಭಾವಿತಗೊಂಡಿವೆ.
ಈ ಎಲ್ಲಾ ಶೈಲಿಗಳನ್ನು ಮೈಗೂಡಿಸಿಕೊಂಡು ಭಾರತವು ತನ್ನ ವಿಶಿಷ್ಟ ಶೈಲಿಯನ್ನು ಮೆರೆದಿದೆ. ಮಣಿಪುರದ ಸ್ತ್ರೀಯರು ಹಾಕುವ ರೇಶ್ಮೆ ಹೊಲಿಗೆಯ ಕಸೂತಿ ವಿಶಿಷ್ಟವಾದುದು. ಬನಾರಸದ ಕಲಾಬತ್ತಿನ ಕಸೂತಿಯ ಸೀರೆಗಳು ಭಾತತೀಯ ಮಹಿಳೆಯ ಕಲಾಭಿರುಚಿಗೆ ಸಾಕ್ಷಿಯಾಗಿದೆ.
ಕಸೂತಿಗೆ ಭಾರತದ ಎಲ್ಲಾ ರಾಜ್ಯಗಳಲ್ಲಿ ತನ್ನದೇ ಆದ ಪ್ರಾದೇಶಿಕ ವೈಶಿಷ್ಟ್ಯ ಹಾಗೂ ಹೆಸರುಗಳಿವೆ.
ಕಾಶ್ಮೀರ – ಕಸೀದಾ, ಉತ್ತರ ಪ್ರದೇಶ – ಚಿಕನ್‌, ಮಣಿಪುರ – ಪಾನೈಕ, ಪಂಜಾಬ್‌ – ಪೂಲ್ಕರಿ, ಗುಜರಾತ – ಕಥಿ,ರಾಜಸ್ಥಾನ – ಪಿಚವಾಯಿ, ಬಂಗಾಲ – ಕಂಥೆ, ಬಿಹಾರ – ಕಸಿಧಾ, ಒರಿಸ್ಸಾ – ಅಪ್ಲಿಕ್‌ ಹಿಮಾಚಲ್‌ ಪ್ರದೇಶ – ಛಂಬಾ, ಸಿಂಧಪ್ರಾಂತ – ಕಚ್, ಲಖನೌ – ಚಿಕನ್‌ಕಾಲಿ, ಮಹಾರಾಷ್ಟ್ರ – ಕಶಿದಾ, ಕಸುದಾ, ಪರ್ಶಿಯನ್‌ ಮತ್ತು ಹಿಂದಿ – ಕಶೀದಹ ಹಾಗೂ ಕರ್ನಾಟಕದಲ್ಲಿ ಕರ್ನಾಟಕ ಕಸೂತಿ ಎಂಬುದಾಗಿ ಕರೆಯಲಾಗುತ್ತದೆ.
ನಾಗರಿಕತೆಯ ಸೌಲಭ್ಯಗಳಿಂದ ದೂರವಾಗಿ ಬೆಟ್ಟ ಗುಡ್ಡಗಳಲ್ಲಿ ವಾಸಿಸುತ್ತಿರುವ ಜನರ ರೀತಿ – ನೀತಿ, ಉಡುಗೆ – ತೊಡುಗೆ ನಂಬಿಕೆ – ಸಂಪ್ರದಾಯಗಳು ಆದಿ ಮಾನವರನ್ನು ಹೋಲುತ್ತವೆ. ಅವರ ಉಡುಪು ವೈವಿಧ್ಯಮಯವಾಗಿದ್ದು ಅವರ ಅಲಂಕಾರಪ್ರಿಯತೆಯನ್ನು ತೋರಿಸುತ್ತದೆ. ತೊದವ ಹೆಣ್ಣು ಮಕ್ಕಳು ಮನೆಯಲ್ಲಿರುವಾಗ ಅತಿ ಕಡಿಮೆ ಉಡುಪು ಧರಿಸುತ್ತಿದ್ದು ಯಾರಾದರೂ ಒಳಗೆ ಬರುವ ಸೂಚನೆಗೆ ಹೊರಗಡೆ ದೊಣ್ಣೆಯನ್ನು ನಿಲ್ಲಿಸಿರುತ್ತಾರೆ. ಬಂದವರು ಅದನ್ನು ಬಡಿದರೆ ಗಂಡಸರು ಬಂದರೆಂದೇ ಭಾವಿಸಿ ಮೈತುಂಬಾ ದುಪ್ಪಟಿ ಹೊದ್ದುಕೊಳ್ಳುವರು. ಈ ಉಡುಪಿಗೆ ಕೆಂಪು, ನೀಲಿ ಅಥವಾ ಕಪ್ಪು ಬಣ್ಣಗಳ ಪಟ್ಟಿಗಳಿರುತ್ತವೆ. ಈ ಪಟ್ಟಿಗಳನ್ನು ಕಸೂತಿಯಿಂದ ಹಾಕಿರುತ್ತಾರೆ ಎನ್ನಲಾಗಿದೆ.
ಕೆಲ ವರ್ಷಗಳ ಹಿಂದೆ ಕರ್ನಾಟಕಕ್ಕೆ ಬಂದು ನೆಲೆಸಿದ ಟಿಬೇಟಿಯನ್ನರು ಉಲ್ಲನ್ನಿನಿಂದ ಕಸೂತಿ ಹಾಕಿದ ಉಡುಪುಗಳನ್ನು ತಯಾರಿಸಿ ಮಾರಾಟ ಮಾಡುವುದನ್ನು ಮುಖ್ಯ ವೃತ್ತಿಯನ್ನಾಗಿ ಮಾಡಿಕೊಂಡಿದ್ದಾರೆ.
ಹಿಮಾಲಯದ ಮಡಿಲಲ್ಲಿ ವಿಶಿಷ್ಟ ಬುಡಕಟ್ಟು ಜನಾಂಗ ಕಿನ್ನರರು (ಪಾಂಡವರ ನಾಡು ಕಿನ್ನಾರು) ಆರ್ಯರು ಭರತ ಖಂಡಕ್ಕೆ ಬರುವ ಪೂರ್ವದಲ್ಲಿಯೇ ಇದ್ದ ಒಂದು ಜನಾಂಗವೆಂದು ಇತಿಹಾಸಕಾರರ ಮತ, ಸಂಸ್ಕೃತ ಸಾಹಿತ್ಯದಲ್ಲಿ ಈ ಜನಾಂಗದ ಉಲ್ಲೇಖವಿದೆ ಎನ್ನಲಾಗಿದೆ. ಈ ಕಿನ್ನಾರ ಜನಾಂಗವು ಉಣ್ಣೆಯಿಂದ ವಿವಿಧ ವಿನ್ಯಾಸಗಳ ಉಡುಪುಗಳನ್ನು ತಯಾರಿಸುವುದು ಅವರ ಪ್ರಮುಖ ಕರಕುಶಲ ಕಲೆಯಾಗಿದೆ. ಉಣ್ಣೆಯಿಂದ ಅವರು ತಯಾರಿಸುವ ಉಡುಪುಗಳಲ್ಲಿ ಮುಖ್ಯವಾಗಿ ಕಸೂತಿ ಹಾಕಿದ ಜಮಖಾನೆಗಳು ಹಾಸಿಗೆಗೆ ಹಾಕುವ ಮತ್ತು ಹೊದೆಯುವ ಅರಿವೆಗಳು ಪ್ರಮುಖವಾದವುಗಳು (ಸಂಯುಕ್ತ ಕರ್ನಾಟಕ ದಿ.೨೦.೩.೯೪ ಮಧುರ)
ಕನ್ನಡ ನಾಡಿನ ಬುಡಕಟ್ಟು ಜನರಾದ ಲಂಬಾಣಿಗರು ರಂಗು ರಂಗಿನ ಉಡುಪುಗಳನ್ನು ಧರಿಸುತ್ತಾರೆ. ವಿವಿಧ ಚಿತ್ತಾರಗಳಿಂದ ಕಸೂತಿ ಹಾಕಿದ ಲಂಗ (ಷೇಟೆಯಾ) ಧರಿಸುತ್ತಾರೆ. ಕಾಜಿನ ಬಿಲ್ಲೆಗಳನ್ನು ಕೂಡಿಸಿ ಕಟೇರಿಯಾ, ನಾಯಿ ಉಗುರು, ಖಿಲಣ, ಚಿಣಗಿ ಹೀಗೆ ವಿವಿಧ ಮಾದರಿಯ ಕಸೂತಿ ತೆಗೆದಿರುತ್ತಾರೆ. ಅಲ್ಲಲ್ಲಿ ಕನ್ನಡಿಯ ಚೂರುಗಳನ್ನು ಇಟ್ಟು ಮಾಡಿರುವ ಕಸೂತಿ ಹಾಕಿದ ರವಿಕೆ (ಕಾಂಚಳಿ)ಯು ಎದೆಯ ಭಾಗ ಮುಚ್ಚುವಂತಿರುತ್ತದೆ. ತಲೆಯ ಮೇಲೆ ಹೊದ್ದುಕೊಳ್ಳುವ ಛಾಟಿಯಾ(ಮೇಲು ಹೊದಿಕೆ)ದ ಮುಂಭಾಗದಲ್ಲಿ ಕಿರುಗೆಜ್ಜೆಗಳನ್ನು ಅಳವಡಿಸಿ ಕಾಜಿನ ಬಿಲ್ಲೆಗಳ ಸುತ್ತ ವಿವಿಧ ಬಣ್ಣದ ದಾರಗಳಿಂದ ಕಸೂತಿ ಹಾಕಿರುತ್ತಾರೆ. ಮದುವೆಯ ಸಂದರ್ಭದ ಕೆಲ ವಸ್ತುಗಳಲ್ಲಿ೮ ಗಂಡು ಹಾಕಿಕೊಳ್ಳುವ ಬಟ್ಟೆಗಳೂ ಕಸೂತಿಯಿಂದ ಅಲಂಕೃತಗೊ ಂಡಿರುತ್ತವೆ. “ಕೋತಳಿ’ ಒಂದು ಮೊಳ ಅಗಲದ ಬಟ್ಟೆ ಹಾಕುವ ಚೀಲವನ್ನು ಕರಿ, ಕೆಂಪು ಬಟ್ಟೆಗಳಿಂದ ಹೊಲಿದು ಅದಕ್ಕೆ ಅಂದವಾದ ಕಸೂತಿ ಹಾಕಿ ತಯಾರಿಸುತ್ತಾರೆ. ಲಂಬಾಣಿಗರ ಬದುಕೇ ಕಸೂತಿ. ಕೆಂಪು ಬಣ್ಣದ ಬಟ್ಟೆ ಇವರ ಪ್ರಾಣ, ಸೂಜಿಯು ಲಂಬಾಣಿ ಹೆಂಗಸರ ಒಡನಾಡಿ. ಸಮಯ ಸಿಕ್ಕಾಗಲೆಲ್ಲಾ ಕಸೂತಿಯಲ್ಲಿ ತಮ್ಮ ಕಲೆಯನ್ನು ಮೂಡಿಸುವ ಲಂಬಾಣಿ ಹೆಂಗಳೆಯರಿಗೆ ಇದು ವಂಶಪಾರಂಪರ್ಯದಿಂದ ಬಂದ ಕಲೆಯಾಗಿದೆ.
ಜನಪದ ಕಸೂತಿ : ೩. ಕಸೂತಿ – ಹೆಣಿಗೆ
ಸಾಮಾನ್ಯವಾಗಿ ಕಸೂತಿ ಮತ್ತು ಹೆಣಿಗೆ (ಹೆಣಿಕೆ)ಯನ್ನು ಒಂದೇ ಅರ್ಥದಲ್ಲಿ ಹೇಳಲಾಗುತ್ತಿದೆ. ಕಸೂತಿ ಅಥವಾ ಹೆಣಿಗೆ ಹಾಕುವ ವಿಧಾನದಲ್ಲಿ ಎರಡು ಪ್ರಕಾರಗಳನ್ನು ಗುರುತಿಸಲಾಗುತ್ತಿದ್ದು, ಕೈಕಸೂತಿಯು ಜಾನಪದ ಮಾದರಿಯದಾದರೆ, ಯಂತ್ರದ ಕಸೂತಿಯು ನಾಗರಿಕ ಮಾದರಿಯದಾಗಿದೆ.
ಹೊಲಿಗೆ ಕಲೆಯ ಮುಂದುವರಿಕೆ ಹೆಣಿಗೆಯೆನಿಸಿದೆ. ಹೆಣಿಕೆಯಿಂದ ಅಲಂಕಾರಗೊಂಡ ಬಟ್ಟೆಗಳು ಕಸೂತಿ ಕಲೆಯಲ್ಲಿ ಬರುತ್ತವೆ. ಬಟ್ಟೆಯನ್ನು ಮಡಿಚಿ ಅಥವಾ ತುಂಡು ಬಟ್ಟೆಗಳನ್ನು ಜೋಡಿಸಲು (ಕೌದಿ), ಹೊಲಿದ ಬಟ್ಟೆಯ ಮೇಲೆ ಬಣ್ಣದ ದಾರದಿಂದ ಹಲವು ವಿನ್ಯಾಸಗಳನ್ನು ಹೆಣೆಯಲು ವಿವಿಧ ಹೊಲಿಗೆಗಳನ್ನು ಬಳಸಲಾಗುತ್ತದೆ. ಹೊಲಿಗೆಯಲ್ಲಿ, ಹೆಣಿಕೆಯಲ್ಲಿ ಹಾಗೂ ಕಸೂತಿಯಲ್ಲಿ ಬಟ್ಟೆ, ದಾರ, ಸೂಜಿಯ ಉಪಯೋಗ ಮುಖ್ಯವಾಗುತ್ತದೆ. ಸೂತಿ ಎಂದರೆ ದಾರ. ಅಂತೆಯೇ ಕೈಸೂತಿ – ಕಸೂತಿ ಎಂದಾಗಿದೆ.
ಬಟ್ಟೆಯ ಮೇಲೆ ದಾರದಿಂದ ಮತ್ತು ವಿವಿಧ ಹೊಲಿಗೆಗಳಿಂದ ವಿನ್ಯಾಸಗೊಂಡ ಹೆಣಿಕೆ ಅಥವಾ ಕಸೂತಿ ಒಂದು ಬಗೆಯದಾದರೆ, ದಾರದಲ್ಲಿಯೇ ವಿನ್ಯಾಸಗೊಂಡ ಹೆಣಿಕೆಗಳ ನಮೂನೆಗಳು ಇನ್ನೊಂದು ಪ್ರಕಾರದ್ದು. ದಾರದ ಬದಲಾಗಿ ಉಲ್ಲನ್‌ ಜರಿ ಎಳೆ ಇತ್ಯಾದಿಗಳನ್ನು ಬಳಸಲಾಗುತ್ತದೆ. ದಾರದಲ್ಲಿಯೇ ಹೆಣೆಯುವ ಹೆಣಿಕೆಗಳಲ್ಲಿ ಕೊಕ್ಕೆಸೂಜಿ, ಸೂಜಿ, ಸೂಜನ್‌ಕಡ್ಡಿ ಪಾತ್ರ ಮುಖ್ಯ. ವಿರಳವಾಗಿ ಚರ್ಮ ಅಥವಾ ಇತರ ವಸ್ತುಗಳ ಮೇಲೆ ಮಾಡಿದ ಅಲಂಕಾರಕ್ಕೆ ಕಸೂತಿ ಅಥವಾ ಹೆಣಿಗೆ ಎನ್ನುತ್ತಾರೆ.
ವಿವಿಧ ಪ್ರಕಾರದ ಹೊಲಿಗೆಗಳಾದ ಎಳೆ ಹೊಲಿಗೆ, ಕತ್ತರಿ ಹೊಲಿಗೆ, ಕಾಶ್ಮೀರ ಹೊಲಿಗೆ, ಕಂಬಳಿ ಹೊಲಿಗೆ, ಸರಪಳಿ ಹೊಲಿಗೆ, ರೆಕ್ಕೆ ಹೊಲಿಗೆ, ಅಂಚಿನ ಹೊಲಿಗೆ, ದೇಟಿನ ಹೊಲಿಗೆ, ಗುಂಡಿಮನಿ ಹೊಲಿಗೆ, ಗಂಟಿನ ಹೊಲಿಗೆ, ಎಳೆ ಹೊಲಿಗೆ, ಹೂವಿನ ಹೊಲಿಗೆ, ಜೇನು ಹುಟ್ಟಿನ ಹೊಲಿಗೆ, ಹಗ್ಗದ ಹೊಲಿಗೆ, ಜೇಡದ ಬಲೆ ಹೊಲಿಗೆ, ಮೀನದ ಎಲುಬಿನ ಹೊಲಿಗೆ, ಸುತ್ತಿದ ಹೊಲಿಗೆ ಮುಂತಾದವುಗಳಿಂದ ಬೇರೆ ಬೇರೆ ಹೆಣಿಗೆಗಳನ್ನು ಹೆಣೆಯುತ್ತಾರೆ.
ಬಟ್ಟೆಯ ಮೇಲೆ ದಾರದಿಂದ ಹೆಣೆಯುವುದು
ವಿವಿಧ ಪ್ರಕಾರದ ಹೊಲಿಗೆಗಳಿಂದ ವಿವಿಧ ಬಗೆಯ ಬಟ್ಟೆಯ ಮೇಲೆ ಬಣ್ಣದ ದಾರ ಮತ್ತು ಸೂಜಿಯಿಂದ ಬೇರೆ ಬೇರೆ ವಿನ್ಯಾಸಗಳನ್ನು ತೆಗೆಯುವುದು. ಇದರಲ್ಲಿ ಅನೇಕ ಪ್ರಕಾರದ ಹೆಣಿಕೆಗಳನ್ನು ಅವುಗಳ ಹೊಲಿಗೆಯನ್ನುನುಸರಿಸಿ ನೋಡಬಹುದು. ನಕ್ಷತ್ರದ ಹೆಣಿಕೆ, ಅಂಕುಡೊಂಕಾದ ಸರಪಳಿ ಹೆಣಿಕೆ, ಗರಿಯ ಸರಪಳಿ ಹೆಣಿಕೆ, ಎಲೆಯ ಹೆಣಿಕೆ, ಬಾಣದ ತುದಿಯ ಹೆಣಿಕೆ, ಚೋಳಿನ ಕೊಂಡಿಯ ಹೆಣಿಕೆ, ಉದ್ದಗಿಡ್ಡ ಎಳೆಗಳ ಹೆಣಿಕೆ, ಅಂಚಿನ ಹೆಣಿಕೆ, ಕಡ್ಡಿಯ ಹೆಣಿಕೆ, ಸ್ಯಾಟಿನ್‌ ಹೆಣಿಕೆ, ಗರಿ ಹೆಣಿಕೆ, ಸರಪಳಿಹೆಣಿಕೆ, ಗಂಟಿನ ಹೆಣಿಕೆ, ಗುಂಡಿಮನೆಯ ಹೆಣಿಕೆ ಮೆಂತೆದ ಹೆಣಿಕೆ, ಹೂವಿನ ಹೆಣಿಕೆ ಇತ್ಯಾದಿ.
ನಕ್ಷತ್ರದ ಹೆಣಿಕೆ
ಅಲ್ಜೇರಿಯನ್‌ ಕಣ್ಣಿನ ಹೆಣಿಕೆ, ಈ ಹೆಣಿಕೆಯ ಎಳೆಗಳು, ಮಧ್ಯದ ಒಂದೇ ಮನೆಯಲ್ಲಿ ಕೇಂದ್ರೀಕೃತವಾಗುತ್ತವೆ. ಸಮನಾದ ಎಳೆಗಳನ್ನು ಎಂಟು ದಿಕ್ಕಿನಿಂದ ತೆಗೆದುಕೊಂಡು ಒಂದೇ ಮನೆಯಲ್ಲಿ ಹಾಯಿಸುವುದರಿಂದ ಮಧ್ಯದಲ್ಲಿರುವ ಮನೆ ಕಣ್ಣಿನಂತಾಗುವುದು, ಸೀರೆ, ಕುಪ್ಪಸ, ಮಕ್ಕಳ ಉಡುಪುಗಳ ಒಡಲಲ್ಲಿ ಈ ಹೆಣಿಕೆಯನ್ನು ಹಾಕುವರು.
ಅಂಕುಡೊಂಕಾದ ಸರಪಳಿ
ಎರಡು ಬಟ್ಟೆಗಳನ್ನು ಜೋಡಿಸಿದ ಭಾಗದ ಹೊಲಿಗೆಯು ಕಾಣದಂತೆ ಮಾಡಲು ಈ ಹೆಣಿಕೆಯನ್ನು ಉಪಯೋಗಿಸಬಹುದಾಗಿದೆ. ಬಾಗಿಲಪರದೆ, ಸೀರೆ ಕುಪ್ಪಸಗಳ ಅಂಚುಗಳಲ್ಲಿ ಇದನ್ನು ಹಾಕುತ್ತಾರೆ.
ಗರಿಯ ಸರಪಳಿ
ಪಕ್ಷಿಯ ಗರಿಯ ಹಾಗೆ ಈ ಹೆಣಿಕೆ ಇರುತ್ತದೆ. ಸೀರೆಯ ಅಂಚಿಗೆ ತಲೆದಿಂಬಿನ ಚೀಲಕ್ಕೆ ಹಾಕುವರು.
ಎಲೆಯ ಹೆಣಿಕೆ
ಸುಲಭ ಹಾಗೂ ಬೇಗನೆ ಆಗುತ್ತದೆ. ಬಳ್ಳಿಗಳ ಗೊನೆಗೆ ಹಾಗೂ ಅಂಚಿಗೆ ಈ ಹೆಣಿಕೆ ಉಪಯುಕ್ತ. ಈ ಹೆಣಿಕೆಯೊಂದನ್ನೇ ಹಾಕಿದರೆ ನೊಣದ ಆಕಾರ ಕಾಣುವುದರಿಂದ ಇದಕ್ಕೆ ನೊಣದ ಹೆಣಿಕೆ ಎನ್ನುತ್ತಾರೆ.
ಮುರಿಗೆಯ ಸರಪಳಿ
ಅಲಂಕಾರಕ್ಕಾಗಿ ಬಾಗಿಲು ಕಿಡಕಿಗಳ ಪರದೆಗೆ, ಸೀರೆಗಳ ಅಂಚಿಗೆ, ಟೇಬಲ್‌ ಕ್ಲಾಥ್‌ಗಳಿಗೆ ಹಾಕುತ್ತಾರೆ.
ಜೋಡು ಸರಪಳಿ
ಈ ಹೆಣಿಕೆಯಿಂದ ಪಕ್ಷಿಗಳ ದೇಹವನ್ನು ತುಂಬಹುದಲ್ಲದೇ ಸೀರೆ ಬಾಗಿಲ ಪರದೆಗಳ ಅಂಚನ್ನು ಹೆಣೆಯಬಹುದು.
ಬಾಣದ ತುದಿಯ ಹೆಣಿಕೆ
ಎರಡೂ ಬದಿಗೆ ಸಮ ಅಂತರದಲ್ಲಿ ಎಳೆಗಳನ್ನು ತೆಗೆದುಕೊಂಡು ಮಧ್ಯದಲ್ಲಿ ಒಂದೇ ಮನೆಯಲ್ಲಿ ಹಾಯಿಸಿದರೆ ಈ ಹೆಣಿಕೆಯಾಗುತ್ತದೆ. ಪುಟ್ಟ ಪಕ್ಷಿಗಳ ಗರಿಗಳನ್ನು ಹೆಣೆಯಲು ಇಲ್ಲವೇ ಟೇಬಲ್‌ ಕ್ಲಾಥ್‌ನ್ನು ಅಂಚನ್ನು ಹಾಕಲು ಈ ಹೆಣಿಕೆ ಒಪ್ಪುತ್ತದೆ. ಇಲ್ಲಿ ದಪ್ಪ ದಾರವನ್ನು ಉಪಯೋಗಿಸುವರು.
ಚೋಳಿನ ಕೊಂಡಿಯ ಹೆಣಿಕೆ
ಇಂಗ್ಲೀಷ್‌ ‘ವಾಯ್‌’ (Y) ದಂತೆ ಈ ಹೆಣಿಕೆ ಕಾಣಿಸುತ್ತದೆ. ಬಹಳ ಬೇಗನೆ ಸಾಗುತ್ತದೆ. ಹೂ ಬಳ್ಳಿಗಳ ದೇಟಿಗೆ ಕುಪ್ಪಸದ ಅಂಚಿಗೆ ಸುಂದರವಾಗಿ ಕಾಣಿಸುತ್ತದೆ.
ಉದ್ದಗಿಡ್ಡ ಎಳೆಗಳ ಹೆಣಿಕೆ
ಈ ಹೆಣಿಕೆ ನೋಡಲು ಸ್ಯಾಟಿನದ ಹೆಣಿಕೆಯಂತೆ ಕಾಣಿಸುತ್ತದೆ. ಸ್ಯಾಟಿನ್‌ ಹೆಣಿಕೆಯನ್ನು ಒಂದೇ ಸಮನಾಗಿ ಹೆಣೆಯುವುದರಿಂದ ಅದು ದಪ್ಪ ಕಾಣಿಸುತ್ತದೆ. ಉದ್ದ ಗಿಡ್ಡ ಎಳೆಗಳ ಹೆಣಿಕೆಯಿಂದ ಅಗಲವಾಗಿರುವ ಹೂವನ್ನು ತುಂಬಿದರೆ ನೋಡಲು ವರ್ಣಚಿತ್ರದಂಥೆ ಕಾಣಿಸುತ್ತದೆ.
ಅಂಚಿನ ಹೆಣಿಕೆ
ಟೇಬಲ್‌ ಕ್ಲಾಥ್‌, ಬೆಡ್‌ ಶೀಟ್‌ ಮೊದಲಾದವುಗಳ ಅಂಚನ್ನು ಒಂದು ಇಂಚು ಮಡಿಚಿ ಅಂಚಿನ ಹೊಲಿಗೆ ಹಾಕುವರು.
ಕಡ್ಡಿಯ ಹೆಣಿಕೆ
ಎಲೆ ಮತ್ತು ಹೂವುಗಳ ದೇಟನ್ನು ಹೆಣೆಯಲು ಈ ಹೆಣಿಕೆ ಬಹಳ ಉಪಯುಕ್ತವಾಗುತ್ತದೆ.
ಸ್ಯಾಟಿನ್‌ ಹೆಣಿಕೆ
ಎಳೆಯ ಹೆಣಿಕೆಯನ್ನು ದೂರ ದೂರ ಹಾಕಬೇಕಾಗುವುದು. ಈ ಹೆಣಿಕೆಯನ್ನು ಒಂದಕ್ಕೊಂದು ಹೊಂದಿಸಿ ನೇಯ್ದುಂತೆ ಹೆಣೆಯಬೇಕು. ಹೂವು ಎಲೆಗಳಿಗೆ, ಹೂ ಬಳ್ಳಿಯ ದೇಟಿಗೆ ಈ ಹೆಣಿಕೆ ಸುಂದರವಾಗಿ ಕಾಣಿಸುತ್ತದೆ.
ಗರಿ ಹೆಣಿಕೆ
ಈ ಹೆಣಿಕೆ ಇಂಗ್ಲೀಷ್‌ ‘ವಿ’ (v) ಯನ್ನು ಒಂದಕ್ಕೊಂದು ಜೋಡಿಸಿದಂತೆ ಕಾಣಿಸುತ್ತದೆ. ಬಹಳ ಬೇಗನೆ ಹೆಣೆಯುಬಹುದಾಗಿದೆ. ಸೀರೆ ಕುಪ್ಪಸ ಟೇಬಲ್‌ ಕ್ಲಾಥ್‌ಗಳ ಅಂಚಿಗೆ ಒಪ್ಪುತ್ತದೆ.
ಸರಪಳಿ ಹೆಣಿಕೆ
ಕಾಶ್ಮೀರ ಶಾಲ್‌, ಕೋಟು, ಕೈಚೀಲಗಳಿಗೆ ಸರಪಳಿ ಹೆಣಿಕೆಯನ್ನು ಬಹಳ ಸುಂದರವಾಗಿ ಹೆಣೆಯುತ್ತಾರೆ. ಬಣ್ಣ ಬಣ್ಣದ ದಾರಗಳಿಂದ ಈ ಹೆಣಿಕೆಯನ್ನು ಹೆಣೆದು ಆಕರ್ಷಕವಾಗಿ ಕಾಣುವಂತೆ ಮಾಡುತ್ತಾರೆ. ಎಲೆ ಹೂವುಗಳನ್ನು ತುಂಬಲು, ಪಕ್ಷಿಗಳನ್ನು ತುಂಬಲು, ಬಾಗಿಲಪರದೆಗಳ ಅಂಚಿಗೆ, ಶಾಲುಗಳಿಗೆ ಹಾಕಿದರೆ ಅಂದವಾಗಿ ಕಾಣಿಸುತ್ತದೆ.
ಗಂಟಿನ ಹೆಣಿಕೆ
ಹೂವಿನ ಮಧ್ಯದಲ್ಲಿರುವ ಪರಾಗವನ್ನು ಈ ಹೆಣಿಕೆಯಿಂದ ತುಂಬುವರು. ಸ್ಟ್ರಾಬೆರಿಯಂತಹ ಹಣ್ಣುಗಳಿಗೆ, ಚಿಕ್ಕ ಚಿಕ್ಕ ಹೂವುಗಳಿಗೆ ಮೊಗ್ಗಿಗೆ ದಂಟಿನ ಹೆಣಿಕೆ ಹಾಕುತ್ತಾರೆ.
ಗುಂಡಿ ಮನೆಯ ಹೆಣಿಕೆ
ಈ ಹೆಣಿಕೆಯಿಂದ ವಿವಿಧ ಬಗೆಯ ಹೆಣಿಕೆಗಳನ್ನು ಸಿದ್ಧಗೊಳಿಸಬಹುದಾಗಿದೆ. ಬಟ್ಟೆಗಳಲ್ಲಿ ಹೂ ಬಳ್ಳಿಗಳ ಚಿತ್ರವನ್ನು ಮೂಡಿಸಿ, ಹೂವಿನ ಅಂಚನ್ನು ಎಲೆಯ ಅಂಚನ್ನು ಗುಂಡಿ ಮನೆಯ ಹೆಣಿಕೆಯಿಂದ ಹೆಣಿದು ಸುತ್ತಲಿನ ಭಾಗವನ್ನು ಕತ್ತರಿಸಿದರೆ ಕಟ್‌ವರ್ಕ್ ಬಹಳ ಅಂದವಾಗಿ ಕಾಣಿಸುತ್ತದೆ. ತುಂಡು ಬಟ್ಟೆಯಿಂದ ಹೂವು, ಎಲೆ, ಪಕ್ಷಿ, ಪ್ರಾಣಿಗಳನ್ನು ಕತ್ತರಿಸಿ ಬಟ್ಟೆಗೆ ಹಚ್ಚಿ ಸುತ್ತಲೂ ಗುಂಡಿಮನೆ ಹೆಣಿಕೆಯನ್ನು ಹಾಕಿದರೆ ಅಂದವಾಗಿ ಕಾಣಿಸುತ್ತದೆ.
ಮೆಂತೆದ ಹೆಣಿಕೆ
ಹಿಂದಿನ ಕಾಲದ ಮಹಿಳೆಯರು ಸೀರೆಯ ಸೆರಗಿನ ತುದಿಗೆ ಮೆಂತೆದ ಸಾಲನ್ನು ಅದರ ಮೇಲೆ ಇದೇ ಹೆಣಿಕೆಯಿಂದ ಪಕ್ಷಿಗಳನ್ನೂ ತೆಗೆಯುತ್ತಿದ್ದರು. ಹೂವು, ಎಲೆ, ಪಕ್ಷಿ, ಪ್ರಾಣಿ, ತೊಟ್ಟಿಲು ಮೊದಲಾದವುಗಳನ್ನು ಕ್ರಮಬದ್ಧವಾಗಿ ಹಾಕುತ್ತಿದ್ದರು.
ಹೂವಿನ ಹೆಣಿಕೆ
ಚಿಕ್ಕ ಚಿಕ್ಕ ಹೂವು ಎಲೆಗಳನ್ನು ಹೆಣೆದರೆ ಆಕರ್ಷಕವಾಗಿ ಕಾಣಿಸುತ್ತದೆ. ಬಟ್ಟೆಗಳಲ್ಲಿ ಕನ್ನಡಿ ಕೂಡ್ರಿಸಿ ಹೆಣೆದು ಅದರ ಸುತ್ತಲೂ ಹೂವಿನ ಹೆಣಿಕೆ ಹಾಕಿದರೆ ಅಂದವಾಗಿ ಕಾಣಿಸುತ್ತದೆ.
ದಾರದಲ್ಲಿಯೇ ಹೆಣೆಯುವುದು
ನೂಲನ್ನು ಅಥವಾ ದಾರವನ್ನು ಎಡಗೈ ತೋರು ಬೆರಳಿಗೆ ಸುತ್ತಿಕೊಂಡು, ಅಲ್ಲಿಂದ ದಾರವನ್ನು ಎಡಗೈಯ ಹೆಬ್ಬೆರಳು ಮತ್ತು ನಡುವಿನ ಬೆರಳುಗಳ ಮೂಲಕ ಸ್ವಲ್ಪ ಸ್ವಲ್ಪ ದಾರವನ್ನು ಬಿಚ್ಚುತ್ತಾ ಬಲಗೈಯಲ್ಲಿ ಹಿಡಿದ ಕೊಕ್ಕೆ ಸೂಜಿಯಿಂದ ಹೆಣೆಯುತ್ತಾ ಹೋಗುತ್ತಾರೆ. ಕೊಕ್ಕೆ ಸೂಜಿಯಲ್ಲಿ ಬೇರೆ ಬೇರೆ ನಂಬರುಗಳಿರುತ್ತವೆ.
ಉಲ್ಲನ್‌ ಹೆಣಿಕೆ ಕಡ್ಡಿಗಳಿಂದ ಸ್ವೇಟರ್, ಶಾಲ್‌ ಮೊದಲಾದವುಗಳನ್ನು ಹೆಣೆಯಬಹುದು. ಈ ಹೆಣಿಗೆ ಹೊರದೇಶದ್ದು. ಪರದೇಶದ ಜನರ ಸಂಪರ್ಕದಿಂದ ಉಣ್ಣೆಯ ಹೆಣಿಗೆ ಭಾರತದಲ್ಲಿ ಪ್ರಚಾರಗೊಂಡಿದೆ. ಇದರಲ್ಲಿ ಅನೇಕ ರೀತಿಯ ಹೆಣಿಕೆಗಳುಂಟು. ಸರಪಳಿ ಹೆಣಿಕೆ, ಗಂಟಿನ ಹೆಣಿಕೆ, ಸ್ಕಾರ್ಫ್, ಟೊಪ್ಪಿಗೆ, ಕಾಲುಚೀಲಗಳನ್ನು ಹೆಣೆಯುತ್ತಾರೆ.
ಯಂತ್ರದ ಕಸೂತಿ
ಯಂತ್ರದ ಸಹಾಯದಿಂದ ಆಧುನಿಕ ರೀತಿಯಲ್ಲಿ ಕಸೂತಿ ಹಾಕಲಾಗುತ್ತದೆ. ಕಡಿಮೆ ವೇಳೆಯಲ್ಲಿ ಹೆಚ್ಚು ಕಸೂತಿಯ ನಕ್ಷೆಗಳನ್ನು ತಯಾರಿಸಬಹುದು. ಕ್ರಿ.ಶ. ೧೮೨೯ ರಲ್ಲಿ ಮೊಟ್ಟ ಮೊದಲು ಕಸೂತಿ ಯಂತ್ರದ ಶೋಧನೆಯಾಯಿತು.
ಜನಪದ ಕಸೂತಿ : ೪. ಕರ್ನಾಟಕ ಕಸೂತಿ (1)
ಬಟ್ಟೆಯ ಮೇಲೆ ಸೂಜಿ – ದಾರ ಅಥವಾ ಬಂಗಾರ ಬೆಳ್ಳಿ ಎಳೆಗಳಿಂದ ಮಾಡುವ ಅಲಂಕಾರ ಬಹಳ ಪ್ರಾಚೀನ ಕಾಲದಿಂದಲೂ ಇದೆ. ತಮ್ಮ ಹಾಗೂ ಮಕ್ಕಳ ಬಟ್ಟೆಗಳನ್ನು ಕಸೂತಿಯಿಂದ ಅಲಂಕರಿಸುವುದು ಪ್ರಾಚೀನ ಕರ್ನಾಟಕದ ಮಹಿಳೆಯರ ಹವ್ಯಾಸವಾಗಿದ್ದು, ಸೂಜಿಯ ನೆರವಿನಿಂದ ಬಟ್ಟೆಯ ಮೇಲೆ ಬಣ್ಣ ಬಣ್ಣದ ರೇಶಿಮೆ ಎಳೆಗಳಿಂದ ತಮ್ಮ ಭಾವನೆಗಳನ್ನು ಮೂಡಿಸುತ್ತಿದ್ದರು.
ಕರ್ನಾಟಕದಲ್ಲಿ ಕಸೂತಿ ಕಲೆಯು “ಕರ್ನಾಟಕ ಕಸೂತಿ” ಎಂಬ ಹೆಸರಿನಿಂದ ಕರೆಯಲ್ಪಡುತ್ತದೆ. ಈ ಕಸೂತಿಯು ಹೆಚ್ಚಾಗಿ ಆಷ್ಟ್ರಿಯಾ, ಹಂಗರಿ, ಹಾಗೂ ಸ್ಪೇನ್‌ ದೇಶಗಳ ಕಸೂತಿಯನ್ನು ಹೋಲುತ್ತದೆ. ಜನಪದ ಕಲೆ ಕರ್ನಾಟಕ ಕಸೂತಿಯು ಹಲವಂಶಗಳಲ್ಲಿ ತನ್ನದೇ ಆದ ವಿಶೇಷತೆಯನ್ನು ಹೊಂದಿದೆ.
ಕ್ರಿ.ಶ. ೧೭ನೇ ಶತಮಾನದ ಮೈಸೂರೊಡೆಯರ ಆಶ್ರಯದಲ್ಲಿದ್ದ ಕವಿಯಿತ್ರಿ ಹೊನ್ನಮ್ಮ, ಆಗ ೬೪ ಕಲೆಗಳನ್ನು ತಿಳಿದಿದ್ದ ಮಹಿಳೆಯರು ಆ ಸ್ಥಾನದಲ್ಲಿದ್ದರೆಂದು ತಿಳಿಸುತ್ತಾಳೆ. ಈ ವಿದ್ಯೆಗಳಲ್ಲಿ ಕಸೂತಿಯನ್ನೂ ಸಹ ಪರಿಗಣಿಸಲಾಗಿದೆ. ಚಾಲುಕ್ಯ ಹಾಗೂ ವಿಜಯನಗರ ರಾಜ್ಯ ಆಡಳಿತದಲ್ಲೂ ಈ ಕಲೆಗೆ ಹೆಚ್ಚು ಪ್ರಾಮುಖ್ಯತೆ ನೀಡಲಾಗಿತ್ತು. ಬೇಲೂರು, ಹಳೇಬೀಡು, ಬದಾಮಿ, ಹಂಪೆ, ಮಧುರೈ ತಂಜಾವೂರು ಮೊದಲಾದ ಸ್ಥಳಗಳಲ್ಲಿಯ ಶಿಲ್ಪಕಲೆ, ದೇವಾಲಯ, ಗೋಪುರಗಳು, ಧಾರ್ಮಿಕ ಆಚರಣೆಗಳು ಅಂದಿನ ಮಹಿಳೆಯರ ಮೇಲೆ ಪ್ರಭಾವ ಬೀರಿದ್ದವು. ಪುರುಷ ಕಲಾವಿದರು ಕಲ್ಲಿನಲ್ಲಿ ಮೂರ್ತಿಗಳನ್ನು ಪ್ರಮಾಣಬದ್ಧವಾಗಿ ಕಟೆಯಲೆತ್ನಿಸುತ್ತಿರುವಾಗ ಸ್ತ್ರೀಯರು ತಮ್ಮ ಕಲಾ ಕೌಶಲವನ್ನು ಬಟ್ಟೆಯ ಮೇಲೆ ಸೂಜಿ ದಾರಗಳಿಂದ ತೋರಿಸುತ್ತಿದ್ದರು. ಈ ಕಲೆ ಕೈಯಿಂದ ಕೈಗೆ, ಕಿವಿಯಿಂದ ಕಿವಿಗೆ ಸಾಗುತ್ತಿತ್ತು. ನಾಡಿನ ಬಹುತೇಕ ಹೆಣ್ಣು ಮಕ್ಕಳು ತಮ್ಮ ಮನೆಯ ಜನರ ಬಟ್ಟೆಗಳನ್ನು ಅಂದ ಚಂದದ ಕಸೂತಿಯಿಂದ ಅಲಂಕರಿಸುತ್ತಿದ್ದರು. ನೆಲವುಳುವ ಬಸವಣ್ಣನೂ ಕಸೂತಿವಸ್ತ್ರ ಧರಿಸುತ್ತಿದ್ದದು. ಕರ್ನಾಟಕ ಕಸೂತಿಯಲ್ಲಿ ಗೋಪುರ, ಕಲಶ, ತುಳಸಿಕಟ್ಟಿ, ಹೂಬಳ್ಳಿ, ಗಿಳಿ, ಆನೆ, ತೊಟ್ಟಿಲುಗಳು ರೂಪಿತಗೊಂಡವು. ಬಿಳಿ ಕೆಂಪು, ಹಳದಿ, ಹಸಿರು, ಬಣ್ಣಗಳು ಮುಖ್ಯವಾದವು. ಕರ್ನಾಟಕಕ್ಕೆ ರೇಶ್ಮೆಯು ಮೊದಲು ಕಲ್ಕತ್ತಾದಿಂದ ಬರುತ್ತಿತ್ತು. ಬಿಜಾಪುರದಲ್ಲಿ ಅದನ್ನು ತೊಳೆದು ಒಣಗಿಸುತ್ತಿದ್ದರಂತೆ. ಈಗ ಮೈಸೂರಿನ ರೇಶ್ಮೆ ಉತ್ತಮವಾಗಿದೆ. ರೇಶ್ಮೆಯಲ್ಲಿ ಕಸೂತಿಯು, ಅಂದವಾಗಿಯೂ ನಾಜೂಕಾಗಿಯೂ ಕಾಣಿಸುತ್ತದೆ. ಕನ್ನಡ ನಾಡಿನಲ್ಲಿ ತಯಾರಾಗುತ್ತಿದ್ದ ಕರಿಯ ಚಂದ್ರಕಾಳಿ ಸೀರೆಯ ಮೇಲೆ ಕರ್ನಾಟಕಕಸೂತಿಯ ಎಲ್ಲ ನಮೂನೆಗಳನ್ನು ನೋಡಬಹುದಿತ್ತು. ಪರಸ್ಪೇಟಿ ದಡಿಯ ಹದಿನೆಂಟು ಮೊಳದ ಇಳಕಲ್‌ ಸೀರೆಯ ಅಚ್ಚ ಕೆಂಪು ಮತ್ತು ಬಿಳಿ ರೇಶ್ಮೆ ಎಳೆಗಳಿಂದ ಕೂಡಿದ ಸೆರಗಿನ ಮೇಲಂಚಿಗೆ ಹೂವಿನಸಾಲು, ಗೋಡಂಬಿಯ ಪಟ್ಟಿ ಗೋಪುರಗಳು ಗಿಳಿ ಸಾಲನ್ನು ಹಾಕುತ್ತಿದ್ದರು. ಸೀರೆಯ ಉದ್ದಕ್ಕೂ ಬಿಳಿಯ ನಕ್ಷತ್ರಗಳ ಮಧ್ಯೆ ದೊಡ್ಡ ನಕ್ಷೆಗಳು ಅಲಂಕೃತಗೊಂಡಿರುತ್ತಿದ್ದವು. ಹಳ್ಳಿಯ ಮಹಿಳೆ ಯರು ಸೆರಗನ್ನು ತಲೆಗೆ ಹೊದ್ದುಕೊಳ್ಳುವುದರಿಂದ ಕಸೂತಿಯ ಸುಂದರ ಭಾಗವು ಅವರ ಭುಜ ಹಾಗೂ ತಲೆಯಹಿಂಭಾಗದಲ್ಲಿ ಎದ್ದುಕಾಣುತ್ತದೆ. ಯಾವುದೇ ವಸ್ತ್ರವಿರಲಿ, ಭಾರತೀಯ ಕಸೂತಿ ಕ್ಷೇತ್ರದಲ್ಲಿ “ಕರ್ನಾಟಕ ಕಸೂತಿ”ಗೆ ವಿಶಿಷ್ಟ ಸ್ಥಾನವಿದೆ. ಈ ಕಸೂತಿಯು ಉತ್ತರ ಕರ್ನಾಟಕದ ಒಂದು ಶುದ್ಧ ಜಾನಪದ ಕಲೆಯಾಗಿದ್ದು ಹೆಚ್ಚಾಗಿ ಧಾರವಾಡ ಜಿಲ್ಲೆಯ ಸುತ್ತಮುತ್ತ ಕಾಣಬಹುದಾದುರಿಂದ ಇದು “ಧಾರವಾಡ ಕಸೂತಿ” ಎಂದೂ ಪ್ರಸಿದ್ಧಿ ಪಡೆದಿದೆ.
ಹೊಲಿಗೆಗಳಲ್ಲಿ ಅತಿ ಸೂಕ್ಷ್ಮವಾಗಿರುವ ಧಾರವಾಡ ಅಥವಾ ಕರ್ನಾಟಕ ಕಸೂತಿಯು ತನ್ನ ಸಾಂಪ್ರದಾಯಿಕ ಸ್ವರೂಪವನ್ನು ಉಳಿಸಿಕೊಂಡು ಬಂದಿದ್ದು, ಸೀರೆ ಕುಪ್ಪಸ ಹಾಗೂ ಮನೆಯನ್ನು ಅಲಂಕರಿಸಲು ಬಳಸುವ ವಿವಿಧ ವಸ್ತುಗಳ ಮೇಲೆ ಕಲಾಕಾರರ ಹಸ್ತ ಕೌಶಲ, ಕಲ್ಪನಾಸಾಮರ್ಥ್ಯ ಅವರು ಚಿತ್ರಿಸುವ ವಿವಿಧ ವಿನ್ಯಾಸಗಳಲ್ಲಿ ಪಡಿಮೂಡಿದೆ. ವಿಶಿಷ್ಟವಾಗಿ ಮಹಿಳೆಯರ ಸ್ವತ್ತಾದ ಕಸೂತಿಗೂ ಅವರ ಧಾರ್ಮಿಕ ಮನೋಭಾವಕ್ಕೂ, ನಿಸರ್ಗಕ್ಕೂ ಅಂಟಿದ ನಂಟು ಆಪ್ಯಾಯಮಾನವಾಗಿದೆ.
ಪ್ರಕಾರ
ಕಸೂತಿ ವಿನ್ಯಾಸಗಳನ್ನು ಕ್ರಮಬದ್ಧವಾದ ಉದ್ದ, ಅಡ್ಡ, ಓರೆ, ಹೊಲಿಗೆಗಳಿಂದ ಸರಳವೂ ಸಂಕೀರ್ಣವೂ ಆದ ಉತ್ಕೃಷ್ಟ ಮಾದರಿಗಳಲ್ಲಿ ಬಿಡಿಸಲಾಗುತ್ತದೆ. ಜ್ಯಾಮಿತಿಯ ಬಗ್ಗೆ ಗೊತ್ತಿರದ ಗ್ರಾಮೀಣ ಮಹಿಳೆಯರ ಪ್ರಮಾಣಬದ್ಧವಾದ ವೈವಿಧ್ಯಮಯವಾದ, ಧಾರ್ಮಿಕ ಪ್ರಾಕೃತಿಕ ಹಾಗೂ ಇತರ ನೋಟಗಳು ಸೊಗಸಾಗಿ ಪ್ರತಿಬಿಂಬಿತಗೊಳ್ಳುವ ಕಸೂತಿ ಕಲೆಯು ಅವರ ಸೃಜನಾತ್ಮಕತೆಗೆ ಸಾಕ್ಷಿಯಾಗಿ ದೇಶವಿದೇಶಗಳ ಕಲಾವಸ್ತು ಸಂಗ್ರಹಾಲಯದಲ್ಲಿ ಪ್ರದರ್ಶಿತಗೊಳ್ಳುತ್ತಿದೆ.
“ಕರ್ನಾಟಕ ಕಸೂತಿ”ಯಲ್ಲಿ ಗಾವಂತಿ, ಮುರುಗಿ, ನೇಗಿ, ಮೆಂತ್ಯೆ ಎಂಬ ನಾಲ್ಕು ಪ್ರಕಾರದ ಹೊಲಿಗೆಗಳಿವೆ.
ಗಾವಂತಿ (ಗಾಂವಟಿ, ದೇಶೀ)
“ಗಂಟು” ಎಂಬ ಶಬ್ದದಿಂದ ಗಾವಂತಿ ಹೊಲಿಗೆ ರೂಪುಗೊಂಡಿರುವಂತಿದೆ. ಒಂದು ದಿಕ್ಕಿನಲ್ಲಿ ಸಮಳೆಗಳನ್ನು ಹಾಕುತ್ತ ಹೋಗಿ, ಅವುಗಳ ನಡುವಿನ ಅಂತರವನ್ನು ಹಿಮ್ಮುಖವಾಗಿ ತುಂಬುತ್ತಾ ಬರುವುದರಿಂದ “ಡಬಲ್‌ ಸಮ ಎಳೆ” ಎಂದೂ ಕರೆಯುತ್ತಾರೆ. ಉದ್ದ, ಅಡ್ಡ, ಓರೆಯಾಗಿಯೂ ಈ ಹೊಲಿಗೆಯಿಂದ ಬಿಡುಸುವ ನಕ್ಷೆಗಳ ಮಾದರಿಗಳು ರೇಖಾಕಾರದಲ್ಲಿ ಕಾಣಿಸುತ್ತವೆ.
“ಹಳ್ಳಿಯ ಕಸೂತಿ” ಎಂದು ಕರೆಸಿಕೊಳ್ಳುವ ಇದು ಕರ್ನಾಟಕದ ಇತರ ಕಸೂತಿಗಳಿಗಿಂತ ಭಿನ್ನವಾಗಿದೆ. ಅತ್ಯಂತ ಸುಂದರವೂ ನಯ – ನಾಜೂಕಿನದೂ ಎಂದು ಪ್ರಸಿದ್ಧಿ ಪಡೆದ ಈ ಕಸೂತಿಯು ಎಲ್ಲಿಂದ ಆರಂಭವಾಗಿ ಎಲ್ಲಿಗೆ ಮುಗಿಯುತ್ತದೆ ಎಂಬುದನ್ನು ಗುರುತಿಸಲು ಆಗುವುದಿಲ್ಲ. ಅಷ್ಟು ಸೂಕ್ಷ್ಮವಾಗಿರುವ ಕಸೂತಿಯಲ್ಲಿ ಹೊಸೆಯದ ರೇಶ್ಮೆ ಎಳೆಯನ್ನು ಗಂಟು ಹಾಕದೆ ಬಟ್ಟೆಯ ಎಳೆಗಳನ್ನು ಎಣಿಸಿ, ನಕ್ಷೆಯನ್ನು ಚಿತ್ರಿಸಿಕೊಳ್ಳದೇ ನೇರವಾಗಿ ನಕ್ಷೆಯ ಆಕಾರವನ್ನು ಕಲ್ಪಿಸಿಕೊಂಡು ನೀಟಾಗಿ ಹಾಕುವುದು ವೈಶಿಷ್ಟ್ಯವಾಗಿದೆ. ಕೆಳಗಿನ ಬದಿ ಮತ್ತು ಮೇಲಿನ ಬದಿಯನ್ನು ಬೇಕಾದ ಹಾಗೆ ನೋಡಿದರೂ ವಿನ್ಯಾಸ ಒಂದೇ ರೀತಿಯಾಗಿ ಕಾಣಿಸುತ್ತದೆ. ಈ ಕಸೂತಿಯಲ್ಲಿಯ ಕಲಾತ್ಮಕತೆ ಬೆರಗುಗೊಳಿಸುವಂತಹುದು. ಕಮಲ, ಪದ್ಮ, ಕಲಶ, ಹೂಬಳ್ಳಿ, ನಕ್ಷತ್ರ, ನಂದಿ, ಈಶ್ವರ, ಪಕ್ಷಿ, ಗಿಳಿ, ನವಿಲು ಹೀಗೆ ನೂರಾರು ಬಗೆಯ ಚಿತ್ರಗಳನ್ನು ಗಾವಂತಿ ಹೊಲಿಗೆಯಲ್ಲಿ ಮೂಡಿಸಲು ಸಾಧ್ಯ.
ಮುರುಗಿ (ಮುರ್ಗಿ)
ಮುರುಗಿ ಅಥವಾ ಏಣಿ ಅಥವಾ ಮೆಟ್ಟಿಲಾಕಾರದಲ್ಲಿ ಡಬಲ್‌ ಸಮ ಎಳೆಯನ್ನು ತುಂಬುವುದರಿಂದ ಈ ಹೊಲಿಗೆಗೆ ಮುರುಗಿ ಹೊಲಿಗೆ ಎಂದು ಕರೆಯುತ್ತಾರೆ. ಎಳೆಗಳನ್ನು ಹೆಣೆಯುತ್ತಾ ಹೋದಮತೆ ಕೊನೆಗೆ ನಿಂತಂತೆಯೂ ಮೇಲೆ ಕಸೂತಿಯ ಅರ್ಧ ಭಾಗದಂತೆ ಕಾಣಿಸುತ್ತದೆ. ಬಟ್ಟೆಯ ಮೇಲೆ ಮುರುಗಿಯಾದ ಎಳೆಗಳು ನೋಡಲು ಅಂದವಾಗಿರುತ್ತವೆ. ಗುಡಿ, ಗೋಪುರ, ಕಟ್ಟೆ, ಭಾವಿ, ತೊಟ್ಟಿಲು, ಶಿವಲಿಂಗ, ನಂದಿ, ಕಮಲ ಹೂ, ತೆನೆ, ಮಂಟಪ, ರಥ, ಮೊದಲಾದ ಹಲವಾರು ಚಿತ್ರ ವಿನ್ಯಾಸಗಳನ್ನು ಮುರುಗಿ ಹೊಲಿಗೆಯಿಂದ ಹಾಕಬಹುದು.
ನೇಗಿ (ನೇಱ್ಗಿ )
ಅಡ್ಡ ದಿಸೆಯಲ್ಲಿ ಸಮ ಎಳೆಗಳನ್ನು ಹಾಕಿದ ನಕ್ಷೆಯ ನಮೂನೆಗಳು ನೇಯ್ಗೆ ಬಟ್ಟೆಗಳನ್ನು ಹೋಲುವುದರಿಂದ ಈ ಹೊಲಿಗೆಗೆ ‘ನೇಗಿ’ ಎಂಬ ಹೆಸರು ಬಂದಿದೆ. ಇದಕ್ಕೆ “ರಪು” ಎಂತಲೂ ಕರೆಯುತ್ತಾರೆ. ಬಟ್ಟೆಯ ಮೇಲೆ ತೆಗೆದ ಯಾವುದೇ ವಿನ್ಯಾಸವೂ ಬಟ್ಟೆಯ ಕೆಳಗೂ ಮಾಡುತ್ತದೆ. ಆದರೆ ದಾರದ ಎಳೆಗಳು ಮೇಲೆ ಉದ್ದವಾಗಿದ್ದರೆ ಕೆಳಗಡೆಗೆ ಗಿಡ್ಡವಾಗಿಯೂ, ಮೇಲೆ ಗಿಡ್ಡವಾಗಿದ್ದರೆ ಕೆಳಗಿನ ಭಾಗದಲ್ಲಿ ಉದ್ದವಾಗಿಯೂ ಕಾಣಿಸುತ್ತವೆ. ಚಿತ್ರ ಒಂದೆಯಾಗಿ ಕಂಡರೂ ಮೇಲೆ ಮತ್ತು ಕೆಳ ಭಾಗದಲ್ಲಿ ಎಳೆಗಳು ವಿರುದ್ಧ ದಿಕ್ಕಿನಲ್ಲಿರುತ್ತವೆ. ಗೋಪುರ, ರಥ, ಹೂಬಳ್ಳಿ, ಪಶುಪಕ್ಷಿ, ಮೊದಲಾದ ವಿನ್ಯಾಸಗಳನ್ನು ಈ ಹೊಲಿಗೆಯಿಂದ ತೆಗೆಯಬಹುದು.
ಮೆಂತ್ಯೆ (ಮೇಂಥಿ, ಮೆಂಥೆ)
ಮೆಂತ್ಯೆ ಕಾಳನ್ನು ಈ ಹೊಲಿಗೆ ಹೋಲುತ್ತದೆಯಾದ್ದರಿಂದ ಇದಕ್ಕೆ ಕ್ರಾಸ್‌ ಹೊಲಿಗೆಯೆಂತಲೂ ಕರೆಯುತ್ತಾರೆ. ನೋಡಲು ದಟ್ಟವಾಗಿ ಕಾಣುವ ನಕ್ಷೆಗಳನ್ನು ಬಿಡಿಸಲು ಹೆಚ್ಚು ನೂಲು ಅಥವಾ ರೇಶ್ಮೆ ಬೇಕಾಗುತ್ತದೆ. ನೂಲಿನ ಬಟ್ಟೆಯ ಮೇಲೆ ಅಂದವಾಗಿ ಕಾಣುವ ಈ ಹೊಲಿಗೆಯನ್ನು ರೇಶ್ಮೆ ವಸ್ತ್ರಗಳ ಮೇಲೆಯೂ ಪ್ರಶಸ್ತವಾಗಿ ಕಾಣುವಂತೆ ಹೆಣೆಯುತ್ತಾರೆ. ಇದಕ್ಕೆ ವಿಶೇಷವಾಗಿ ಕನ್ನಡದಲ್ಲಿ ಕತ್ತರಿ ಹೊಲಿಗೆ ಎಂದು ಕರೆಯುತ್ತಾರೆ. ಬಟ್ಟೆಯ ವರ್ಣ ತಿಳಿಯಾಗಿದ್ದರೆ ದಟ್ಟ ಬಣ್ಣದ ದಾರದಿಂದ ಕಸೂತಿ ತೆಗೆಯುವರು. ತೊಟ್ಟಿಲು ತುಳಸಿಕಟ್ಟೆ, ತೇರು, ಬಾಸಿಂಗ ಮತ್ತು ಚೌರಂಗಭಾವಿ, ನಾಯಿ, ಮೊಲ, ಬೆಕ್ಕು, ಭೂಮಿತಿ ಆಕೃತಿ ಹಾಗೂ ಬೆಡಗಿನ ಚಿತ್ರಗಳಿಗೆ ಈ ಹೊಲಿಗೆ ಯೋಗ್ಯವಾಗಿದೆ.
ಗ್ರಾಮೀಣ ಮಹಿಳೆಯರಲ್ಲಿ ತಾವು ಹಾಕುವ ಕಸೂತಿ ನಕ್ಷೆಯ ಬಗೆಗೆ ಇರುವ ಕಲ್ಪನಾಶಕ್ತಿ ಅಗಾಧವಾದುದು. ಬಟ್ಟೆಯ ಎಳೆಗಳನ್ನು ತಮ್ಮ ಕಲ್ಪನೆಯ ಚಿತ್ರದ ಗಾತ್ರಕ್ಕೆ ತಕ್ಕಂತೆ ಎಣಿಸಿಕೊಂಡು ನೇರವಾಗಿ ದಾರವನ್ನು ತುಂಬುತ್ತಾರೆ. ಹೆಚ್ಚು ಅಲಂಕಾರಿಕವಾಗಿ ಕಾಣಲು ಬಣ್ಣದ ದಾರಗಳೊಂದಿಗೆ ಸಣ್ಣ ಸಣ್ಣ ಮಣಿಗಳು, ಟಿಕಳಿಗಳು, ಬಣ್ನದ ಗುಂಡಿ, ಕಡ್ಡಿಗಳು ಕಿರುಗೆಜ್ಜೆಗಳು ಇತ್ಯಾದಿ ವಸ್ತುಗಳನ್ನು ಚಿತ್ರಿಸುತ್ತಾರೆ. ಬಾತುಕೋಳಿ, ಆನೆ, ಶಿವಲಿಂಗ, ಹನುಮಂತ, ಲಕ್ಷ್ಮಿ, ಹೀಗೆ ವಿವಿಧ ಧಾರ್ಮಿಕ ಹಾಗೂ ನಿಸರ್ಗ ದೃಶ್ಯಗಳನ್ನು ಹೆಚ್ಚು ಆಕರ್ಷಕವಾಗಿ ಕಾಣುವಂತೆ ಹೆಣೆಯುತ್ತಾರೆ. ಇಂಥ ಹೆಣಿಕೆಯ ವಸ್ತ್ರಗಳಿಗೆ ಕಟ್ಟುಹಾಕಿಸಿ ಗೋಡೆಗೆ ತೂಗುಬಿಡುತ್ತಾರೆ. ಜನಪದ ಕಸೂತಿಯಲ್ಲಿ ನಿರುಪಯೋಗಿ ವಸ್ತ್ರಗಳೆನಿಸಿದ ಬಳೆಯ ಚೂರು, ಹಳೆಯ ಕಾಳದ ತೂತಿನ ಬಿಲ್ಲೆಗಳು, ಕವಡೆಗಳು, ಗಾಜಿನ ಚೂರುಗಳು ಮೊದಲಾದವುಗಳ ಬಳಕೆ ಸರ್ವೇಸಾಮಾನ್ಯ.
ಪರಿಕರ
ತಮ್ಮ ಅಭಿರುಚಿಯ ಸುಂದರ ಚಿತ್ರಗಳು ಮನಮೋಹಕವಾಗಿ ಕಾಣಿಸಬೇಕು. ಶಾಶ್ವತವಾಗಿ ಉಳಿದುಕೊಳ್ಳಬೇಕೆಂಬುದು ಹಳ್ಳಿಯ ಹೆಣ್ಣು ಮಕ್ಕಳ ಅಪೇಕ್ಷೆಯಾಗಿರುವುದರಿಂದ ಬಟ್ಟೆ, ದಾರ ಇಲ್ಲವೇ ರೇಶ್ಮೆಯ ದಾರ, ಬಟ್ಟೆಯ ಬಣ್ಣದ ಬಗ್ಗೆ ಅವರು ಹೆಚ್ಚು ಜಾಗರೂಕರಾಗಿರುತ್ತಾರೆ. ರಚನೆಯಲ್ಲಿ ಮುಖ್ಯವಾಗಿ ಬಟ್ಟೆ, ದಾರ, ಸೂಜಿ, ಅಂಗುಸ್ಥಾನ ಈ ಮೊದಲಾದ ಸಾಮಗ್ರಿಗಳು ಅಗತ್ಯವಾಗಿವೆ. ನಕ್ಷೆಯ ಪುಸ್ತಕ ಮತ್ತು ಇತರ ಅಲಂಕಾರಿಕ ವಸ್ತುಗಳು ಮೊದಲಾದ ಪರಿಕರಗಳು ಹೆಚ್ಚು ಉಪಯುಕ್ತವಾಗಿವೆ.
ಬಟ್ಟೆ
ಗ್ರಾಮೀಣ ಮಹಿಳೆಯರು ತಮ್ಮ ರೇಶ್ಮೆ ಸೀರೆಯ ಸೆರಗಿನಲ್ಲಿ ಕಸೂತಿ ಬಿಡಿಸಿದ ರೀತಿಯನ್ನು ಗಮನಿಸಿದರೆ, ಮಕ್ಕಳ ಕುಂಚಿಗೆ, ಕಣದ ಕುಪ್ಪಸ, ಕಂಬಳಿಗಳ ಮೇಲಿನ ಕಸೂತಿಗಳು ಈ ಕಲೆಯ ಶ್ರೀಮಂತಿಕೆಯನ್ನು ಪ್ರದರ್ಶಿಸುತ್ತವೆ. ಸಾದಾ ಹತ್ತಿಬಟ್ಟೆ, ಮೇಟಿ ಬಟ್ಟೆ, ಸ್ಯಾಟಿನ್‌ ಬಟ್ಟೆಗಳನ್ನು ಬಳಸುತ್ತಾರೆ. ಯುರೋಪಿನಲ್ಲಿ ನಾರಗಸೆಯ ನಾರಿನಿಂದ ಮಾಡಿದ ಲಿನೆನ್‌ ಬಟ್ಟೆಯ ಮೇಲೆ ನವುರಾದ ತೆಳ್ಳನೆ ಬಟ್ಟೆಯ ಮೇಲೆ ಅಲ್ಲದೇ ನೃತ್ಯಗಾತಿಯರ ಉಡುಗೆಗಳ ಮೇಲೆ ಕಸೂತಿ ಹಾಕುವರು. ಇದು ೭ – ೮ನೇ ಶತಮಾನದಲ್ಲಿ ರೂಢಿಯಲ್ಲಿದ್ದಿತು. ಭಾರತೀಯ ಮಹಿಳೆಯರು ಉಡುವ ಸೀರೆಯಲ್ಲಿ ವೈವಿಧ್ಯಮಯವಾದ ವಿನ್ಯಾಸಗಳನ್ನು ಕಾಣಬಹುದು.
ದಾರ
ಹಿಂದೆ ಕಸೂತಿಗಾಗಿ ಸೀರೆಯ ಸೆರಗಿನ ‘ಕರಿ’ಯಲ್ಲಿನ ದಾರವನ್ನು ಹಾಗೂ ರೇಶ್ಮೆಯನ್ನು ಬಳಸುತ್ತಿದ್ದರು. ಈಗ ನೂಲು, ಉಣ್ಣಿಯ ದಾರಗಳನ್ನು ಉಪಯೋಗಿಸುತ್ತಾರೆ. ಹೊಸೆಯದ ರೇಶೆ, ಎಳೆಗಳಿಂದ ತೆಗೆದ ಕಸೂತಿ ನಯ – ನಾಜೂಕಾಗಿರುತ್ತದೆ. ಹೆಚ್ಚು ಆಕರ್ಷಕವಾಗಿ ಕಾಣುತ್ತದೆ. ಈಗ ಹೊಸೆದ ಆಯಾಂಕರ್ ಡೋಲಿ ದಾರಗಳನ್ನು ಬಳಸುತ್ತಾರೆ. ಚಿನ್ನ ಬೆಳ್ಳಿ ಹಾಗೂ ಇತರ ಲೋಹಗಳ ಸೂಕ್ಷ್ಮವಾದ ಎಳೆಗಳನ್ನು ಬೆಲೆಯುಳ್ಳ ವಸ್ತ್ರಗಳಲ್ಲಿ ಮತ್ತು ಜರಿಯ ಕಸೂತಿ ದಡಿಯ ಸೀರೆ ಹಾಗೂ ಬಟ್ಟೆಗಳನ್ನು ಉದಾಹರಿಸಬಹುದು. ಬಣ್ಣದ ನೂಲಿನಿಂದ ಕಸೂತಿ ಬಿಡಿಸಿದ್ದು ಎದ್ದು ಕಾಣುವಂತಿರಬೇಕು, ಶಾಶ್ವತವಾಗಿ ಉಳಿಯಬೇಕು ಎನ್ನುವ ಕಾರಣದಿಂದ ಪ್ರಾಚೀನರು ಹೆಚ್ಚಾಗಿ ನಿಸರ್ಗ ಬಣ್ಣವನ್ನೇ ಬಳಸಿದರು. ಹಸಿರು, ಕೆಂಪು, ಕೇಸರಿ, ಜಾಂಬಳಿ, ನೀಲಿ – ಕೇಸರಿ, ಬಣ್ಣದ ನೂಲುಗಳು ಹೊಂದಾಣಿಕೆಯಾಗುವಂತೆ ನಕ್ಷೆಗಳನ್ನು ಬಿಡಿಸುತ್ತಾರೆ. ಬಣ್ಣದ ದಾರಗಳ ಸಂಯೋಜನೆಯ ಗ್ರಾಮೀಣ ಹೆಣ್ಣು ಮಕ್ಕಳ ಜಾಣ್ಮೆ ಅವರ ಕಲಾಭಿರುಚಿಯನ್ನು ಎತ್ತಿ ತೋರಿಸುತ್ತದೆ.
ಕನ್ನಡಿಗರ ಕಸೂತಿಯಲ್ಲಿ ಬಿಳಿ – ಕೆಂಪು, ಹಳದಿ – ಹಸಿರು ಬಣ್ಣದ ದಾರವು ಪ್ರಮುಖವಾಗಿದೆ. ಸಿದ್ಧ ದಾರಗಳನ್ನು ಹಾಗೂ ಉಲ್ಲನ್‌ ಜಿನುಗು, ದಪ್ಪ ಎಳೆಗಳ ಬಳಕೆಯೂ ಈಗ ಹೆಚ್ಚಾಗಿದೆ.
ಸೂಜಿ
ಸಾದಾ ಬೇರೆ ಬೇರೆ ನಂಬರಿನ ಸೂಜಿಗಳು, ಕೊಕ್ಕೆ ಸೂಜಿ, ಉಲ್ಲನ್‌ ಹೆಣಿಕೆ ಕಡ್ಡಿಗಳನ್ನು ವಿವಿಧ ಬಗೆಯ ಕಸೂತಿ ತೆಗೆಯಲು ಉಪಯೋಗಿಸುತ್ತಾರೆ.
ಕತ್ತರಿ
ಈ ಹಿಂದೆ ಈಳಿಗೆ, ಕುಡುಗೋಲುಗಳಿಂದ ಬಟ್ಟೆ ಹಾಗೂ ದಾರವನ್ನು ಕತ್ತರಿಸುತ್ತಿದ್ದರು. ಈಗ ಸಣ್ಣ ದೊಡ್ಡ ಕತ್ತರಿಗಳು, ಹಾಗೂ ಬ್ಲೇಡುಗಳನ್ನು ಬಳಸುತ್ತಾರೆ.
ಅಂಗುಸ್ಥಾನ
ಕೈಗೆ ಸೂಜಿ ನೆಡಬಾರದೆಂದು ಕೈ ಬೆರಳಿಗೆ ಲೋಹದ ಸಾಧನವಾದ ಅಂಗುಸ್ಥಾನದ ಬಳಕೆ ಆರಂಭವಾದುದು ಇತ್ತೀಚೆಗಷ್ಟೇ. ಅಂದರೆ ಬಟ್ಟೆ ಮುದುಡದೇ ದಾರದ ವಿನ್ಯಾಸ ನೀಟಾಗಿ ಕುಳಿತುಕೊಳ್ಳುತ್ತದೆ.
ನಕ್ಷೆ ಹಾಕುವ ಪೆನ್ಸಿಲ್‌
ಕರ್ನಾಟಕ ಕಸೂತಿಯಲ್ಲಿ ಎಳೆಗಳನ್ನು ಎಣಿಸಿ ತಮ್ಮ ಕಲ್ಪನೆಯ ಚಿತ್ರವನ್ನು ಹೆಣೆಯಲಾಗುತ್ತದೆ. ಸಮಯದ ಉಳಿತಾಯ ಹಾಗೂ ಶ್ರಮದ ಸರಳತೆಗೋಸ್ಕರ ಕೆಲವರು ಬಟ್ಟೆಯ ಮೇಲೆ ದೊಡ್ಡ, ಸಣ್ಣ ಚಿತ್ರಗಳನ್ನು ಇದ್ದಿಲುತುಂಡು ಇಲ್ಲವೆ ವಿಭೂತಿಯಿಂದ ತೆಗೆಯುತ್ತಿದ್ದರು. ಈಗ ಪೆನ್ಸಿಲ್ಲುಗಳನ್ನು ಬಳಸುತ್ತಾರೆ.
ನಕ್ಷೆಗಳ ಪುಸ್ತಕ
ಭಾರತದ ಬೇರೆ ಬೇರೆ ಪ್ರಾಂತಗಳಲ್ಲಿ ಕಸೂತಿ ನಕ್ಷೆಗೆ ತಮ್ಮದೇ ಆದ ವೈಶಿಷ್ಟ್ಯವಿದೆ. ಬಟ್ಟೆಯ ಹಿನ್ನೆಲೆಯ ಬಣ್ಣಕ್ಕೆ ಒಪ್ಪುವಂತೆ ಹೊಳಪಿನ ಬಣ್ಣ ಬಣ್ಣದ ದಾರಗಳ ಕಸೂತಿಯು ಮನಮೋಹಕ. ಜನಪದರಲ್ಲಿ ಕನ್ಯೆಗೆ ಪ್ರಾಪ್ತವಯಸ್ಸಾಗುವ ಮೊದಲೇ ಕಸೂತಿಯನ್ನು ಕಲಿಸಿಕೊಡುವುದು ಸಂಪ್ರದಾಯವಾಗಿತ್ತು. ತಾಯಿ,ಅಜ್ಜಿ, ಮುತ್ತಜ್ಜಿಯರು ಕಸೂತಿ ಹಾಕಿ ಕಾಯ್ದಿರಿಸಿದ ಮಾದರಿಗಳಿಂದ ವಿನ್ಯಾಸಗಳನ್ನು ಆಯ್ದುಕೊಳ್ಳುತ್ತಿದ್ದರು. ಕಸೂತಿ ಕಲೆಯನ್ನು ಬಲ್ಲವರೆಲ್ಲರ ಬಳಿಯೂ ಒಂದು ಮೀಟರಿನಷ್ಟು ಸಾದಾ ನೂಲು ಬಟ್ಟೆಯ ಮೇಲೆ ಎಲ್ಲ ಬಗೆಯ ನಮೂನೆಗಳು ದಾಖಲಾಗಿರುತ್ತವೆ. ಮುಂದಿನ ಪೀಳಿಗೆಯು ಕಸೂತಿ ಕಲೆಯನ್ನು ಮುಂದುವರೆಸಿಕೊಂಡು ಹೋಗಲು ಒಂದು ಆಧಾರ ಪುಸ್ತಕದ ರೀತಿಯಲ್ಲಿ ಇದು ಕಾಯ್ದಿರಿಸಲ್ಪಟ್ಟಿರುತ್ತದೆ. ಕಡಿಮೆ ಎಂದರೂ ನೂರಿಪ್ಪತ್ತೆರಡು, ನೂರೈವತ್ತು ನಕ್ಷೆಗಳು ಈ ಪುಸ್ತಕದಲ್ಲಿ ದೊರೆಯುತ್ತವೆ. ಮೇಟಿ ಬಟ್ಟೆಯ ಹೊತ್ತಿಗೆಯೂ ಕೆಲವರ ಮನೆಯಲ್ಲಿ ಕಾಣಸಿಗುತ್ತದೆ. ಈ ಕಲೆಯಲ್ಲಿ ನಿರತರಾದವರು ಯಾವುದೇ ಹೊಸ ವಿನ್ಯಾಸವನ್ನು ನೋಡಿದ ಕೂಡಲೇ ತಮ್ಮ ನಮೂನೆ ಹೊತ್ತಿಗೆಯಲ್ಲಿ ಅದನ್ನು ಸೇರ್ಪಡೆ ಮಾಡುವ ಪರಿಪಾಠವಿಟ್ಟು ಕೊಂಡಿರುತ್ತಾರೆ. ಕೆಲವು ಕಡೆಗೆ ನಕ್ಷೆ ಹಾಕಿದ ಬಟ್ಟೆಗಳಿಗೆ ಕಟ್ಟು ಹಾಕಿಸಿ ಶಾಶ್ವತವಾಗಿ ತಮ್ಮ ಮನೆಯ ಗೋಡೆಗೆ ನೇತುಹಾಕಿರುತ್ತಾರೆ.
ಇತರ ಅಲಂಕಾರಿಕ ವಸ್ತುಗಳು
ಕಸೂತಿ ಹೆಚ್ಚು ಅಲಂಕಾರಯುತವಾಗಿ ಕಾಣಲು ಬಣ್ಣದ ಸಣ್ಣ ಸಣ್ಣ ಮಣಿಗಳನ್ನು ಟಿಕಳಿಗಳನ್ನು ಬಳಸಲಾಗುತ್ತದೆ. ಚಿಕ್ಕ ಗೆಜ್ಜೆಗಳು, ಬಿಳಿ ಮುತ್ತುಗಳು, ಕನ್ನಡಿ ಚೂರುಗಳು, ಗುಂಡಿಗಳು ಸಹಿತ ಕಾಣಿಸಿಕೊಳ್ಳುತ್ತವೆ. ಮೊದಲು ತೂತಿನ ಬಿಲ್ಲೆಗಳನ್ನು ಮತ್ತು ಬಳೆಗಳನ್ನು, ಲಂಬಾಣಿಗರು ವಿಶೇಷವಾಗಿ ತಮ್ಮ ಉಡುಪುಗಳಿಗೆ ಕವಡೆಗಳನ್ನು, ಕಿರುಗೆಜ್ಜೆಗಳನ್ನು ಹಚ್ಚಿರುತ್ತಾರೆ.
ಚಿತ್ರ ವಿನ್ಯಾಸ
ದೇವಾಲಯ, ಮೂರ್ತಿ ಶಿಲ್ಪಗಳಿಂದ ಹಿಡಿದು ಎಳೆಯ ಮಗುವಿಗೆ ಆಶ್ರಯ ಕೊಡುವ ತೊಟ್ಟಿಲವರೆಗೆ, ಆನೆಯಿಂದ ಪುಟ್ಟ ಅಳಿಲಿನವರೆಗೆ ಜನಪದ ಕಸೂತಿ ಕಲೆಯ ಚಿತ್ರ ವಿನ್ಯಾಸಗಳು ಹರಡಿಕೊಂಡಿವೆ. ತಾಯಿ ತನ್ನ ದಿನದ ದುಡಿಮೆಯ ನಂತರದ ಬಿಡುವಿನ ವೇಳೆಯಲ್ಲಿ ಮಕ್ಕಳು ತೊಡುವ ಬಟ್ಟೆಯ ಮೇಲೆ ಅವುಗಳಿಗೆ ಪ್ರಿಯವಾದ ಮುದನೀಡುವ ಹೂ, ದ್ರಾಕ್ಷಿ, ತೊಂಡೆ ಬಳ್ಳಿಗಳು, ಗಿಳಿ, ಆನೆ, ಹಸು, ಹೀಗೆ ವಿವಿಧ ಪ್ರಾಣಿ ಪಕ್ಷಿಗಳ ಚಿತ್ರಗಳನ್ನು ಕಸೂತಿಯಲ್ಲಿ ಬಿಡಿಸುತ್ತಿದ್ದರು. ಮನಸ್ಸು ಮತ್ತು ಪ್ರಕೃತಿಯ ಗಾಢಸಂಬಂಧದ ಕಲ್ಪನೆಯನ್ನು ಕಲೆಯಲ್ಲಿ ಮೂಡಿಸುವ ಅವಳ ಜಾಣ್ಮೆ ಮೆಚ್ಚುವಂಥದ್ದು. ದೇವ – ದೇವತೆಗಳೊಂದಿಗಿನ ಗ್ರಾಮೀಣರ ಒಲವು ಅವರ ಕಸೂತಿಯಲ್ಲಿನ ದೇವಾಲಯ, ರಥ ಮೊದಲಾದ ವಿನ್ಯಾಸಗಳಲ್ಲಿ ಸ್ಪಷ್ಟವಾಗಿದೆ. ಹಲವು ಬಗೆಯ ರೂಪು – ರೇಷೆಗಳು ಕಸೂತಿ ನಕ್ಷೆಗಳಲ್ಲಿ ಪ್ರತಿಬಿಂಬಿತಗೊಂಡಿವೆ. ಗೋಪುರ, ಕಲಶ, ತುಳಸಿಕಟ್ಟೆ, ಕಾಳಿನ ತೆನೆಗಳನ್ನು ಬಟ್ಟೆ ಮಾಧ್ಯಮದಲ್ಲಿ ಮೂಡಿಸುವ ಕಲೆ ಅವಳಿಗೆ ಕರಗತವಾಗಿದೆ. ಈ ಎಲ್ಲ ಚಿತ್ರ ವಿನ್ಯಾಸಗಳು ಹೆಂಗಳೆಯರ ಮನಸ್ಸಿನ ಕೋಮಲ ಅಭಿವ್ಯಕ್ತಿಯಾಗಿರುವುದರಿಂದ ಗ್ರಾಮೀಣ ಸಂಸ್ಕೃತಿಯ ಸ್ಪಷ್ಟ ನೋಟವೂ ಓದುಗರಿಗೆ ದಕ್ಕುತ್ತದೆ.
ಕನ್ನಡ ನಾಡಿನಲ್ಲಿ ಬಹು ಹಿಂದಿನಿಂದಲೂ ಇಳಕಲ್‌ ಕರಿಚಂದ್ರಕಾಳಿ ಸೀರೆಯಲ್ಲಿ ಎಳೆಗಳನ್ನು ಎಣಿಸಿ ರೇಶ್ಮೆಯ ಒಂದೆಳೆ ಎರಡೆಳೆ ದಾರದಿಂದ ಸೆರಗಿನ ಮೇಲಂಚಿಗೆ ಹೂವಿನ ಸಾಲು ಗೋಡಂಬಿಯ ಪಟ್ಟಿ, ಗೋಪುರ ಸಾಲು, ಪುಟ್ಟ ಗಿಳಿ ಸಾಲುಗಳಷ್ಟೆ ಅಲ್ಲ ಸೀರೆಯ ಉದ್ದಗಲಕ್ಕೂ ಬಿಳಿಯ ರೇಶ್ಮೆಯ ಚಿಕ್ಕ ದೊಡ್ಡ ಚುಕ್ಕೆಗಳು ಹಾಗೂ ಪುಟ್ಟ ವಿನ್ಯಾಸಗಳನ್ನು ಹಾಕಲಾಗುತ್ತಿದೆ. ಈ ಬಗೆಯ ಸೀರೆಗಳು ಇಂದು ಎಲ್ಲಾದರೊಂದು ನೋಡಲು ಸಿಗುತ್ತವೆ. ಈಗ ಇಂಥ ಸೀರೆಗಳನ್ನು ಉಡುವುದೇ ಒಂದು ಘನತೆಯ ಸಂಕೇತವಾಗಿದೆ.
ಜಗತ್ತಿನ ಬುಡಕಟ್ಟು ಜನಾಂಗದವರು ಒಂದೊಂದು ಪ್ರಾಣಿಯನ್ನು ತಮ್ಮ ಕುಲದೇವತೆಯೆಂದು ಭಾವಿಸಿ ಆರಾಧನೆ ಮಾಡುವುದನ್ನು ಕಾಣುತ್ತೇವೆ. ವೃಕ್ಷಾರಾಧನೆಯು ಪ್ರಾಚೀನವಾದುದೇ. ತುಳಸಿಹಬ್ಬ ಇನ್ನಿತರ ಅನೇಕ ಹಬ್ಬಗಳು ಪ್ರಕೃತಿಯ ಆರಾಧನೆಯೇ ಆಗಿವೆ. ಅನಾದಿಕಾಲದಿಂದಲೂ ಮನುಷ್ಯನಿಗೂ ಪ್ರಕೃತಿಗೂ ಇರುವ ಅವಿನಾಭಾವ ಸಂಬಂಧವನ್ನು ಇವು ಸಂಕೇತಿಸುತ್ತವೆ. ಹಾರಾಡುವ ಗಿಳಿ, ಗುಬ್ಬಿ, ಪಾರಿವಾಳ, ನರ್ತಿಸುವ ನವಿಲು, ಹುಲಿ, ಸಿಂಹ, ಆನೆ, ಕುದುರೆ, ಪ್ರಾಣಿ, ಪಕ್ಷಿಗಳು ಯಾವಾಗಲೂ ಸಜ್ಜನತೆ, ಸಾತ್ವಿಕತೆ, ಗಾಂಭೀರ್ಯ, ಗೌರವಗಳ ಪಕ್ಷ ವಹಿಸುತ್ತವೆ. ಸಾಂಪ್ರದಾಯಿಕ ಕಸೂತಿಯು ಸಂಕೀರ್ಣವೂ, ಸುಂದರವೂ ಆಗಿದೆ. ವಿಶಿಷ್ಟ ಕಲೆಯೆನಿಸಿದ ಕಸೂತಿ ಸಾಧನೆಗೆ ಕಲ್ಪನಾಶಕ್ತಿ, ಅನ್ವೇಷಕ ಬುದ್ಧಿ ಬೇಕು.
ಧಾರ್ಮಿಕ ನಂಬುಗೆ, ಯಾತ್ರೆ, ಅರ್ಚನೆ, ಆಚರಣೆ, ತೇರು, ಪಲ್ಲಕ್ಕಿ ಅಂಬಾರಿ, ಗೋಪುರ, ಇತ್ಯಾದಿ ಜನಪದ ಶೈಲಿಯ ಮಾದರಿಗಳು ಇಲ್ಲಿ ಎಡೆಪಡೆದಿವೆ. ರಾಮಾಯಣ, ಮಹಾಭಾರತ, ಪೌರಾಣಿಕ ಪ್ರಸಂಗಗಳು, ದೇವತೆಗಳು, ಕೃಷ್ಣಾವತಾರದ ದೃಶ್ಯಗಳು, ಹೀಗೆ ಗ್ರಾಮೀಣರಿಗೆ ನಮ್ಮ ಕಾವ್ಯ ಪುರಾಣಗಳ ಪರಿಚಯವಿದೆ. ಈ ತಾತ್ವಿಕ ಹಿನ್ನೆಲೆಯಲ್ಲಿ ಅವರ ಜೀವನ ವಿಧಾನದ ಸ್ಪಷ್ಟ ತಿಳುವಳಿಕೆಯು ಅವರ ಕಸೂತಿಗಳಲ್ಲಿ ಒಡಮೂಡಿದೆ. ಹರಿಶ್ಚಂದ್ರನ ಸತ್ಯ, ಬಲಿಚಕ್ರವರ್ತಿಯ ತ್ಯಾಗ, ಸೀತೆಯ ಪಾತಿವ್ರತ್ಯ, ಹನುಮಂತನ ಸ್ವಾಮಿಭಕ್ತಿ, ಇವೆಲ್ಲಾ ಗ್ರಾಮೀಣರಿಗೆ ದಾರಿತೋರಿವೆ. ಮಹಿಳೆಯರು ತಾವು ಕಲ್ಪಿಸಿದಂತೆ ಬಾಗಿಲ ಪರದೆ, ಮೇಲು ಹೊದಿಕೆ, ದೇವರ ಎಡೆತಾಟನ್ನು ಮುಚ್ಚುವ ವಸ್ತ್ರಗಳಲ್ಲಿ ಕಸೂತಿ ಹಾಕುತ್ತಾರೆ. ಹಿತೋಪದೇಶಗಳ ಸಂದರ್ಭ, ಕೃಷ್ಣ ಅರ್ಜುನನಿಗೆ ಸಾರಥಿಯಾದ ಚಿತ್ರಣ, ಪಗಡೆಯಾಟದ ಹಾಸಿನ ಚಿತ್ರಣಗಳೆಲ್ಲಾ ಜನಪದ ಚಿತ್ರಕಲೆಯ ವೈಶಿಷ್ಟ್ಯವಾಗಿವೆ. ಆಯಾ ಧರ್ಮದವರು ತಮ್ಮ ಧಾರ್ಮಿಕ ಸ್ಥಳಗಳು, ದೈವಗಳನ್ನು ಕಸೂತಿ ಕಲೆಯ ಮೂಲಕ ಶಾಶ್ವತವಾಗಿಸುತ್ತಾರೆ. ಕಲೆಯು ಧಾರ್ಮಿಕ ಹಿನ್ನೆಲೆಯಲ್ಲಿ ಹೇಗೆ ಮಾರ್ಪಾಡು ಹೊಂದುತ್ತದೆ ಎಂಬುದನ್ನು ಇಲ್ಲಿ ಗಮನಿಸಬಹುದು.
ಕಸೂತಿಯ ಚಿತ್ರಗಳನ್ನು ಪ್ರಮುಖವಾಗಿ ೧. ಪ್ರಾಕೃತಿಕ ೨. ಧಾರ್ಮಿಕ ೩. ಅಲಂಕಾರಿಕ ಹಾಗೂ ೪. ಇತರ ಎಂದು ವರ್ಗೀಕರಿಸಿಕೊಳ್ಳಬಹುದು.

ಕಸೂತಿಯ ಚಿತ್ರಗಳನ್ನು ಪ್ರಮುಖವಾಗಿ ೧. ಪ್ರಾಕೃತಿಕ ೨. ಧಾರ್ಮಿಕ ೩. ಅಲಂಕಾರಿಕ ಹಾಗೂ ೪. ಇತರ ಎಂದು ವರ್ಗೀಕರಿಸಿಕೊಳ್ಳಬಹುದು.
೧. ಪ್ರಾಕೃತಿಕ
ಮನುಷ್ಯನಿಗೂ ಪ್ರಕೃತಿಗೂ ಇರುವ ಸಂಬಂಧ ಅನ್ಯೋನ್ಯವಾದುದು. ಗ್ರಾಮೀಣ ಮಹಿಳೆಯರ ಬದುಕು ಪ್ರಕೃತಿಯ ಮಡಿಲಲ್ಲಿ ಸಾಗುತ್ತಿರುವಾಗ ಅದುವೇ ಅವರಿಗೆ ಸ್ಫೂರ್ತಿಯ ನೆಲೆಯಾಗಿ ಪರಿಣಮಿಸಿದೆ. ಹುಲಿ, ಸಿಂಹಗಳಂತಹ ಕ್ರೂರ ಪ್ರಾಣಿಗಳಿಗೆ ಕಸೂತಿಯಲ್ಲಿ ಸ್ಥಾನ ದೊರಕಿದೆ. ನಾನಾ ಬಗೆಯ ಪಕ್ಷಿ ಸಂಕುಲ, ಕುಣಿವ ನವಿಲು, ಹಾರುವ ಹಕ್ಕಿ, ಹಾಡುವ ಕೋಗಿಲೆ, ಹೂ ಬಳ್ಳಿಗಳ ಅಲಂಕರಣ ಕಸೂತಿಗೆ ಆಕರ್ಷಕ ಸಾಮಗ್ರಿಗಳಾಗಿವೆ. ಇಲ್ಲಿಯೂ ೧. ಪ್ರಾಣಿಗಳು ೨. ಪಕ್ಷಿಗಳು ೩. ಗಿಡ, ಹೂ – ಬಳ್ಳಿಗಳು ಎಂಬುದಾಗಿ ವಿಭಾಗಿಸಿಕೊಳ್ಳಲು ಸಾಧ್ಯವಿದೆ.
i) ಪ್ರಾಣಿಗಳು: ಆನೆ, ಕುದುರೆ, ಜಿಂಕೆ, ಹುಲಿ, ಸಿಂಹ ಮೊದಲಾದ ಪ್ರಾಣಿಗಳು ವಿಶೇಷವಾಗಿ ಕಾಣಿಸಿಕೊಳ್ಳುತ್ತವೆ. ಮಹಿಳೆಯ ಮನಸ್ಸಿಗೆ ಧೈರ್ಯ, ಸಂತೋಷಕೊಡುವ ಪ್ರಾಣಿಗಳು ಅವಳ ಕಸೂತಿಯಲ್ಲಿ ಮೂಡಿ ಬಂದಿವೆ. ಸೀತೆಗೆ ಜಿಂಕೆ ಪ್ರಿಯಾವಾದರೆ ಜನಪದ ಮಹಿಳೆಗೂ ಅದು ಪ್ರಿಯವಾದ ಪ್ರಾಣಿಯಾಗಿಬಿಡುತ್ತದೆ. ಭಯ ಹುಟ್ಟಿಸುವ ಹಾವು ರಂಗೋಲಿಯಲ್ಲಿ ಕಾಣಿಸಿಕೊಂಡರೆ ಇಲ್ಲಿ ಇಲ್ಲವೇ ಇಲ್ಲ ಎನ್ನುವಂತಿದೆ. ಆನೆ ಪ್ರಧಾನವಾಗಿ ಕಸೂತಿಯಲ್ಲಿ ಕಾಣಸಿಗುತ್ತದೆ.
ii) ಪಕ್ಷಿ ಮತ್ತು ಕೀಟಗಳು: ವಿಶೇಷವಾಗಿ ನವಿಲು, ಗಿಳಿ, ಗುಬ್ಬಿ, ಪಾರಿವಾಳ, ಹಂಸ, ಇಣಚಿಗಳನ್ನು ಬಣ್ಣ ಬಣ್ಣದ ದಾರಗಳಲ್ಲಿ ಕಸೂತಿ ತೆಗೆಯುವರು. ಕಾಗೆ ಹದ್ದುಗಳು ಅಪಶಕುನ ಎಂಬ ಭಾವನೆಯಿಂದಲೇ ಬಹುತೇಕವಾಗಿ ಮಹಿಳೆಯರು ತಮ್ಮ ಕಸೂತಿಯಲ್ಲಿ ಅವುಗಳನ್ನು ದೂರವಿರಿಸಿದ್ದಾರೆ. ಜೇನ್ನೊಣಗಳಲು ಸಿಹಿ ಜೇನನ್ನು ಕೊಡುವ ಕಾರಣದಿಂದ ಅದಕ್ಕೆ ಮತ್ತು ಕಸೂತಿಗೆ ಸ್ನೇಹವುಂಟು. ಜರಿ ಮತ್ತು ಚೇಳುಗಳನ್ನು ಹಚ್ಚೆಯಲ್ಲಿ ವಿಶಿಷ್ಟವೆಂಬುದಾಗಿ ಪರಿಗಣಿಸಿದರೆ, ಕಸೂತಿಯಲ್ಲಿ ಇವು ಕಾಣಿಸಿಕೊಂಡರೂ ತೀರಾ ಅಪರೂಪ.
iii) ಗಿಡ ಹೂ ಬಳ್ಳಿಗಳು: ಗಿಡ ಬಳ್ಳಿ, ಹಣ್ಣು ಹೂಗಳು, ಮನಸ್ಸಿಗೆ ನೆಮ್ಮದಿಯನ್ನು ಸಮೃದ್ಧತೆಯನ್ನು ಒದಗಿಸುತ್ತವೆ. ತುಳಸಿಗಿಡಕ್ಕೆ ಕಸೂತಿಕಲೆಯಲ್ಲಿ ಹೆಚ್ಚು ಪ್ರಾಮುಖ್ಯತೆ ಇದೆ. ಅದರಂತೆ ಕಮಲದ ಹೂವಿಗೆ ಅಲ್ಲಿ ಪ್ರಾಶಸ್ತ್ಯವಿದೆ. ಇವು ಪವಿತ್ರವೆಂಬ ಕಾರಣದಿಂದಲೇ ಬಟ್ಟೆಯಲ್ಲಿ ಈ ಚಿತ್ರಗಳನ್ನು ಬಿಡಿಸುವಾಗ ಮಹಿಳೆಯರ ಮನಸ್ಸು ಸಂಪೂರ್ಣವಾಗಿ ತೊಡಗಿಕೊಂಡಿರುತ್ತದೆ. ದ್ರಾಕ್ಷಿಬಳ್ಳಿ, ಮೆಂತ್ಯೆಬಳ್ಳಿ, ಬಟಗಡ್ಲಿ ಬಳ್ಳಿ ಚೆನ್ನಂಗಿ ಬಳ್ಳಿ, ಇತ್ಯಾದಿಗಳು ವಿಶೇಷ ಅವಕಾಶ ಪಡೆದಿವೆ. ಮಹಿಳೆಯರ ಕೋಮಲ ಮನೋಭಾವವು ವಿವಿಧ ಬಳ್ಳಿಗಳಲ್ಲಿ ವ್ಯಕ್ತಕೊಂಡಿದೆ. ಮಾವಿನಕಾಯಿ, ಗೋಡಂಬಿ ಚಿತ್ರವಿರುವ ಅಂಚುಗಳು ಸುಂದರವಾಗಿರುತ್ತವೆ. ಮೇಜು, ಕುರ್ಚಿ ಗೋಡೆಗೆ ಹಾಕಬಹುದಾದ ಅಲಂಕಾರವಸ್ತ್ರಗಳು ಈ ಬಗೆಯ ಕಸೂತಿಯಿಂದ ಮೆರೆಯುತ್ತವೆ.
೨. ಧಾರ್ಮಿಕ
ಜನಪದರು ಅನುಸರಿಸುವ ಧರ್ಮಗಳು ಅವರವರ ನಂಬಿಕೆಗಳು, ಅವರು ಆಚರಿಸುವ ಆಚರಣೆಗಳು ಕಸೂತಿಕಲೆಯಲ್ಲಿ ಪ್ರತಿಬಿಂಬಿತಗೊಂಡಿರುತ್ತವೆ. ಹಬ್ಬ ಜಾತ್ರೆಗಳಲ್ಲಿ ರಥದ ಗೋಪುರದ ಅಲಂಕಾರ, ಎಳೆಯುವ ಚಿತ್ರ, ಶಿವಲಿಂಗ, ಎಣ್ಣೆದೀಪಗಳು, ಮೆರವಣಿಗೆಯ ಆನೆ, ಅಂಬಾರಿ, ಹನುಮಂತನ ಪಲ್ಲಕ್ಕಿ, ರಾಮನತೊಟ್ಟಿಲು, ಮೊದಲಾದ ವಿನ್ಯಾಸಗಳು ಗ್ರಾಮೀಣರ ಧಾರ್ಮಿಕ ಹಿನ್ನೆಲೆಯಲ್ಲಿ ಮೂಡಿಬಂದಿವೆ. ಚಾಲುಕ್ಯರ ಕಾಲದಲ್ಲಿ ಮಧುರೈ ತಂಜಾವೂರು, ಇತ್ಯಾದಿ ಸ್ಥಳಗಳಲ್ಲಿ ಕಟ್ಟಿಸಿದ ದೇವಮಂದಿರಗಳ ಶಿಲ್ಪಕಲೆ, ದೇವಸ್ಥಾನ, ಗೋಪುರಗಳು, ದೇವಾಲಯದ ಇತರ ಭಾಗಗಳು, ದೇವತಾರಾಧನೆ ಧಾರ್ಮಿಕ ಉತ್ಸವ ಮೊದಲಾದ ಪವಿತ್ರ ವಿಚಾರಗಳು ಮಹಿಳೆಯರ ಜನಜೀವನದ ಮೇಲೆ ಸಾಕಷ್ಟು ಪ್ರಭಾವ ಬೀರಿದವು. ತೇರು, ಶಿವಬಾಸಿಂಗ, ನಂದಿ, ಸ್ವಸ್ತಿಕ, ಹನುಮಂತ, ಸೂರ್ಯ, ಶಂಖ, ರಾಮನತೊಟ್ಟಿಲು, ಕಾಳಿಂಗಕೊಳ, ಅಷ್ಟಕೊಳ, ಮಂಟಪ, ಆನೆ ಅಂಬಾರಿ, ದೀಪ ಸ್ತಂಭಗಳು ಮುಂತಾದವುಗಳು ಹಲವು ನಂಬಿಕೆಗಳಿಗೆ ಸಂಬಂಧಿಸಿದ ಚಿತ್ರಗಳು ಕಸೂತಿ ಕಲೆಯಲ್ಲಿ ಸೇರ್ಪಡೆಯಾಗುತ್ತವೆ. ಸ್ವಸ್ತಿಕದ ಚಿತ್ರ ವಿಶಿಷ್ಟವೆನಿಸಿದೆ. ಧಾರ್ಮಿಕ ಕಸೂತಿ ಚಿತ್ರಗಳಲ್ಲಿ ಪುರುಷರು ಕೂಡ ಪಾಲ್ಗೊಂಡಿದ್ದಾರೆ. ಎತ್ತುಗಳ ಮೇಲೆ ಹಾಕುವ ಜೂಲದ ಚಿತ್ರಗಳು, ಮೈಲಾರದೇವರ ಭಕ್ತರಾದ ಗೊರವಯ್ಯಗಳು ಹಾಕಿಕೊಳ್ಳುವ ವೇಷಭೂಷಣಗಳು ಪುರುಷರ ಕಸೂತಿಗಳೆಂದು ಕರೆಯಲ್ಪಟ್ಟಿವೆ.
ಗ್ರಾಮೀಣ ಮಹಿಳೆಯರು ಬಾಗಿಲಪರದೆಯಂತಹ ವಸ್ತ್ರಗಳ ಮೇಲೆ ತಾವು ನಂಬಿಕೊಂಡ ದೇವತೆಗಳ ಕಸೂತಿ ತೆಗೆಯುತ್ತಾರೆ. ವಿಶೇಷವಾಗಿ ವಿಘ್ನನಿವಾರಕ ಗಣೇಶ, ಲಕ್ಷ್ಮೀದೇವಿ, ಶಿವ, ಸರಸ್ವತಿ, ಬ್ರಹ್ಮ, ವಿಷ್ಣು, ಗ್ರಾಮದೇವತೆಗಳು, ಬಾಳಿಗೆ ಪುನಶ್ಚೇತನ ಒದಗಿಸುವ ಊರಿನ ಉತ್ಸವಗಳ ಚಿತ್ರಗಳು ಅವರ ಬಣ್ಣ ಬಣ್ಣದ ದಾರದಲ್ಲಿ ಕಂಗೊಳಿಸಿವೆ.
ಜನಪದರ ಜೀವನಕ್ಕೆ ನೈತಿಕ ಮೌಲ್ಯಗಳು ಅಮೂಲ್ಯವಾದವುಗಳು, ಉತ್ತಮ ಬಾಳಿಗೆ ಆಸರೆಯಾಗಿರುವಂತಹವು. ಅಂತೆಯೇ ಪೌರಾಣಿಕ ವ್ಯಕ್ತಿಗಳು ಅವರಿಗೆ ಮಾರ್ಗದರ್ಶನ ಮಾಡುತ್ತಿರುವವರು, ಬಲಿ ಚಕ್ರವರ್ತಿ, ಸತ್ಯಹರಿಶ್ಚಂದ್ರ ಮೊದಲಾದ ಆದರ್ಶ ವ್ಯಕ್ತಿಗಳು ಕಸೂತಿಕಲೆಯಲ್ಲಿ ದರ್ಶನವೀಯುತ್ತಾರೆ.
ರಾಮಾಯಣ, ಮಹಾಭಾರತಗಳನ್ನು ಗ್ರಾಮೀಣರು ಗೌರವದಿಂದ ಕಾಣುತ್ತಾರೆ. ಅಶೋಕವನದಲ್ಲಿ ಸೀತೆ, ಪತಿಧ್ಯಾನದಲ್ಲಿ ಮಗ್ನಳಾಗಿರುವ ರೀತಿ ಅವರ ಕಸೂತಿಯಲ್ಲಿ ಮನೋಜ್ಞವಾಗಿರುತ್ತದೆ. ಲವ – ಕುಶರು, ಹನುಮಂತ ಅಲ್ಲದೇ ರಾಮಾಯಣದ ಅನೇಕ ಸನ್ನಿವೇಶಗಳು ಅವರ ಕಲ್ಪನೆಗೆ ನಿಲುಕಿವೆ. ಮಹಾಭಾರತದ ಕಥೆಗಳು, ಉಪಕಥೆಗಳು, ಕೃಷ್ಣನ ಬಾಲಲೀಲೆ, ಗೀತೋಪದೇಶದ ಸಂದರ್ಭ ಇತ್ಯಾದಿಗಳು ಮಹಿಳೆಯರ ಮನಸ್ಸನ್ನು ಸ್ಪಂದಿಸಿದ ಬಗೆ ಅವರ ಕಲೆಯಲ್ಲಿ ವ್ಯಕ್ತಗೊಂಡಿರುವ ರೀತಿ ಆಶ್ಚರ್ಯವನ್ನುಂಟು ಮಾಡುತ್ತದೆ. ಅಕ್ಷರ ಕಲಿಯದ ನಾರಿಯರ ಅನುಪಮ ಅಭಿವ್ಯಕ್ತಿಪ್ರೌಢಿಮೆಯು ಧಾರ್ಮಿಕ ಕ್ಷೇತ್ರಗಳಾದ ಧರ್ಮಸ್ಥಳ, ಉಳವಿ, ಮೈಲಾರಗುಡ್ಡ, ಶ್ರೀಶೈಲ, ಹಂಪಿ ತೇರುಗಳನ್ನು ಬಟ್ಟೆಯಲ್ಲಿ ಹಿಡಿದಿಡುವ ಅವರ ರೀತಿಯಲ್ಲಿ ಸ್ಪಷ್ಟವಾಗಿ ಗೋಚರಿಸುತ್ತದೆ.
೩) ಅಲಂಕಾರಿಕ
ಸೌಂದರ್ಯಮೂಲ ಕಸೂತಿ ಕಲೆಯು ತನ್ನ ವಿನ್ಯಾಸ ಹಾಗೂ ಬಣ್ಣಗಳ ಸಂಯೋಜನೆಗಳಿಂದ ನೋಡುವ ಕಣ್ಣು – ಮನಗಳನ್ನು ತುಂಬಿಕೊಳ್ಳುವುದು ಮಾನವ ಸೃಷ್ಟಿಸಂಬಂಧದ ಅದ್ಭುತ ಕೊಡುಗೆಯೆಂದರೆ ತಪ್ಪಾಗದು. ರಥದ ಗೋಪುರವು ಮರದ ರೆಂಬೆಗಳಿಂದ ಹಕ್ಕಿಗಳಿಂದ ಅಲಂಕೃತಗೊಂಡುದು, ವಿವಿಧ ಆಸನಗಳು, ಹೂಕುಂಡಗಳು, ಭೂಮಿತಿ ನಕ್ಷೆಗಳಾದ ವರ್ತುಳ, ಚೌಕಾಕಾರ, ಅಷ್ಟಕೋನ ಅಲ್ಲದೆ ಆಕಾಶಬುಟ್ಟಿ ಅಲಂಕಾರಿಕ ದೀಪಸ್ತಂಭಗಳು ಪ್ರಾಕೃತಿಕ ಹಲವಾರು ಚಿತ್ರಗಳು ಕಲಾಪೂರ್ಣವಾಗಿರುತ್ತವೆ. ಇವುಗಳಿಗೂ ರಂಗೋಲಿಯ ಚಿತ್ರಗಳ ರೇಖಾ ವಿನ್ಯಾಸಗಳಲ್ಲಿ ಹೋಲಿಕೆಯನ್ನು ಗಮನಿಸಬಹುದು. ಕಮಲಾಸನಗಳು, ಹೂವಿನ ಪಟ್ಟಿ, ಗೋಡಂಬಿ ಪಟ್ಟಿಗಳು, ಆಕಾಶಬುಟ್ಟಿ, ಹೂದಾನಿಗಳು, ಜಿಂಕೆ ಹೂದಾನಿ, ನವಿಲು ಹೂದಾನಿಗಳು ಅಲಂಕಾರಿಕ ಕಸೂತಿಗಳೆನಿಸಿವೆ. ಮಕ್ಕಳ ಉಡುಗೆಗಳಲ್ಲಿ ಹಾಸಿಗೆ ಹೊದಿಕೆಗಳಲ್ಲಿ, ಬಾಗಿಲ ತೋರಣ, ತಲೆದಿಂಬಿನ ಚೀಲಗಳಲ್ಲಿ ಈ ಬಗೆಯ ವಿನ್ಯಾಸಗಳು ತುಂಬಾ ಆಕರ್ಷಕವಾಗಿರುತ್ತವೆ.
೪. ಇತರ
ಐತಿಹಾಸಿಕ, ಸಾಮಾಜಿಕ, ರಾಜಕೀಯಕ್ಕೆ ಸಂಬಂಧಿಸಿದ ಕಸೂತಿ ನಕ್ಷೆಗಳು ಆಯಾ ಪ್ರದೇಶದ ಪ್ರಾದೇಶಿಕ ವೈವಿಧ್ಯಗಳಾಗಿ ಕಸೂತಿ ಕಲೆಯಲ್ಲಿ ಕಂಡುಬರುತ್ತವೆ.
ಬಸವೇಶ್ವರ, ಅಕ್ಕಮಹಾದೇವಿ ಹಾಗೂ ಇನ್ನಿತರ ಶರಣ – ಶರಣೆಯರು, ಬುದ್ಧ ಮಹಾವೀರ, ಪೈಗಂಬರ ಮೊದಲಾದ ಧಾರ್ಮಿಕ ಮಹಾಪುರುಷರು, ಅಶೋಕಚಕ್ರವರ್ತಿ, ಕೃಷ್ಣದೇವರಾಯ, ಟಿಪ್ಪುಸುಲ್ತಾನ, ಸಂಗೊಳ್ಳಿರಾಯಣ್ಣ, ಕಿತ್ತೂರ ಚೆನ್ನಮ್ಮರಂಥಹ ಐತಿಹಾಸಿಕ ವೀರರು ಕಸೂತಿಯಲ್ಲಿ ಕಾಣಿಸಿಕೊಳ್ಳುತ್ತಾರೆ.
ರಾಜಕೀಯ ನಾಯಕರುಗಳೆನಿಸಿದ ಮಹಾತ್ಮಾಗಾಂಧಿ, ನೆಹರು, ಇಂದಿರಾಗಾಂಧಿ, ಸುಭಾಷ್‌ಚಂದ್ರ ಭೋಸ್‌, ಅಂಬೇಡಕರ್ ಮೊದಲಾದವರು, ವಿವೇಕಾನಂದ, ಅರವಿಂದ, ರಾಮಕೃಷ್ಣ ಪರಮಹಂಸ, ರವೀಂದ್ರನಾಥ ಟ್ಯಾಗೋರ, ವಿಶ್ವೇಶ್ವರಯ್ಯರಂತಹ ರಾಷ್ಟ್ರೀಯ ವ್ಯಕ್ತಿಗಳನ್ನು ಕಸೂತಿಕಲೆಯಲ್ಲಿ ಮೂಡಿಸಲಾಗುತ್ತದೆ.
ಧಾರವಾಡ ಬೆಳಗಾವಿ ಭಾಗಗಳಲ್ಲಿ ಅಲ್ಲಿಯ ಪುಣ್ಯ ಪುರುಷರು ಮತ್ತು ಪವಿತ್ರ ಕ್ಷೇತ್ರಗಳು ಕಸೂತಿಗೆ ವಸ್ತುವಾಗುತ್ತವೆ. ಮುರುಘಾಮಠ, ಮೃತ್ಯುಂಜಯ ಸ್ವಾಮಿಗಳು, ಗದುಗಿನ ತೋಂಟದಾರ್ಯ ಸ್ವಾಮಿಗಳು, ಗರಗದ ಮಡಿವಾಳಪ್ಪನವರು ಹಾಗೂ ಇನ್ನಿತರ ಮಹಾತ್ಮರು ಸವದತ್ತಿ ಎಲ್ಲಮ್ಮ, ಅಥಣಿಯಶಿವಯೋಗಿಗಳು, ಬಳ್ಳಾರಿ ಭಾಗದಲ್ಲಿ ವಿಜಯನಗರ ಶೈಲಿಯ ಶಿಲ್ಪಗಳ ಮಾದರಿಗಳ ಕಸೂತಿಗಳಿವೆ. ಹಂಪೆಯ ತೇರು, ವಿರುಪಾಕ್ಷೇಶ್ವರ ಗುಡಿ ಮೊದಲಾದವುಗಳನ್ನು ಕಾಣಬಹುದು. ಬಿಜಾಪುರದ ಗೋಳಗುಮ್ಮಟ, ಬಾಗೇವಾಡಿಯ ಬಸವೇಶ್ವರ ಹೀಗೆ ಬಿಜಾಪುರ, ಕಲಬುರ್ಗಿ, ಬೀದರ್, ರಾಯಚೂರ, ಬಳ್ಳಾರಿ ಭಾಗಗಳಲ್ಲಿ ಮುಸ್ಲಿಂ ಶೈಲಿಯ ಅಲಂಕರಣಗಳು, ಚಿತ್ರವಿನ್ಯಾಸಗಳು ಕಂಡುಬರುತ್ತವೆ. ಉತ್ತರ ಕನ್ನಡದ ಇಡಗುಂಜಿ ಗಣಪತಿ, ಶಿರಸಿ ಮಾರಿಕಾಂಬಾ ದೇವಾಲಯ, ಜೋಗ ಜಲಪಾತದ ರುದ್ರ ರಮಣೀಯ ದೃಶ್ಯ, ಗೋಕರ್ಣದ ಮಹಾಬಳೇಶ್ವರ, ಸಾಗರದಂಚಿನಲ್ಲಿ ಸೂರ್ಯಾಸ್ತದ ಮನಮೋಹಹ ದೃಶ್ಯ, ತೆಂಗು ಅಡಿಕೆ ಗಿಡಗಳ ಸಾಲುಗಳು ಕಸೂತಿ ಕಲೆಗೆ ಸ್ಫೂರ್ತಿ ನೀಡಿವೆ.
ಮುಸ್ಲೀಮರು, ಕ್ರಿಶ್ಚಿಯನ್ನರು, ಹಿಂದುಗಳು, ತಮ್ಮ ತಮ್ಮ ಧರ್ಮಕ್ಕೆ ಸಂಬಂಧಿಸಿದ ವಿವಿಧ ವಿಚಾರಗಳನ್ನು ಕೆಲವೊಮ್ಮೆ ಸಾಂಕೇತಿಕ ಚಿಹ್ನೆಗಳ ಮೂಲಕ ಕಸೂತಿಯಲ್ಲಿ ಗುರುತಿಸಿರುತ್ತಾರೆ.
ಜನಪದ ಕಸೂತಿಯ ಗಾವಂತಿ, ಮೆಂತ್ಯೆ, ನೇಗಿ, ಹಾಗೂ ಮುರುಗಿ ಈ ಹೊಲಿಗೆಗಳಲ್ಲಿ ಕೆಲವು ವಿನ್ಯಾಸಗಳನ್ನು ಒಂದೇ ಪ್ರಕಾರದ ಹೊಲಿಗೆಯಲ್ಲಿಯೇ ಪೂರ್ಣಗೊಳಿಸಬಹುದು. ಅಥವಾ ಬೇರೆ ಬೇರೆ ಭಾಗಗಳನ್ನು ಬೇರೆ ಬೇರೆ ಹೊಲಿಗೆಗಳಿಂದ, ಬೇರೆ ಬೇರೆ ಬಣ್ಣದ ದಾರಗಳಿಂದ ತುಂಬಬಹುದು. ಸೂಕ್ಷ್ಮವಾಗಿ ಕಾಣುವಂತೆ ಅನೇಕ ವಿನ್ಯಾಸಗಳನ್ನು ಒಂದೆಳೆಯ ಅತಿ ಜಿನುಗಾದ ರೇಶ್ಮೆ ಬಟ್ಟೆಯಲ್ಲಿ ತೆಗೆದ ಕಸೂತಿಯು ಉತ್ಕೃಷ್ಟವಾಗಿರುತ್ತದೆ. ಆಯಾ ವಿನ್ಯಾಸಗಳು, ಬಳಸಲಾದ ಬಟ್ಟೆ ಮತ್ತು ಹೊಲಿಗೆಯ ಪ್ರಕಾರ ಉಪಯೋಗಿಸುವ ದಾರ ಹಾಗೂ ಅದರ ಬಣ್ಣ ಇವುಗಳನ್ನು ಕಸೂತಿ ಕಲೆಯಲ್ಲಿ ಪರಿಣಿತರಾದ ಮಹಿಳೆಯರು ಆಯ್ಕೆ ಮಾಡಿಕೊಳ್ಳುವ ರೀತಿಯು ಇಂದಿನ ಯಂತ್ರ ಕಸೂತಿಗಿಂತ ಮಿಗಿಲಾಗಿದ್ದು, ಅವರ ಪ್ರತಿಭಾಶಕ್ತಿಗೆ ಕನ್ನಡಿಹಿಡಿಯುವಂತಹುದಾಗಿದೆ. ಕೈಯಿಂದ ಮಾಡಿದ್ದಾದುದರಿಂದ ಕೈ ಕಸೂತಿಯೆಂದೇ ಕರೆಯಲ್ಪಡುವ ಇಂತಹ ಕಲೆಯಲ್ಲಿ ಆತ್ಮೀಯತೆ, ಅಂತಃಕರಣ ಅಡಕಗೊಂಡಿದ್ದು ನೋಡುವವರಿಗೂ, ತೊಟ್ಟು ಕೊಳ್ಳುವವರಿಗೂ ಆಪ್ಯಾಯ ಮಾನವೆನಿಸುತ್ತದೆ.
ವಿಶೇಷವೆಂದರೆ ಯಾವ ಜನಾಂಗದವರೂ ಈ ಕಲೆಯನ್ನು ಅತ್ಯಂತ ಪ್ರೀತಿಯಿಂದ ತಮ್ಮದಾಗಿಸಿಕೊಂಡಿದ್ದಾರೆ. ಸಾಂಪ್ರದಾಯಿಕ ಕಲೆ ಕಸೂತಿಯ ನಯಗಾರಿಕೆ ಅಂದ – ಚಂದ ಮಹಿಳೆಯರ ಸಾಮರ್ಥ್ಯ ಸಾಧನೆಯನ್ನು ಎತ್ತಿ ತೋರಿಸುತ್ತದೆ.
ಪ್ರದರ್ಶನ ಸಂದರ್ಭ
ನಯ ನಾಜೂಕಿನ ಜನಪ್ರಿಯ ಕಲೆಯೆನಿಸಿದ ಕಸೂತಿಯು ಗ್ರಾಮೀಣ ಮಹಿಳೆಯ ಹೆಮ್ಮೆಯ ಕಲೆಯೆನಿಸಿದುದರಿಂದ ಹಲವಾರು ಪ್ರಸಂಗಗಳಲ್ಲಿ ಅವು ಪ್ರದರ್ಶನಗೊಳ್ಳುತ್ತವೆ. ಕರ್ನಾಟಕ ಕಸೂತಿಗೆ ಭಾರತೀಯ ಕಸೂತಿಯ ಕ್ಷೇತ್ರದಲ್ಲಿ ಗಣ್ಯಸ್ಥಾನವಿದೆ. ಅಪರೂಪದ ಚಿತ್ರ ವಿನ್ಯಾಸಗಳು ಕಸೂತಿ ಮಾಧ್ಯಮದಲ್ಲಿ ತನ್ನ ವಿಶಿಷ್ಟತೆಯನ್ನು ಉಳಿಸಿಕೊಂಡಿವೆ. ಮದುವೆ, ಹಬ್ಬ ಹರಿದಿನಗಳು ಜಾತ್ರೆಯಂಥ ಧಾರ್ಮಿಕ ಹಾಗೂ ವಿಶೇಷ ಸಂದರ್ಭಗಳಲ್ಲಿ ಕಸೂತಿ ಹಾಕಿದ ಬಟ್ಟೆಗಳನ್ನು ಉಟ್ಟುಕೊಳ್ಳುವುದು ಹಾಗೂ ಅವುಗಳ ಕುರಿತು ಮೆಚ್ಚುಗೆ ಪಡೆಯುವುದು ಶತ – ಶತಮಾನಗಳಿಂದ ನಡೆದುಕೊಂಡು ಬಂದ ಸಂಪ್ರದಾಯವಾಗಿದೆ. ಉತ್ತರ ಕರ್ನಾಟಕದ ಬಡ ಮಹಿಳೆಯು ಸಹಿತ ತನ್ನ ಸೀರೆ ಹಾಗೂ ಕುಪ್ಪುಸಗಳಿಗೆ, ಮಕ್ಕಳ ಕುಂಚಿಗೆಗೆ ಹೆಣ್ಣು ಮಕ್ಕಳ ಲಂಗದ ಅಂಚಿಗೆ, ಬಾಗಿಲಪರದೆ ದೇವರ ಎಡೆಯ ವಸ್ತ್ರ ಮೊದಲಾದವುಗಳಲ್ಲಿ ಅಂದ ಚಂದದ ಕಸೂತಿ ಹೆಣೆದಿರುತ್ತಾಳೆ. ಪ್ರತಿಯೊಂದು ದೇಶದ ಮಹಿಳೆಯರು ವಿಶೇಷ ಪ್ರಸಂಗಗಳಲ್ಲಿ ತೊಟ್ಟುಕೊಳ್ಳುವ ಉಡುಪುಗಳಲ್ಲಿ ತಮ್ಮ ನಯವಾದ ಕಸೂತಿ ಕೌಶಲವನ್ನು ಪ್ರದರ್ಶಿಸಿರುತ್ತಾರೆ. ಗ್ರಾಮೀಣ ಮಹಿಳೆಯು ದಿನನಿತ್ಯ ಧರಿಸುವ ಸೀರೆಯಾದರೆ ಸೆರಗಿನ ಅಂಚಿಗೆ ಒಂದಿಂಚು ಅಗಲದ ಗುಬ್ಬಿ ಸಾಲನ್ನು ಹಳದಿ ಬಿಳಿ ಬಣ್ಣದಲ್ಲಿ ತೆಗೆಯುತ್ತಾಳೆ. ಹಬ್ಬ ಹರಿದಿನಗಳಲ್ಲಿ, ವಿಶೇಷ ಸಮಾರಂಭಗಳಲ್ಲಿ, ಮಂಗಳ ಕಾರ್ಯಗಳಲ್ಲಿ ತೊಡುವ ಸೀರೆ ಕುಪ್ಪಸಗಳನ್ನು ವಿವಿಧ ಬಗೆಯಕಸೂತಿ ನಕ್ಷೆಗಳಿಂದ ತುಂಬಿಸಿರುತ್ತಾಳೆ. ಅಂಚಿನಲ್ಲಿ ಬಳ್ಳಿಗಳ ಸೂಕ್ಷ್ಮತೆ ಆಕರ್ಷಕವಾಗಿರುತ್ತದೆ.
ಮಹಿಳೆಯರು ದೇವರಿಗೆ ಎಡೆ ಒಯ್ಯುವಾಗ ಕಸೂತಿ ಹಾಕಿದ ವಸ್ತ್ರವನ್ನು ಅದಕ್ಕೆ ಮುಚ್ಚಿರುತ್ತಾರೆ. ತಮ್ಮ ಗಂಡಂದಿರಿಗೆ ಹೊಲಕ್ಕೆ ಬುತ್ತಿಕೊಡಲು ಹೋಗುವಾಗ ಚಂದದ ಕಸೂತಿಯ ಬಟ್ಟೆಯನ್ನು ಬುಟ್ಟಿಗೆ ಹೊದಿಸಿರುತ್ತಾರೆ.
ಬಾಗಿಲು ಪರದೆ, ಕೈಚೀಲ, ದಿಂಬಿನ ಚೀಲ, ಕುಲಾವಿ, ಮೇಜು ಹಾಸುಗಳು ಹೀಗೆ ಅನೇಕ ಗೃಹಾಲಂಕಾರ ವಸ್ತ್ರಗಳಲ್ಲಿ ಅವರು ಕಸೂತಿ ಹಾಕಿರುತ್ತಾರೆ.
ಕಾರಹುಣ್ಣಿಮೆ ಸಂದರ್ಭಗಳಲ್ಲಿ ಅಲ್ಲದೆ ಬಸವಜಯಂತಿ ಸಂದರ್ಭದಲ್ಲಿ ಎತ್ತುಗಳ ಮೇಲೆ ಹಾಕುವ ‘ಜೂಲು’ ಕಸೂತಿಯಿಂದ ಕೂಡಿರುತ್ತದೆ. ಕಂಬಳಿ ಹೊದೆಯುವವರು (ಶಾಲು) ಅದರ ಅಂಚಿನಲ್ಲಿ ತೆಂಗಿನ ಹೂವಿನ ಪಟ್ಟಿ, ಜೋಡು ಮಂತ್ಯೆ ಪಟ್ಟಿ, ಗೋಡಂಬಿ ಅಥವಾ ಗುಂಡಾಳು ಪಟ್ಟಿಯ ಅಂಚನ್ನು ತೆಗೆಸಿರುತ್ತಾರೆ.
ಉತ್ತರ ಪ್ರದೇಶದ ಚಿಕನ್‌ ಕಾರಿ ಕಸೂತಿಯು ಅಂಗಿ, ಟೋಪಿಗಳ ಮೇಲೆ ಆಕರ್ಷಕವಾಗಿ ಕಾಣುತ್ತದೆ.
ಇಟಲಿಯವರು ಹಾಲೆಂಡಿನವರು ತಮ್ಮ ಕಿರೀಟಧಾರಣೆ ಮಹೋತ್ಸವಗಳಿಗಾಗಿ ಉತ್ಕೃಷ್ಟ ಕಸೂತಿ ವಸ್ತ್ರಗಳನ್ನು ತಯಾರಿಸುತ್ತಿದ್ದರು.
ಪಿಠೋಪಕರಣಗಳ ಹಾಸಿಗೆ ಬಟ್ಟೆಗಳ ಮೇಲೆ ಬಣ್ಣಬಣ್ಣದ ‘ಗಬ್ಬಾ’ (ಕಾಶ್ಮಿರದ ಕಸೂತಿ ) ಮಾದರಿಯ ಕಸೂತಿಯನ್ನು ಕಾಣಬಹುದು.
‘ಕಾಶ್ಮೀರ ಶಾಲು’ ಪ್ರಸಿದ್ಧ ಶಾಲುಗಳ ಮೇಲೆ ಹೂಬಳ್ಳಿ ಪಕ್ಷಿಗಳನ್ನು ಅಚ್ಚುಕಟ್ಟಾಗಿ ನಯವಾಗಿ ಬಿಡಿಸಿರುತ್ತಾರೆ. ಇವು ಸೂಜನಕಾರಿ (ಕಾಶ್ಮೀರ) ಕಸೂತಿ ಮಾದರಿಯವು. ಪಂಜಾಬಿನ ಜಾಟರು ಹೂ ಕಸೂತಿಯನ್ನು ಹತ್ತಿಯ ಬಟ್ಟೆ ಹೊದಿಕೆಗಳ ಮೇಲೆ ತೆಗೆಯುತ್ತಾರೆ.
ಒಂದು ಆಕೃತಿಯಲ್ಲಿ ಕತ್ತರಿಸಿದ ಬಟ್ಟೆಯಲ್ಲಿ ಹೂವಿನ ಕಸೂತಿ ಹಾಕಿ, ಬಳ್ಳಿಯಲ್ಲಿ ಅವನ್ನು ಬಂಧಿಸಿ ಮನೆ ಬಾಗಿಲಿಗೆ ತೋರಣದಂತೆ ಹಾಕುತ್ತಾರೆ.
ದಾರದಲ್ಲಿಯೇ ಹೆಣೆದ ಬಾಗಿಲ ಪರದೆ, ಟೇಬಲ್‌ ಕ್ಲಾಥ್‌, ಕುರ್ಚಿ ಅಲಂಕಾರಕ್ಕಾಗಿ ಹೆಣಿಕೆ ಬಟ್ಟೆಯನ್ನು ಬಳಸುತ್ತಾರೆ.
ಈಗೀಗ ಗಂಡಸರ ಶರ್ಟಿನ ಮುಂಗೈಪಟ್ಟಿ ಅಲ್ಲದೆ ಕಾಲರ್ ಭಾಗ ಹಾಗೂ ಎದೆಯ ಮೇಲೆ ಹಾಗೂ ಕಿಸೆಯ ಭಾಗದಲ್ಲಿ ಕಸೂತಿ ಹಾಕುತ್ತಾರೆ.
“ಫರಂಗ್‌” ಇಳಿಮುಖವಾದ ವಿನ್ಯಾಸಗಳನ್ನು ರಾಜಮನೆತನದವರು ಉಡುತ್ತಾರೆ. ‘ಸಿಪಾಕ್‌’ ಎಂಬ ಚೌಕ ವಿನ್ಯಾಸವು ಶಾಂತಿ ಹಾಗೂ ಪವಿತ್ರತೆಯ ಸಂಕೇತ ಎನ್ನಲಾಗಿದೆ. ‘ಸಿಡೋ ಮುತ್ತಿ’ ಎನ್ನುವುದು ಪ್ರತ್ಯೇಕವಾಗಿ ಮದುಮಕ್ಕಳು ಧರಿಸುವ ವಿನ್ಯಾಸ ಎನ್ನಲಾಗಿದೆ.
ಇಂದಿನ ಫ್ಯಾಶನ್‌ ಯುಗದಲ್ಲಿ ನಗರದ ಗಣ್ಯ ಮಹಿಳೆಯರು ತಮ್ಮ ವಿವಿಧ ವಿನ್ಯಾಸಗಳ ಉಡುಪುಗಳಿಗೆ ಅಂದವಾದ ಕಸೂತಿಯನ್ನು ಹಾಕಿಸಿಕೊಳ್ಳುತ್ತಾರೆ. ಅಲ್ಲದೇ ಕಸೂತಿಯ ಸೀರೆಯನ್ನು ಉಡುವುದೂ ಪ್ರತಿಷ್ಠೆಯ ಸಂಕೇತವಾಗಿದೆ.
ನಂಬಿಕೆ – ಸಂಪ್ರದಾಯ
ಜನಪದ ನಂಬಿಕೆಗಳು ಅವರ ಮನಸ್ಸಿನ ನಿಯಂತ್ರಣಾಂಶಗಳಾಗಿ ಪರಿಣಮಿಸಿವೆ. ಜನಪದ ಸಂಪ್ರದಾಯಗಳ ಬಗ್ಗೆ ಅವರಲ್ಲಿ ಭಯಭಕ್ತಿ ಅಚಲ ಶ್ರದ್ಧೆಯನ್ನು ಮೂಡಿಸುತ್ತವೆ. ಮನಸ್ಸು ಪ್ರಕೃತಿಯಿಂದ ಅನೇಕ ಪ್ರೇರಣೆಗಳನ್ನು ಪಡೆದುಕೊಂಡಿದ್ದು ಅದರಲ್ಲಿ ಕಸೂತಿಕಲೆಯೂ ಒಂದಾಗಿದೆ. ಈ ಕಲೆಗಳು ಜನಾಂಗದಿಂದ ಜನಾಂಗಕ್ಕೆ ಕೊಡುಗೆಗಳ ರೂಪದಲ್ಲಿ ಮುಂದುವರಿಯುತ್ತ ಬರುತ್ತವೆ. ಕಸೂತಿಕಲೆ ಅಲಂಕಾರ, ಧರ್ಮ, ದೇವತಾರಾಧನೆ, ಸಂಪ್ರದಾಯ ನಂಬಿಕೆಗಳ ಅಡಿಯಲ್ಲಿ ಬೆಳೆದು ಬಂದುದು ಗಮನಾರ್ಹ.
· ಕಮಲ ಹೂವಿಗೆ ಕಸೂತಿಯಲ್ಲಿ ಹೆಚ್ಚಿನ ಪ್ರಾಶಸ್ತ್ಯ, ಲಕ್ಷ್ಮೀದೇವಿಯ ಪ್ರತೀಕ ಎಂಬ ಭಾವನೆಯಿದೆ.
· ಮಾರಿಹಬ್ಬಗಳಲ್ಲಿ ಹರಕೆಯ ಕುರಿಗಳನ್ನು ಬಲಿಕೊಡುವಾಗ “ಕರಿಜೂಲು” ಹೊದಿಸಿ ಅಲಂಕರಿಸುತ್ತಾರೆ. ಹಾಗೆ ಅಲಂಕರಿಸುವುದರಿಂದ ಗ್ರಾಮದೇವತೆ ತೃಪ್ತಳಾಗುತ್ತಾಳೆಂಬ ನಂಬಿಕೆ ಇದೆ.
· ಕನ್ನಡ ನಾಡಿನಲ್ಲಿ ಅಚ್ಚಕರಿಯ ಅಥವಾ ಬಿಳಿಯ ಬಣ್ಣದ ಸೀರೆ ಕುಪ್ಪುಸಗಳ ಮೇಲೆ ಕಸೂತಿಯಿರುವುದು ಶುಭ ಸೂಚಕವೆನಿಸಿದೆ.
· ಲಂಬಾಣಿ ಸ್ತ್ರೀಯರಲ್ಲಿ ಕಸೂತಿ ಇಲ್ಲದ ಬಟ್ಟೆ ತೊಡಬಾರದು, ತೊಟ್ಟರೆ ಅಪಶಕುನ ಎನ್ನುವ ನಂಬಿಕೆ ಇದೆ.
· ಗ್ರಾಮೀಣ ಹೆಣ್ಣು ಮಕ್ಕಳಲ್ಲಿ ಕಸೂತಿ ಬಟ್ಟೆಗಳನ್ನು ಮಂಗಳಸೂಚಕವೆಂದು ಭಾವಿಸಿ ಅವುಗಳನ್ನು ಧಾರ್ಮಿಕ ಆಚರಣೆಗಳಲ್ಲಿ ಬಳಸುತ್ತಾರೆ.
· ಹಿಂದುಗಳಲ್ಲಿ ಮದುವೆಯಾಗಿ ಗಂಡನಮನೆಗೆ ಹೋಗುವ ಹೆಣ್ಣುಮಗಳಿಗೆ ಕರಿಚಂದ್ರಕಾಳಿ ಸೀರೆಯಮೇಲೆ ಕಸೂತಿ ಹಾಕಿಸಿ ಶುಭ ಸೂಚಕವೆಂದು ಕೊಡುವ ಪದ್ಧತಿ ಇದೆ.
· ಲಂಬಾಣಿಗಳ ಮದುವೆಯಲ್ಲಿ ಗಂಡು ಹೆಗಲಿಗೆ ಹಾಕಿಕೊಳ್ಳುವ ಬಟ್ಟೆ “ಕೋತಲಿ” ಯನ್ನು ರಂಗುರಂಗಿನ ದಾರಗಳಿಂದ ಕಸೂತಿ ಹಾಕಿ ಅಂದವಾಗಿಸುತ್ತಾರೆ. ಅದರಲ್ಲಿ ಎಲೆ – ಅಡಿಕೆ ಹಾಕಿಕೊಂಡು ಹಿರಿಯರಿಗೆಲ್ಲಾ ಕೊಡುವುದು ಅವರ ಸಂಪ್ರದಾಯ.
· ಗುಜರಾಥದಲ್ಲಿ ಮದುಮಗಳ ಬಟ್ಟೆಯ ಮೇಲೆ ಕಸೂತಿ ಇರಲೇಬೇಕೆಂಬುದು ನಿರ್ಬಂಧವಾಗಿತೇ ಪರಿಣಮಿಸಿದೆ.
· ಕನ್ಯೆಯು ಪ್ರಾಪ್ತವಯಸ್ಕಳಾಗುವ ಮೊದಲೇ ಸರಿಯಾಗಿ ಕಸೂತಿ ಕಲಿತುಕೊಳ್ಳುವುದು ನಮ್ಮ ಗ್ರಾಮೀಣರಲ್ಲಿ ಸಂಪ್ರದಾಯವಾಗಿಬಿಟ್ಟಿದೆ.
· ಕಸೂತಿ ಹಾಕಿದ ಚಿತ್ರಗಳಿಗೆ ಕನ್ನಡಿ ಕಟ್ಟು ಹಾಕಿಸಿ ಮದುವೆಯ ಸಂದರ್ಭದಲ್ಲಿ ಹೆಣ್ಣು ಮಗಳ ಮನೆಯವರು ಗಂಡಿನ ಮನೆಯವರಿಗೆ ಉಡುಗೊರೆಯ ರೂಪದಲ್ಲಿ ಕೊಡುವ ಸಂಪ್ರದಾಯವಿದೆ.
· ಹಣೆಯ ಮೇಲೆ ಅಡ್ಡಡ್ಡವಾಗಿ ವಿಭೂತಿ ಭಸ್ಮವನ್ನು ಲೀಪಿಸಿಕೊಳ್ಳುವ ಶೈವರಿಗೆ ಕಸೂತಿಯು ಬಹಳ ಪ್ರಿಯವಾಗಿರುವ ಕಾರಣವೆಂದರೆ ಬಳಸುವ ಹೊಲಿಗೆಗಳು ಅಡ್ಡಡ್ಡವಾಗಿರುತ್ತವೆ (ನೇಗಿ ) ಎಂಬ ನಂಬಿಕೆ ಇದೆ.
ಪ್ರತಿಯೊಂದು ಕಸೂತಿ ವಿನ್ಯಾಸವೂ ಉಡುವವರ ಮನಃ ಸ್ಥಿತಿಯನ್ನು ಪ್ರತಿಬಿಂಬಿಸುತ್ತದೆ ಎಂಬ ಭಾವನೆ ಇದೆ.
ಸಂಭಾವನೆ – ಶ್ರಮ
ಕಸೂತಿಯು ಇತರ ಹೊಲಿಗೆಗಳಂತಲ್ಲ. ಅದು ಸೂಕ್ಷ್ಮವೂ, ಕಣ್ಣಿಗೆ ಹೆಚ್ಚು ಶ್ರಮವನ್ನು ಉಂಟುಮಾಡುವಂಥಾದ್ದು, ಹೆಚ್ಚು ಸಮಯದ ಅವಶ್ಯಕತೆ ಇರುವಂತಹುದು. ಸಾಂಪ್ರದಾಯಿಕ ಹಾಗೂ ಪರಂಪರಾಗತವಾಗಿ ಅಜ್ಜಿಯಿಂದ ಮಗಳಿಗೆ, ಮೊಮ್ಮಗಳಿಗೆ ಮುಂದುವರಿಸಿಕೊಂಡು ಹೋಗುವ ವಿಶಿಷ್ಟ ಕಲೆಯಾಗಿದೆ.
ಕರ್ನಾಟಕದ ಕೆಲವು ಗ್ರಾಮೀಣ ಮಹಿಳೆಯರು ಕಸೂತಿ ಹಾಕುವುದನ್ನು ಹವ್ಯಾಸವಾಗಿಯೂ, ಉಪಕಸುಬನ್ನಾಗಿಯೂ ಇಟ್ಟುಕೊಂಡಿದ್ದಾರೆ. ಕಣ್ಣಿಗೆ ಆಯಾಸವಾಗಬಾರದೆಂದು ಈಗೀತ ಮೇಟಿ ಬಟ್ಟೆಯ ತುಂಡನ್ನು ಕಸೂತಿ ಹಾಕಲಿರುವ ಬಟ್ಟೆಗೆ ಜೋಡಿಸಿಕೊಂಡು ಕಸೂತಿ ಪೂರ್ಣವಾದ ಮೇಲೆ ನೆಟ್‌ ಎಳೆಗಳನ್ನು ಒಂದೊಂದಾಗಿ ಎಳೆದುಕೊಂಡುಬಿಡುವರು. ಮಾರ್ಚ್ ದಿಂದ ಜೂನ್‌ವರೆಗೆ ಹೊಲದ ಕೆಲಸಗಳಿಗೆ ಬಿಡುವು. ಈ ಕಾಲಾವಧಿಯಲ್ಲಿ ಕಸೂತಿ ಕೆಲಸ ಮಾಡುತ್ತಾರೆ. ಇವರಿಗೆ ದೊರೆಯುವ ಸಂಭಾವನೆ ಅತ್ಯಲ್ಪ. ಕೆಲವರು ಬೆಳೆದ ಭತ್ತ, ರಾಗಿ, ಜೋಳ, ಶೇಂಗಾ, ಹೆಸರು, ಕಡಲೆಗಳಂತಹ ಧಾನ್ಯಗಳನ್ನು, ಕೆಲವರು ಹಣವನ್ನು, ಅಲ್ಲದೆ ಊಟ ತಿಂಡಿ ಹಬ್ಬಗಳಲ್ಲಿ ಸಿಹಿ ಪದಾರ್ಥಗಳನ್ನು ಕೊಡುತ್ತಿದ್ದರು. ಮೊದಲು ಬರೀ ಸೀರೆಯ ಸೆರಗಿಗೆ ಕಸ ಊತಿ ಬಿಡಿಸಲು ಎರಡು ರೂಪಾಯಿಯಿಂದ ಐದು ರೂಪಾಯಿ ತೆಗೆದು ಕೊಳ್ಳುತ್ತಿದ್ದರಂತೆ. ಈಗ ಸೆರಗಿಗೆ ಮಾತ್ರವಾದರೆ ಕಡಿಮೆಯೂ, ಸೀರೆಯ ಅಂಚು ಮತ್ತು ಸೆರಗಿನ ಭಾಗ ಒಳಮೈ ಕಸೂತಿಯ ವಿನ್ಯಾಸ ಹಾಗೂ ಬಟ್ಟೆಯ ಗುಣಮಟ್ಟ ಹೆಚ್ಚಾದಂತೆ ತಗಲುವ ಅವಧಿ ಹಾಗೂ ಬೆಲೆಯೂ ಹೆಚ್ಚು. ನುರಿತವರು ೩೦೦ ರೂಪಾಯಿಯಿಂದ ೪೦೦ ರೂಪಾಯಿಗಳವರೆಗೆ ಹಾಗೂ ೨, ೪, ೬ ತಿಂಗಳು, ಒಂದು ವರ್ಷದವರೆಗೂ ಅವಧಿ ತೆಗೆದುಕೊಳ್ಳಬಹುದು. ಮಧ್ಯಾಹ್ನದ ಬಿಡುವಿನ ವೇಳೆಯಲ್ಲಿ ಮಾತ್ರ ಹಾಕುವ ಹವ್ಯಾಸವಿಟ್ಟುಕೊಂಡವರಿಗೆ ಹೆಚ್ಚು ಸಮಯ ಬೇಕಾಗುತ್ತದೆ.
ಹಿಂದೆ ಧನಿಕ ಮನೆತನದ ಸ್ತ್ರೀಯರು ಕಸೂತಿ ಹಾಕುವುದರಲ್ಲಿ ಕುಶಲತೆಯನ್ನು ಪಡೆಯುವುದು ಪ್ರತಿದಿನವೂ ಗಂಟೆಗಟ್ಟಲೇ ಕಸೂತಿ ಕೆಲಸದಲ್ಲಿ ನಿರತರಾಗಿರುವುದು ಒಂದು ಪದ್ಧತಿಯೇ ಆಗಿತ್ತು. ಕಸೂತಿ ನಕ್ಷೆಗಳು ಸುಂದರ, ಮನಮೋಹಕ ಅಲ್ಲದೆ ನಾಜೂಕಾಗಿದ್ದು ಮನಸ್ಸಿಗೆ ಮುದನೀಡುತ್ತವೆ. ಆದುದರಿಂದ ಕೆಲವರು ಮೊದ ಮೊದಲು ಮಧ್ಯಾಹ್ನದ ವೇಳೆಯಲ್ಲಿ ಹವ್ಯಾಸಕ್ಕಾಗಿ ಕಸೂತಿ ಹಾಕುವುದನ್ನು ಪ್ರಾರಂಭಿಸಿದರು. ಮುಂದೆ ಈ ಕಲೆಯಲ್ಲಿ ಪ್ರಬುದ್ಧತೆ ಪಡೆದವರು ನೆರೆಮನೆಯವರಿಗೆ ಹೇಳಿಕೊಡುವುದರೊಂದಿಗೆ, ವಿರಾಮ ಕಾಲದ ಸದುಪಯೋಗಕ್ಕಾಗಿ ಕಸೂತಿ ಒಳ್ಳೆಯ ಸಾಧನವಾಯಿತು. ಇತ್ತೀಚೆಗೆ ಸಂಘ ಸಂಸ್ಥೆಗಳು ಈ ಕಲೆಯ ತರಬೇತಿ ಕೊಡುತ್ತಿವೆ.
ಕರ್ನಾಟಕದ ಬೆಳಗಾವಿ, ಬಿಜಾಪೂರ, ಧಾರವಾಡ ಜಿಲ್ಲೆಗಳಲ್ಲಿ ಸ್ವಲ್ಪ ಮಟ್ಟಿಗೆ ನಿಜವಾದ ಉದ್ದೇಶಗಳಿಗೆ ಈ ಕಲೆ ಬಳಕೆಯಾಗುತ್ತಿದ್ದರೂ, ಉಳಿದ ಜಿಲ್ಲೆಗಳಲ್ಲಿ ಹೆಂಗಳೆಯರು ತಮ್ಮ ಬಿಡುವುನ ವೇಳೆಯ ಹವ್ಯಾಸ ಮಾತ್ರವಾಗಿ ಕಸೂತಿಯನ್ನು ಉಳಿಸಿಕೊಂಡಿದ್ದಾರೆ. ವಂಶಪರಂಪರೆಯಿಂದ ಈ ಕಲೆಯು ಉಪಕಸುಬಾಗಿ ಬಂದಿದ್ದರೂ ಅಂಥವರು ಈಗ ಬದುಕುವುದು ದುಸ್ಸಾಧ್ಯವಾಗಿದೆ. ಕಲಾತ್ಮಕವಾಗಿ ಪ್ರಸಿದ್ಧಿಗೊಂಡು ಗ್ರಾಮೀಣ ಕಸೂತಿ ಕಲೆ ವಾಣಿಜ್ಯೋದ್ಯಮದಲ್ಲಿ ಕಾಲಿರಿಸಲು ಈಗೀಗ ಆರಂಭಿಸಿದ್ದು ಕರ್ನಾಟಕದ ರಾಜ್ಯ ಅಭಿವೃದ್ಧಿ ನಿಗಮದವರು ನಶಿಸುತ್ತಿರುವ ಕಲೆಯನ್ನು ಉಳಿಸಿಕೊಳ್ಳಲು ಶ್ರಮಿಸುತ್ತಿದ್ದಾರೆ. ಮೀರಜ್‌, ಸಾಂಗ್ಲಿ, ಬಿಜಾಪೂರ, ಹುಬ್ಬಳ್ಳಿ, ಧಾರವಾಡ ಹತ್ತಿರ ಗ್ರಾಮೀಣ ಭಾಗಗಳಾದ ನರೇಂದ್ರ, ನರಗುಂದ, ನವಲಗುಂದ, ಅಮ್ಮಿನಭಾವಿ, ಮುಮ್ಮಿಗಟ್ಟಿ, ಗೋವನಕೊಪ್ಪ, ಎತ್ತಿನಗುಡ್ಡ, ನಿಗದಿ, ಮುಗದ್‌, ಕೆಲಗೇರಿ, ಹಾವೇರಿ, ಗದಗ, ಕಲಘಟಗಿ, ಮನಗುಂಡಿ, ಮನಸೂರ, ಮುಂಡರಗಿಗಳಲ್ಲಿ ಕಸೂತಿಕಲೆ ತನ್ನ ಅಸ್ತಿತ್ವವನ್ನು ಉಳಿಸಿಕೊಂಡಿದೆ.
ಜನಪದ ಕಸೂತಿ : ೫. ಕಸೂತಿ: ವಿವಿಧ ದೃಷ್ಟಿಕೋನ
ನಿಸರ್ಗದೊಡನೆ ಮನುಷ್ಯ ಬದುಕತೊಡಗಿದಾಗ ಉಂಟಾದ ಆಯಾಸ, ಭಯ, ಆನಂದ, ಉತ್ಸಾಹದ ಪ್ರತೀಕವಾಗಿ ನೂರಾರು ಚಟುವಟಿಕೆಗಳು ಕಾಣಿಸಿಕೊಂಡವು. ಒಟ್ಟು ಇಂತಹ ಚಟುವಟಿಕೆಗಳ ಮೊತ್ತವನ್ನು “ಕಲೆ” ಎಂಬ ಪದದ ವಿಸ್ತಾರದಲ್ಲಿ ನಾವು ಗಮನಿಸುತ್ತೇವೆ.ಕಸೂತಿ ಕಲೆಯನ್ನು ಕುರಿತು ಭಿನ್ನ ಭಿನ್ನ ದೃಷ್ಟಿಕೋನ, ಶಾಸ್ತ್ರಗಳ ಹಿನ್ನೆಲೆಯಲ್ಲಿ ಗಮನಿಸಿದಾಗ ಅರ್ಥಸ್ಪಷ್ಟತೆಯುಂಟಾಗುತ್ತದೆ.
ಜನಪದರ ಶೈಲಿಯ ಹಿನ್ನೆಲೆಯಲ್ಲಿ ಗಮನಿಸಿದಾಗ ಮಾನವ ಬದುಕಿನ ಪ್ರಾಚೀನತೆಯನ್ನು “ಆದಿ ಮಾನವ ಹಂತ” ದ್ದೆಂದು ಗಣಿಸಿ ಅವನ ಬದುಕಿನ ಚಿತ್ರವನ್ನು ಊಹಿಸಿ ಕಲ್ಪಿಸಿದಾಗ, ಭಯ ಆತಂಕಗಳಿಗೆ ಅವನು ತೋರುತ್ತಿದ್ದ ಪ್ರತಿಕ್ರಿಯೆ, ದೇವ – ದೈವದ ನಂಬಿಕೆ ಹೀಗೆ ಧರ್ಮದ ಚೌಕಟ್ಟನ್ನು ಹಾಕಿಕೊಂಡಾಗ ಅವರ ಧಾರ್ಮಿಕ ಆಚರಣೆಗಳು ಕಲೆಯ ರೂಪ ತಾಳಿದವು. ಹಾಗಾಗಿ ಕಲೆಯ ಉಗಮವನ್ನು ಧಾರ್ಮಿಕ ಆಚರಣೆಯ ಹಾಗೂ ದೈವ ಆರಾಧನೆಯ ಹಿನ್ನೆಲೆಯಲ್ಲಿ ಪರಿಗಣಿಸಬೇಕಾಗುತ್ತದೆ. ಬಹಿರಂಗದಲ್ಲಿ ಈ ಕಲೆಗೆ ಸೌಂದರ್ಯ ದೃಷ್ಟಿ ಮುಖ್ಯವಾಗುತ್ತದೆ. ಆದ್ದರಿಂದ ಧಾರ್ಮಿಕ ಅಂತರಂಗ, ಅಲಂಕಾರಿಕ ಬಹಿರಂಗವನ್ನು ಈ ಕಲೆ ಪಡೆದಿದೆ.
ಮಾನವ ಸಂಸ್ಕೃತಿ ಕಾಲಕ್ರಮೇಣ ರೂಪುಗೊಂಡ ಬಗೆಯನ್ನು ಮಾನವಶಾಸ್ತ್ರ ವಿವರಿಸುತ್ತದೆ. ಬಿಸಿಲು, ಗಾಳಿ, ಮಳೆ, ಚಳಿಗಳಿಂದ ಶರೀರದ ರಕ್ಷಣೆ ಪಡೆಯಲೆಂದು ಪ್ರಾರಂಭವಾದ ಉಡುಪು ಕಾಲಕ್ರಮೇಣ ಧಾರ್ಮಿಕ, ರಾಜಕೀಯ, ಸಾಮಾಜಿಕ ಅಂತಸ್ತಿನ ಗುರುತಾಯಿತು. ಪ್ರಾದೇಶಿಕವಾಗಿ, ಜಾನಾಂಗಿಕವಾಗಿ ವೈವಿಧ್ಯತೆ, ವೈಭವಗಳಿಂದ ಬೆಳೆದು ನಿಂತಿತು. ಉಡುಪು ಮಾನವನ ಮೂಲಭೂತ ಅವಶ್ಯಕತೆಗಳಲ್ಲಿ ಅತ್ಯಂತ ಪ್ರಮುಖವಾದದ್ದು. ಕಸೂತಿಯಂತಹ ಹೆಣಿಕೆಯನ್ನೊಳಗೊಂಡ ಅಂದವಾದ ಉಡುಪು ತೊಟ್ಟು ಒಯ್ಯಾರ ಪ್ರದರ್ಶನ ಮಾಡುವುದು, ಉಡುಪುಗಳ ಅವಶ್ಯಕತೆಯ ಕಾರಣಗಳಲ್ಲಿ ಒಂದು. ಇದು ‘ನಾರ್ಸಿಸಿಸಂ’ ಅಥವಾ ಸ್ವದೇಹಾರಾಧನೆಯ ಇನ್ನೊಂದು ರೂಪ ಎಂಬ ಅಭಿಪ್ರಾಯವಿದೆ.
ಕಲೆ ಮಾನವ ಮನಸ್ಸನ್ನು ಮುದಗೊಳಿಸಿ ವಿಶಿಷ್ಟವಾದ ಸಂಸ್ಕಾರವನ್ನು ಒದಗಿಸುತ್ತದೆ ಎಂಬ ಮಾತನ್ನು ವಿಶ್ಲೇಷಣೆಗೆ ಒಳಪಡಿಸಬಹುದು. ಮಾನವ ಮನಸ್ಸಿನಲ್ಲಿ ಕಲೆಯ ಉಗಮವನ್ನು ಕಂಡು ಹಿಡಿಯಲು ಸಾಧ್ಯ. ಮನಸ್ಸಿನ ಸೂಕ್ಷ್ಮ ಚಲನ – ವಲನಗಳ ಅಭಿವ್ಯಕ್ತಿಯೇ ಕಲೆ. ಕಸೂತಿ ಕಲೆ ಒಂದು ಮನಸ್ಸಿನಲ್ಲಿ ಉಗಮಿಸಿ ಇನ್ನೊಂದು ಮನಸ್ಸನ್ನು ತುಂಬುತ್ತದೆ. ಮನಃಶಾಸ್ತ್ರದ ಹಿನ್ನೆಲೆಯಲ್ಲಿ ನೋಡಿದಾಗ ಕಸೂತಿಯಿಂದ ಎರಡು ಬಗೆಯ ಆನಂದ ದೊರೆಯುತ್ತದೆ. ಹೆಣೆಯುವವರಲ್ಲಿ ತೋರುವ ಸಮಾಧಾನ ಮತ್ತು ನೋಡುವವರಲ್ಲಿ ಕಾಣುವ ಸಂತೃಪ್ತಿ ಮುಖ್ಯವಾಗುತ್ತದೆ.
ಸಮಾಜಶಾಸ್ತ್ರಜ್ಞರು ಕಲೆಯ ಉಗಮವನ್ನು ಮಾನವನ ಸಾಮಾಜಿಕ ಜೀವನದ ವಿಕಾಸದಲ್ಲಿ ಕಾಣುತ್ತಾರೆ. ಕಸೂತಿ ಹಾಕಿದ ಉಡುಪುಗಳನ್ನು ಧರಿಸುವುದು ನಾಗರೀಕರಲ್ಲಿ ಇಂದು ಅತಿ ವಿಶೇಷವೆನಿಸಿದೆ. ಉಪಯುಕ್ತ ವಸ್ತ್ರಗಳಲ್ಲೆಲ್ಲಾ ಕಸೂತಿಯ ಸಾಂಪ್ರದಾಯಿಕ ವಿನ್ಯಾಸಗಳನ್ನು ಹಾಗೂ ಯಂತ್ರ ಕಸೂತಿಯಲ್ಲಿ ವಿವಿಧ ನಮೂನೆಗಳನ್ನು ಕಾಣಬಹುದು. ವಾಣಿಜ್ಯ ದೃಷ್ಟಿಯಿಂದ ಇಂದು ಈ ಕಲೆಗೆ ಹೆಚ್ಚಿನ ಮಹತ್ವ ಬರುತ್ತಿದ್ದು, ಪ್ರತಿಷ್ಠೆಯ ಸಂಕೇತವಾಗಿ ಸಾಂಸ್ಕೃತಿಕ ಹಿರಿಮೆಯನ್ನು ಪಡೆದುಕೊಳ್ಳುತ್ತಿರುವುದು ಗಮನಿಸಬೇಕಾದ ಅಂಶವಾಗಿದೆ.
ಜನಪದ ಕಸೂತಿ : ೬. ಕಸೂತಿ – ಹಚ್ಚೆ – ರಂಗೋಲಿ
ಮಾನವನ ಎಲ್ಲಾ ಕಲಾಪ್ರಕಾರಗಳಿಗೆ ಜಾನಪದ ಪ್ರವೃತ್ತಿಗಳೇ ಮೂಲವೆನಿಸಿದ್ದು, ಅಲಂಕರಣಪ್ರಿಯನಾದ ಮಾನವನು ಪ್ರಕೃತಿಯ ಚೆಲುವನ್ನು ಕಂಡು ಹಿಗ್ಗಿದ್ದಾನೆ. ತಾನೂ ಅಲಂಕರಿಸಿಕೊಂಡು ಸುತ್ತ – ಮುತ್ತಲನ್ನೂ ಸುಂದರವಾಗಿ ಕಾಣುವಂತೆ ಮಾಡುವುದು ಆತನ ಸಹಜ ಸ್ವಭಾವವೆನಿಸಿದೆ. ಹಚ್ಚೆ – ಹಾಕಿಸಿಕೊಳ್ಳುವುದು, ಅಂಗಳವನ್ನು ರಂಗೋಲಿಯಿಂದ ಶೃಂಗರಿಸುವುದು, ತನ್ನ ಉಡುಪನ್ನು ಹೆಚ್ಚು ಹೆಚ್ಚು ಆಕರ್ಷಕಗೊಳ್ಳುವಂತೆ ಕಸೂತಿ ಕಲೆಯಿಂದ ಅಂದಗೊಳಿಸುವುದು, ಇವೆಲ್ಲಾ ಅಲಂಕಾರಕ್ಕೂ ಕಲೆಗೂ ಮನುಷ್ಯನಿಗೂ ತೀರಾ ನಂಟು ಎಂಬುದನ್ನು ಸಿದ್ಧಪಡಿಸುತ್ತವೆ. ವಿವಿಧ ವರ್ಣಗಳಿಂದ ಅಲಂಕರಣಗೊಂಡ ದೇಹ ಹಾಗೂ ಪರಿಸರ ಅವನನ್ನು ಆನಂದ ತುಂದಿಲನಾಗುವಂತೆ ಮಾಡಿದೆ. ಭಾರತದ ಕೆಲ ಬುಡಕಟ್ಟುಗಳಲ್ಲಿ ಈಗಲೂ ಹಚ್ಚೆ ಹಾಕಿಸಿಕೊಳ್ಳುವುದು ಒಂದು ಪದ್ಧತಿಯಾಗಿ ಉಳಿದು ಬಿಟ್ಟಿದೆ. ರಂಗೋಲಿಯ ಉಗಮ ಪ್ರಾಚೀನವಾದದ್ದು. ಹೆಂಗಳೆಯರು ತಮ್ಮ ಮನದ ಕಲ್ಪನೆಯಂತೆ ರಂಗೋಲಿಯಲ್ಲಿ ಮೂಡಿಸುವ ನಾನಾ ಚಿತ್ತಾರಗಳು ಅವುಗಳಿಗೆ ಬಣ್ಣ ತುಂಬುವ, ಜೀವಂತಿಕೆಯನ್ನು ಒದಗಿಸುವ ಕಲೆಯ ಉಲ್ಲೇಖ ಪುರಾಣ ಕಾವ್ಯ ಇತಿಹಾಸಗಳಲ್ಲಿ ದೊರಕುತ್ತದೆ. ಗೆರೆ, ಚುಕ್ಕೆ ಹಾಕಿ ಬಿಡಿಸುವ ರಂಗೋಲಿ ಕಲೆ ಅಲಂಕಾರ ಪ್ರದರ್ಶನಕ್ಕಾಗಿ ಎಂದುಕೊಂಡರೂ ಕರ್ನಾಟಕದ ದಕ್ಷಿಣ ಕನ್ನಡ ಜಿಲ್ಲೆಯಲ್ಲಿ ನಾಗಾರಾಧನೆ ಸಂಪ್ರದಾಯಗಳಲ್ಲಿ ಸಾಂಕೇತಿಕವಾಗಿ ರಂಗೋಲಿಯನ್ನು ಬಿಡಿಸುವುದುಂಟು. ವಿಭಿನ್ನ ಭೌಗೋಳಿಕ ಪರಿಸರದಲ್ಲಿ ವಾಸಿಸುತ್ತಿರುವ ಜನ ಆಯಾ ಪರಿಸರದ ಅಗತ್ಯಕ್ಕೆ ಅನುಗುಣವಾಗಿ ಉಡುಗೆ ಧರಿಸುವಾಗಲೂ ಆ ಉಡುಗೆ ಅಲಂಕಾರಗೊಳ್ಳಲು ಕಸೂತಿಯಂತಹ ಕಲೆಯನ್ನು ಕಲಿತುಕೊಂಡರು.
ಹಚ್ಚೆಯು ಚರ್ಮದ ಮೇಲಿನ ಶಾಶ್ವತ ಕಲೆಯೆನಿಸಿದೆ. ರಂಗೋಲಿ ಧಾರ್ಮಿಕ ಮೂಲವಾಗಿ ಅಲಂಕಾರ ಕಲೆಯೆನಿಸಿದೆ. ಕಸೂತಿಯು ಸೌಂದರ್ಯ ಮೂಲವೂ ಧಾರ್ಮಿಕ ಹಿನ್ನೆಲೆಯಲ್ಲಿ ಪಡೆದ ಕಲೆಯೂ ಆಗಿದೆ. ನೊಣ, ಜಿಗಣೆ, ಚೇಳು, ಜರಿಯಂತಹ ಚಿತ್ರಗಳು ಕಸೂತಿಯಲ್ಲಿ ಸಾಮಾನ್ಯವಾಗಿ ಕಾಣಿಸುವುದಿಲ್ಲಾ. ರಂಗೋಲಿಯಲ್ಲಿನ ಹಾಗೂ ಹಚ್ಚೆಯಲ್ಲಿಯ ಹಾವು ಕಸೂತಿಯಲ್ಲಿ ಕಂಡಿಲ್ಲ. ತಾವು ತೊಡುವ, ಬಳಸುವ ಬಟ್ಟೆಗಳಲ್ಲಿ, ಮಕ್ಕಳು ಮಡಿಲಲ್ಲಿ ಮತ್ತು ಅಂಗಳದಲ್ಲಿ ಆಡುತ್ತಿರುವಾಗ ಭಯ ಹುಟ್ಟಿಸುವಂತಹ ಚಿತ್ರಗಳು ಕಾಣಬಾರದೆಂಬ ಭಾವನೆಯಿಂದಲೇ ಹಾವು, ಹರಿದಾಡಿ ಹಾನಿಯುಂಟು ಮಾಡುವ ಹುಳಗಳು ಕಸೂತಿ ಕಲೆಯಿಂದ ದೂರ ಉಳಿದಿರಬೇಕು. ಹಚ್ಚೆ ಮತ್ತು ಕಸೂತಿಯಲ್ಲಿ ನವೀನ ನಮೂನೆಗಳಿವೆ. ಹೆಣಿಕೆಗೆ ತಕ್ಕಂತೆ ಕಸೂತಿಯಲ್ಲಿ ಚಿತ್ರಗಳು ಕ್ರಮಬದ್ಧವಾಗಿರುತ್ತವೆ. ರಂಗೋಲಿ ಹಾಗೂ ಕಸೂತಿಯಲ್ಲಿ ತುಳಸಿಕಟ್ಟೆ ಹೆಚ್ಚಾಗಿ ಕಾಣಿಸಿಕೊಂಡಿದೆ. ರಂಗೋಲಿ ಮತ್ತು ಹಚ್ಚೆಗಳು ಹಿಂದೂಗಳಲ್ಲಿ ಕಾಣಿಸಿಕೊಂಡರೆ ಕಸೂತಿ ಎಲ್ಲ ಧರ್ಮದವರಲ್ಲಿ ಕಾಣಿಸಿಕೊಂಡಿದೆ.
ಹಚ್ಚೆ, ರಂಗೋಲಿ, ಕಸೂತಿ, ಚಿತ್ರ ವಿನ್ಯಾಸಗಳಲ್ಲಿ ಅಲ್ಲಲ್ಲಿ ಹೋಲಿಕೆಗಳಿವೆ. ಈಗ ರಂಗವಲ್ಲಿಯಲ್ಲಿ ಚುಕ್ಕೆ ಇಟ್ಟು ಗೆರೆಯೆಳೆದರೆ, ಕಸೂತಿಯಲ್ಲಿ ಎಳೆಗಳನ್ನು ಎಣಿಸಿ ಹಾಕುತ್ತಾರೆ. ಹಚ್ಚೆ ರಂಗೋಲಿಗಳಲ್ಲಿ ರೇಖೆಯು ಸ್ವತಂತ್ರವಾಗಿ, ನೇರ, ಅಂಕುಡೊಂಕಾಗಿ ಚಲಿಸಲು ಅವಕಾಶವಿದೆ. ಕಸೂತಿಯಲ್ಲಿ ಸಾಮಾನ್ಯ ಎಳೆಗಳನ್ನು ಎಣಿಸಿ ಹಾಕುವುದರಿಂದ ನೇರ, ಉದ್ದ, ಅಡ್ಡ, ಕತ್ತರಿಯಾಗಿ ಏಣಿಯಾಕಾರದಲ್ಲಿ ವಿನ್ಯಾಸಗಳು ಚಲಿಸುತ್ತವೆ.
ಹಚ್ಚೆ – ರಂಗೋಲಿ ಕಸೂತಿ, ಅಲ್ಲದೇ ಮದರಂಗಿ ಕಲೆಯಲ್ಲಿ ವಿವಿಧ ನಮೂನೆಗಳು ಇದ್ದು ಈಗೀಗ ಹೊಸ ನಮೂನೆಗಳು ಇಲ್ಲಿ ಸೇರ್ಪಡೆಯಾಗುತ್ತಿವೆ. ಮನಸ್ಸನ್ನು ಅರಳಿಸುವ, ಧಾರ್ಮಿಕ ಹಿನ್ನೆಲೆಯ ಈ ಅಲಂಕಾರ ಕಲೆಗಳು ಇಂದು ಹಲವು ಭಾಗಗಳಲ್ಲಿ ತಮ್ಮ ಅಸ್ತಿತ್ವವನ್ನು ಉಳಿಸಿಕೊಳ್ಳಲು ಹೆಣಗಾಡಬೇಕಾದ ಪ್ರಸಂಗವಿದೆ.
ಜನಪದ ಕಸೂತಿ : ೭. ಸಮಾರೋಪ
ಸ್ತ್ರೀಯರ ಕೈಗೂಸಾಗಿ ಬೆಳೆದ ಕಸೂತಿ ಕುಶಲ ಕಲೆಯ ಉಗಮಸ್ಥಾನ ಉತ್ತರ ಕರ್ನಾಟಕ ಎನ್ನುತ್ತಾರೆ. ಮಹಿಳೆಯರ ತೀವ್ರತರ ಕಾಳಜಿಯು ಇಲ್ಲಿ ಬೆನ್ನಿಗೆ ಆಧಾರವಾಗಿದೆ. ಈ ಕಲೆಯಲ್ಲಿ ಮೈಮರೆತ ಮಹಿಳೆ ಕೆಲ ಕಾಲವಾದರೂ ತನ್ನ ದಿನನಿತ್ಯದ ಜಂಜಡಗಳಿಂದ ಮುಕ್ತಳಾಗಿರಬಲ್ಲಳು. ಮನದ ಅಳಲನ್ನು ಸ್ವಲ್ಪ ಕಾಲ ಮರೆಯಬಲ್ಲಳು. ಅವಳ ವಿರಾಮಕಾಲದ ಕಲೆಯಾಗಿ, ಆಯಾ ಜನಾಂಗದ ಧಾರ್ಮಿಕ ಸಾಮಾಜಿಕ ಭಾವನೆಗಳ ಪ್ರತಿನಿಧಿಯಾಗಿ, ಅವರ ನಂಬಿಕೆ ಆಚಾರ ವಿಚಾರಗಳನ್ನು ಪ್ರಕಟಪಡಿಸುವ ಮಾಧ್ಯಮವಾಗಿ, ಅಲಂಕಾರಿಕವಾಗಿ ಹೊರಹೊಮ್ಮುವ, ಒಟ್ಟು ಅವಳ ಪ್ರತಿಭೆ ಕಲ್ಪನೆ ಧರ್ಮ ಸಂಸ್ಕಾರಗಳು ಅವಳ ಕಸೂತಿಕಲೆಯಲ್ಲಿ ವ್ಯಕ್ತಗೊಂಡಿವೆ. ಗ್ರಾಮೀಣ ಕಲೆ ಕಸೂತಿಯು ಇಂದು ಪರಪ್ರಾಂತ್ಯದವರಿಂದ, ಪಾಶ್ಚಾತತ್ಯರಿಂದ ಮನ್ನಣೆ ಗಳಿಸಿದೆ. ಧಾರವಾಡದ ಕಸೂತಿ ಸೀರೆಗಳು ಮಹಾರಾಷ್ಟ್ರ ಉತ್ತರ ಭಾರತಗಳಿಗೆ ಅಮೇರಿಕಾ ಜಪಾನ್‌ಗಳಿಗೆ ಕಳಿಸಲಾಗುತ್ತಿದೆ. ಇತ್ತೀಚಿಗೆ ಮಹಿಳೆಯರ ಸಹನೆ ಕಲ್ಪನಾಶಕ್ತಿ ಸೃಜನಾತ್ಮಕ ದೃಷ್ಟಿಯು ಸಾಂಪ್ರದಾಯಿಕ ಕಲೆಯನ್ನು ಆಧುನಿಕ ಮಾದರಿಯಲ್ಲಿ ಪರಿವರ್ತಿಸಲು ತೊಡಗಿದೆ.
ಕರ್ನಾಟಕದ ಕಸೂತಿ, ಕನ್ನಡ ಕಸೂತಿ ಹಳ್ಳಿಯ ಕಸೂತಿ, ಸಾಂಪ್ರದಾಯಿಕ ಕಸೂತಿ, ಎಂದು ಕರೆಸಿಕೊಳ್ಳುವ ಈ ಕಲೆಯ ನಕ್ಷೆಗಳು ಪಶುಪಕ್ಷಿ, ಮನುಷ್ಯ ಚಿತ್ರಗಳು, ಸ್ಮೃತಿ ಚಿತ್ರಗಳು, ಪ್ರಕೃತಿ ಚಿತ್ರಗಳು, ಸುಳುವಿನ ವಿನ್ಯಾಸಗಳು, ಭೂಮಿತಿ ನಕ್ಷೆಗಳು (ತ್ರಿಕೋನ, ಆಯತ, ಚೌಕೋನ, ವರ್ತುಳ, ಪಟ್ಟೆ) ಮೊದಲಾದವುಗಳನ್ನು ಒಳಗೊಂಡಿದೆ. ಒಂದೊಂದು ಚಿತ್ರವೂ ಸಾಂಕೇತಿಕವಾದುದು.
ಮಹಿಳೆಯರೇ ಕಸೂತಿಯನ್ನು ಮೊದಲಿನಿಂದ ಬಿಡಿಸುತ್ತಿದ್ದುದರಿಂದ ಅದು ಅವರದೇ ಕಲೆ ಎನ್ನುವಷ್ಟರ ಮಟ್ಟಿಗೆ ಪ್ರಸಿದ್ಧಿ ಪಡೆದಿದೆ. ಆದರೆ ಅಪರೂಪವಾದರೂ ಪುರುಷರು ಎತ್ತುಗಳ ಮೇಲೆ ಹಾಕುವ ಜೂಲ ಹಾಗೂ ಗೊರವಯ್ಯಗಳು ತೊಡುವೆ ವೇಷಭೂಷಣಗಳಲ್ಲಿ ಕಸೂತಿ ಹಾಕುತ್ತಾರೆ. ಕಸೂತಿಯ ನಯಗಾರಿಕೆ, ಅಂದ – ಚಂದ, ಕಲ್ಪನಾ ಸಾಮರ್ಥ್ಯ, ಸಾಧನೆ ಅದ್ಭುತವಾಗಿದೆ.
ರಾಜಸ್ಥಾನದಲ್ಲಿ ಮದುವೆಗಾಗಿ ವರ್ಷ ತಿಂಗಳುಗಳ ಹಿಂದಿನಿಂದಲೂ ಲಂಗ, ದಾವಣಿ, ಅದಕ್ಕೆ ಕನ್ನಡಿ ಚೂರುಗಳು, ಟಿಕಳಿಗಳಿಂದ ಹೂಬಳ್ಳಿ ತಯಾರಿಸುತ್ತಾರೆ. ಉತ್ತರ ಕರ್ನಾಟಕದಲ್ಲಿ ಮೊದಲು ಸೀರೆಯ ಸೆರಗಿನ “ಕರಿ” ಎಳೆಯಿಂದಲೇ ಕಸೂತಿ ಹಾಕುತ್ತಿದ್ದರು. ಈಗ ಆಯಾ ಪ್ರದೇಶದಲ್ಲಿ ದೊರೆಯುವ ದಾರ ಮತ್ತಿತರ ಸಾಮಗ್ರಿಗಳು, ಪೇಟೆಯಲ್ಲಿ ಸಿಗುವ ದಾರದ ರೀಲುಗಳನ್ನು ಕಸೂತಿಗಾಗಿ ಕೊಂಡೊಯ್ಯುತ್ತಾರೆ.
ಮಹಿಳೆಯರ ಮನಃಶ್ಯಾಂತಿಯ ಪ್ರತೀಕವಾಗಿ ಮಂಗಲಕರ ಚಿಹ್ನೆಯಾಗಿ, ಗೃಹಲಂಕರಣ ವಸ್ತುವಗಿ ಕಸೂತಿ ಕಲೆ ಶೋಭಿಸುತ್ತದೆ. ಆತ್ಮದ ಅಭಿವ್ಯಕ್ತಿಗೆ ಕಸೂತಿಕಲೆ ಒಂದು ಮಾಧ್ಯಮ. ಸೃಷ್ಟಾತ್ಮಕ ಕಲೆ. ಮಂಗಳಕರ, ಅಲಂಕಾರಿಕ, ಶುಭ, ಸೌಭಾಗ್ಯ, ಜೀವನ ಶ್ರದ್ಧೆ ತೋರುವ ಮಧ್ಯವರ್ತಿ ಇದಾಗಿದೆ.
ವೈಜ್ಞಾನಿಕ ಬೆಳವಣಿಗೆಯಿಂದಾಗಿ ಈ ಕಲೆಯು ಯಂತ್ರಕಸೂತಿಯಾಗಿ ವಾಣಿಜ್ಯ ಮಹತ್ವ ಪಡೆದುದರ ಕಾರಣ ಜನಪದ ಕಸೂತಿ ಕಲೆಯು ಕ್ರಮೇಣ ಕ್ಷೀಣವಾಗುವ ಹಂತ ಮುಟ್ಟುತ್ತಿರುವುದು ಆತಂಕಕರ ಭಾವನೆ ಮೂಡಿಸುತ್ತಿದೆ. ಯಾವುದೇ ಜನಾಂಗದ ಸಂಸ್ಕೃತಿ ಅಧ್ಯಯನಕ್ಕೆ ಮುಖ್ಯ ಆಕರಸಾಮಗ್ರಿಯೊದಗಿಸುವ ಕಸೂತಿ ಕಲೆಗೆ ನವಚೈತನ್ಯ ನೀಡಿ ಉಳಿಸಿಕೊಳ್ಳಬೇಕಾಗಿದೆ. ಪ್ರಬುದ್ಧ ಕಲಾಕಾರರು ತಮ್ಮ ಕುಟುಂಬದವರಿಗೆ ನೆರೆಹೊರೆಯವರಿಗೆ ಕಸೂತಿಯನ್ನು ಹೇಳಿಕೊಡುತ್ತಾರೆ. ಜಾನಪದ ವಸ್ತು ಸಂಗ್ರಹಾಲಯಗಳಲ್ಲಿ ಜನಪದ ಕಸೂತಿಗಳನ್ನು ರಕ್ಷಿಸಿಡಲಾಗುತ್ತಿದೆ. ಕೊಕ್ಕೆ ಸೂಜಿಯ ವಸ್ತ್ರಗಳನ್ನು ವಿಧವಿಧವಾಗಿ ಹೆಣೆಯುತ್ತಿದ್ದ ಗ್ರಾಮೀಣರು ಹಿಂದಿನ ತೂತಿನ ಬಿಲ್ಲೆಗಳನ್ನು ಅಳವಡಿಸಿ ಹೆಣೆದ ವಸ್ತ್ರಗಳನ್ನು ಜೋಪಾನವಾಗಿಡುತ್ತಿದ್ದುದನ್ನು ಈಗಲೂ ಅಲ್ಲಲ್ಲಿ ನೋಡಬಹುದು. ಉದ್ಯಮರಂಗವನ್ನು ಪ್ರವೇಶಿಸಿದ ಕಸೂತಿ ಕಲೆಯು ಹವ್ಯಾಸವಾಗಿಯೂ, ಗೃಹ ಕೈಗಾರಿಕೆಯಾಗಿಯೂ ಮುಂದುವರೆದಿದೆ. ಬೆಳಗಾವಿ, ಧಾರವಾಡ, ಬಿಜಾಪುರ ಜಿಲ್ಲೆಯ ಹಳ್ಳಿಗಳಲ್ಲಿ ಶಹರಗಳಲ್ಲಿ ಮಹಿಳೆಯರು ದೈನಂದಿನ ಚಟುವಟಿಕೆಯಾಗಿ ಇದನ್ನು ಪರಿಗಣಿಸಿದ್ದಾರೆ. ಕರ್ನಾಟಕ ರಾಜ್ಯ ಗೃಹ ಕೈಗಾರಿಕಾ ನಿಗಮದವರು, ಧಾರವಾಡದ ಜನತಾ ಶಿಕ್ಷಣ ಸಮಿತಿ, ವಿನಯಾ ಹ್ಯಾಂಡಿಕ್ಯಾಪ್ಟ್ಸ್ ಸಹಕಾರಿ ಸಂಘಗಳು ಸ್ಟೈಫಂಡ್‌ ಕೊಟ್ಟು ಹತ್ತು ತಿಂಗಳ ತರಬೇತಿಯನ್ನು ಕಸೂತಿಗಾಗಿ ಹಾಕಿಕೊಂಡಿದ್ದಾರೆ.
ಫ್ಯಾಶನ್ ಜಗತ್ತಿನಲ್ಲಿ ಸ್ತ್ರೀಪುರುಷರ ಉಡುಗೆ, ಕರವಸ್ತ್ರ, ಕೈಚೀಲ, ಪರ್ಸ, ಪರದೆ, ನ್ಯಾಪ್‌ಕಿನ್‌, ಸಲ್ವಾರ್ ಕಮೀಜ್‌, ತಲೆದಿಂಬಿನ ಕವರುಗಳಲ್ಲಿ ಕಸೂತಿ ಹಾಕಿಸುತ್ತಾರೆ. ಆದರೆ ಕಂಪ್ಯೂಟೀಕರಣ, ಔದ್ಯೋಗೀಕರಣವು ಸಾಂಪ್ರದಾಯಿಕ ಕಲೆಗಳನ್ನು ಕತ್ತಲೆಗೆ ಸರಿಸುವ ಅಪಾಯ ಮಾತ್ರ ಇಲ್ಲದಿಲ್ಲ. ಮನುಷ್ಯನ ಕಲಾಭಿರುಚಿ, ಸೃಜನಸಾಮರ್ಥ್ಯಗಳ ಸಂಕೇತವಾಗಿ ಕಸೂತಿ ಕಲೆ ಯಾಂತ್ರಿಕ ಹಾಗೂ ನೀರಸವಾಗದಂತೆ ಉಳಿಸಿಕೊಳ್ಳಬೇಕಾದುದು ಇಂದು ನಮ್ಮೆಲ್ಲರ ಕರ್ತವ್ಯವಾಗಿದೆ.
ನಶಿಸಿಹೋಗುತ್ತಿರುವ ಕಸೂತಿ ಕಲೆಯನ್ನು ಉಳಿಸಿ ಬೆಳೆಸಲು ಅನೇಕರು ಶ್ರಮಿಸುತ್ತಿದ್ದಾರೆ. ಹುಬ್ಬಳ್ಳಿಯ ಶ್ರೀಮತಿ ಜ್ಯೋತಿ ಮಡಿಮನ್‌, ಧಾರವಾಡದ ಕು: ಸುಮಂಗಲಾ ಮೂಲಿಮನಿ, ಶ್ರೀಮತಿ ರತ್ನಾ ಧೂಳಿಕೊಪ್ಪ, ಶ್ರೀಮತಿ ಮಧುಮತಿ ಹುಯಿಲಗೋಳ, ಗುಲಬರ್ಗಾದ ಶ್ರೀಮತಿ ಅನಿತಾ ಚೌಡಾಪುರ ಮೊದಲಾದವರು ಹಾಗೂ ಡಾ. ಮೃದುಲ್‌ ಕಿರ್ಲೋಸ್ಕರ್, ಶ್ರೀಮತಿ ವಿಜಯಾ ಹಿರೇಮಠ ಇವರು ಮುಂಬೈಯಲ್ಲಿ ಕಸೂತಿ ಸೀರೆಗಳ ಪ್ರದರ್ಶನವನ್ನು ಯಶಸ್ವಿಯಗಿ ಏರ್ಪಡಿಸಿದ್ದಾರೆ.
ನರೇಂದ್ರದ ತೊಂಬತ್ತೈದು ವರ್ಷದ ಗಂಗವ್ವ ರೈತಮಹಿಳೆ ದೃಷ್ಟಿ ಮಸಕಾಗಿದ್ದರೂ ಹವ್ಯಾಸಕ್ಕಾಗಿ ಈ ಕಲೆಯಲ್ಲಿ ನಿರತರಾಗಿದ್ದಾರೆ. ತಾವು ಬಿಡಿಸಿದ ನಕ್ಷೆಗಳಿಗೆ ಫ್ರೇಮ್‌ ಹಾಕಿಸಿ ಮನೆಯ ಗೋಡೆಗೆ ನೇತು ಹಾಕಿದ್ದಾರೆ.
ವಿಜಾಪುರದ ಎಂಬತ್ತೈದು ವರ್ಷದ ವೃದ್ಧೆ ಶ್ರೀಮತಿ ಭಾಗೀರಥಿ ವೀರಭದ್ರೇಶ್ವರ ಚಿಲ್ಲಾಳಶೆಟ್ಟಿಯವರು ಅರವತ್ತು ವರ್ಷಗಳ ಹಿಂದೆ ಬಿಡಿಸಿದ ಕಸೂತಿ ನಕ್ಷೆಗಳ ನಮೂನೆಯನ್ನು ಅವರ ಮೊಮ್ಮಗಳು ಶ್ರೀಮತಿ ಭಾರತಿ ಚಿಮ್ಮಡ, ಧಾರವಾಡದವರು ಬಹಳ ಕಾಳಜಿ ಹಾಗೂ ಆಸ್ಥೆಯಿಂದ ಕಾಯ್ದಿರಿಸಿದ್ದಾರೆ. ಅವರು ತಯಾರಿಸಿದ ಮೂರು ನಮೂನೆಗಳಲ್ಲಿ ನೂರಿಪ್ಪತ್ತೈದರಿಂದ ನೂರೈವತ್ತು ಕಸೂತಿ ನಕ್ಷೆಗಳಿವೆ.
ಧಾರವಾಡದ ಕೊಪ್ಪದಕೇರಿಯ ಶ್ರೀ ಎಸ್‌.ಜಿ.ಪಾಟೀಲರವರು ೧೯೦೪ ರಲ್ಲಿ ತಮ್ಮ ಅಕ್ಕನವರು ಕಸೂತಿ ಬಿಡಿಸಿದ ದೊಡ್ಡ ಜಮಖಾನೆಯ ಉದ್ದಗಲದ ಬಟ್ಟೆಯನ್ನು ಹೆಚ್ಚು ಆಸ್ಥೆಯಿಂದ ಕಾಯ್ದಿರಿಸಿದ್ದಾರೆ. ಈ ಕಲೆಗೆ ರಾಷ್ಟ್ರೀಯ ಮಟ್ಟದಲ್ಲಿ ಆರೇಳು ಸಲ ಪ್ರಶಸ್ತಿ ಸಿಕ್ಕಿದೆ. ಅದರಲ್ಲಿ ಬಿಡಿಸಿದ ಪ್ರಾಣಿ, ಪಕ್ಷಿಗಳು ಹಾಗೂ ಭಗವದ್ಗೀತೆಯ ಶ್ಲೋಕಗಳು ಅತಿ ನಾಜೂಕಾಗಿಯೂ ವರ್ಣಸಂಯೋಜನೆಯ ಮೋಹಕವಾಗಿಯೂ ಇದೆ.
ಹುಬ್ಬಳ್ಳಿಯಲ್ಲಿ ನೆಲೆಸಿರುವ ಶ್ರೀಮತಿ ಮಾಳೆಯವರ ಕಸೂತಿ ಕಲೆಯು ತುಂಬಾ ಮೆಚ್ಚುವಂತಹುದು.
(ಮೇಲಿನ ಮಾಹಿತಿಗಳು “ಕನ್ನಡ ನಾಡಿನ ಕಸೂತಿ” ವಿಜಯಾ ಹಿರೇಮಠ ಹಾಗೂ ಗೀತಾ ಮಹಾಳೆ – ಇವರ ಪುಸ್ತಕದಿಂದ ತೆಗೆದುಕೊಳ್ಳಲಾಗಿದೆ.)
ಶ್ರೀಮತಿ ಅನಿತಾ ಚೌಡಾಪೂರಕರ, ಬೆಂಗಳೂರಿನವರು, ೧೯೯೨ – ೯೩ರ ಸಾಲಿನಲ್ಲಿ ಅವರು ಕಸೂತಿ ಕಲೆಗಾಗಿ ರಾಷ್ಟ್ರಪ್ರಶಸ್ತಿ ಪಡೆದಿದ್ದಾರೆ. ಕರ್ನಾಟಕ ರಾಜ್ಯ ಕೈಮಗ್ಗ ಮತ್ತು ಕರಕುಶಲ ನಿಗಮದಿಂದ ಕಸೂತಿ ಸೀರೆಗೆ ಸರ್ಟಿಫಿಕೇಟ್‌ ಲಭಿಸಿದೆ.
ಬೆಳಗಾವಿ ಜಿಲ್ಲೆಯ ಚಿಕ್ಕೋಡಿಯ ಜಯನಗರದ ನಿವಾಸಿ ರಾಜೇಶ್ವರಿ ಸಾಲಿಮಠ ಎರಡು ಬಾರಿ ದಸರಾಪ್ರಶಸ್ತಿ ಪಡೆದಿದ್ದಾರೆ. ಅಖಿಲ ಭಾರತ ಮಟ್ಟದ ಕಸೂತಿ ಕಲೆಯ ಸ್ಪರ್ಧೆಯಲ್ಲಿ ಇವರ ಕೃತಿಗಳು ಪ್ರದರ್ಶನಗೊಂಡಿವೆ. “ಸುರಭಿ” ಕಾರ್ಯಕ್ರಮದಲ್ಲಿ ಇವರ ಚಿತ್ರಗಳು ಪ್ರದರ್ಶನಗೊಂಡಿವೆ. ಇವರೆಲ್ಲರ ಪ್ರಯತ್ನಗಳು, ಸಾಧನೆ ಜನಪದಕಲೆ ಕಸೂತಿಯನ್ನು ಉಳಿಸಿ ಬೆಳೆಸುವತ್ತ ಮುನ್ನಡೆದಿದೆ.
ಜನಪದ ಕಸೂತಿ : ಸಹಾಯಕ ಗ್ರಂಥಗಳು
೧. ಅವಲೋಕನ: ಎಚ್ಚೆಸ್ಕೆ, ಕನ್ನಡ ಸಂಸ್ಕೃತಿ ಇಲಾಖೆ, ಬೆಂಗಳೂರು, ೧೯೮೫.
೨. ಕನ್ನಡ ಜಾನಪದ ವಿಶ್ವಕೋಶ: ಸಂ. ಡಾ. ಚಂದ್ರಶೇಖರ ಕಂಬಾರ, ಕ.ಸಾ.ಪ, ಬೆಂಗಳೂರು ೧೯೮೫.

